
પ્રકરણ ૧: સ્વદેશ આગમન 
આર્યાએ લાંબી મુસાફરી બાદ સુરતના એરપોર્ટ પર પગ મૂક્યો. પોતાનો સામાન અને કોફી શોપથી એક એસ્પ્રેસો હાથમાં લઇ એ એક્ઝીટ તરફ આગળ વધી. અમેરિકાથી સુરતની ૧૮ કલાક લાંબી મુસાફરીએ એને થકવી નાંખી હતી. એને ખબર હતી કે દાદા તેને લેવા એરપોર્ટ પર આવી ગયા હશે. એક્ઝીટ પર આવીને એણે આળસ મરોડી અને આસપાસ નજર ફેરવી. 
દાદા ધીરુભાઈ ઝડપથી એની તરફ આવી રહ્યા હતા. આર્યાના ચહેરા પર સ્માઈલ આવી. દાદા નજીક આવ્યા એટલે તરત એ પગે લાગી અને બોલી, “આટલી ઉંમરમાં ય આટલા સ્ફ્રુર્તિમાં શી રીતે રહો છો દાદાજ? મારી તો અત્યારથી કમર દુખવા આવી.”
“એના માટે સુખડીના ઢેફલા ખાવા પડે દીકરા, આ તમારી કોફી ને બર્ગરથી કઈ ના થાય?” દાદાજીએ માથે હાથ મૂકતા હસતા હસતા કહી દીધુ. આર્યાના હાથમાંથી પોતે બેગ લઇ લીધી અને બંને કારમાં ગોઠવાયા. 
આર્યાના પપ્પા ડૉ. જીતુભાઈ પટેલ આમ તો મૂળ ભારતના જ પરંતુ છેલ્લા 20 વર્ષથી તેઓએ અમેરિકાને જ પોતાની કર્મભૂમિ બનાવી દીધી હતી. આર્યાનો જન્મ અને ઉછેર અમેરિકામાં જ થયો. ભણવામાં ખૂબ જ હોશિયાર એવી આર્યા જીવન પ્રત્યેનો એક રેશનલ અભિગમ ધરાવતી છોકરી હતી. દરેક બાબતને ઝીણવટપૂર્વક કાંતવાની અને જિજ્ઞાસુ આંખોથી જોવાની એને ટેવ. કહ્યું એ માની લેવું કે સ્વીકારી લેવું એના સ્વભાવમાં નહોતું. એટલે જ અત્યારે ૧૨મું ધોરણ પૂરું કરી ભારત આવેલી આર્યા વૈજ્ઞાનિક સંશોધન ક્ષેત્રે આગળ અભ્યાસ કરવાની ઈચ્છા ધરાવતી હતી.

આમ તો આર્યા પહેલા પણ ઘણી વખત ભારત આવી ચૂકી છે. આ વખતે આર્યાનું ભારત આવવું કદાચ એને માટે સહજ ઘટના હશે, પરંતુ એના પિતા ડૉ. જીતુભાઈ, માતા ડૉ. હેતલબેન તથા દાદા ધીરુભાઈ માટે આ એક ચોક્કસ હેતુપૂર્વકની ઘટના હતી. આર્યાના ભારત આવ્યાના આનંદની સાથે સાથે નક્કી કરેલા હેતુમાં સફળતા મળશે કે નહીં, તેનું વિસ્મય પણ બધાના મનમાં ઘેરાતુ હતું. ક્યારે આ પરીક્ષા પૂરી થાય અને ક્યારે સકારાત્મક પરિણામ આવે, તેની રાહ ઘરના દરેક સભ્યોને હતી.
 
કારમાં બેસતા જ આર્યાએ તેના પપ્પાને વિડિઓ કોલ કર્યો.
 
“પપ્પા, હું સુરત પહોંચી ગઈ છું, દાદા લેવા આવી ગયા છે, હું તેમની સાથે ગાડીમાં જ છું. મેં ફલાઈટમાં જ સમયસર જમી લીધું હતું અને ના, મને એક પણ વાર માથું નથી દુખ્યું આજે.” આર્યા એક જ શ્વાસે ઝડપથી બોલી ગઈ. 
 
સામે છેડેથી જીતુભાઈ હસી પડ્યા. “તું ગમે તેટલી મોટી થાય તો ય તારી ચિંતા તો મને રહેશે જ ઓકે?” 

“ચિંતા છોડો. એક વાત કહું? પણ આમ તો તમને ગમે નહીં તેવી વાત છે.” આર્યાએ પૂછયું. 
 
 “હા, કહે ને.”
 
“પપ્પા, ફલાઈટમાં મારી બાજુની સીટ પર એક મોટી ઉંમરના દાદા બેસેલા હતા. રસ્તામાં એમની સાથે ઘણી વાતો થઈ, જેના પરથી મને ખબર પડી કે તેઓ રેશનાલીસ્ટ ગ્રુપમાં 12 વર્ષ સુધી સક્રિય સભ્ય તરીકે રહી ચૂક્યા હતા. મેં એમને ઘણા પ્રશ્નો કર્યા અને સાથે સાથે તેમણે મારા પ્રશ્નોના લિસ્ટમાં કેટલાક પ્રશ્નોનો વધારો પણ કર્યો. એટલે તમારું ટેન્શન થોડું વધ્યું છે અત્યારે તો, એટલે તમને કદાચ ન ગમે…” આર્યા વાત કરતા અટકી. 
 
“અરે, કંઈ વાંધો નહીં, બેટા” જીતુભાઈ મજાકિયા સ્વરે બોલ્યા. “હવે તું મારા પરમ શિષ્યને મળવા જઈ જ રહી છે, એટલે મને કોઈ ટેન્શન નથી.”
 
આર્યા આંખો ઝીણી કરતા બોલી, “વધુ પડતો આત્મવિશ્વાસ ક્યારેક નિરાશાનું કારણ બનતો હોય છે. પપ્પા, ઓછી આશા રાખો તો નિરાશા પણ ઓછી થશે.”
 
“આપણી ભારતીય સંસ્કૃતિ પર અને મારા મિત્ર પર મને પૂરો વિશ્વાસ છે. એ કહે બેટા, તું એમને મળવા ક્યારે જવાનું વિચારે છે?” 
 
“મને ખબર જ હતી કે તમારા મનમાં આ જ ઘૂમતું હશે. જોયું ને દાદાજી! એમને કેટલી ઉતાવળ છે.” એણે દાદાજીને ફરિયાદ કરી. “પપ્પા, મને થોડી ફ્રેશ તો થવા દો, એક બે દિવસ પછી જઈશ. જોઉં તો ખરા કે તમારો ટ્રસ્ટ જીતે છે કે પછી મારું ટ્રુથ?” 

જીતુભાઈ બોલ્યા, “સારું બેટા, તને યોગ્ય લાગે ત્યારે જજે, બાય”

ફોન મૂકતાં જ આર્યાએ કારની બારી ખોલી અને વહેલી સવારની એ તાજી હવાને શ્વાસમાં ભરી. એના ચહેરા પર એક નિર્દોષ સ્મિત રમી રહ્યું હતું. 

આર્યાની આ ભારત યાત્રા કુટુંબના અન્ય સભ્યો માટે શા માટે સ્પેશિયલ છે, તે જાણવા માટે આપણે ભૂતકાળમાં ડોકીયુ કરવુ પડશે. જીતુભાઈના દાદા દેવશીભાઇ, જે આર્યાના પરદાદા થાય, તેમની જોડે આ વાતના મૂળ જોડાયેલા છે. એકબીજાને ક્યારેય ન મળેલા પરદાદા અને પ્રપૌત્રી વચ્ચે સંબંધ ધરાવતી આ બાબત સમજવા માટે આપણે ભૂતકાળમાં 21 વર્ષ પાછળ જઈએ.
























 
પ્રકરણ ૨: વ્યથા માટે વચન
 
સુરત(ગુજરાત)ના રહેવાસી, ભણવામાં હોશિયાર, ખૂબ જ બુદ્ધિશાળી જિતેન્દ્ર(જીતુ) પટેલે MBBSની પરીક્ષા પાસ કરી હતી. ખુશ ખબર આપવા એ ઘરે પહોંચ્યો ત્યારે મમ્મી, પપ્પા, દાદા, દાદી સૌ હાજર હતા. પરીક્ષામાં પાસ થયાના ખુશખબર આપી જીતુ બધાને પગે લાગ્યો, એટલે સૌએ ઉચ્ચ અભ્યાસ કરવાના અને દીર્ઘાયુ રહેવાના આશીર્વાદ આપ્યા હતા. 

હવે એક વર્ષની ઇન્ટરશીપ શરૂ થવાની હતી અને એ દરમિયાન જીતુએ આગળના PG (post graduation) અભ્યાસ માટે નિર્ણય લેવાનો હતો. અભ્યાસ ભારતમાં રહીને કરવો કે વિદેશ જવું તે બાબતે ઘણા મતમતાંતરો હતા. જીતુને પોતાને વિદેશ ભણવા જવાની ઈચ્છા ખરી, પરંતુ પરિવાર સાથે રહેવાની ઈચ્છા પણ એટલી જ ઉત્કટ હતી. 
 
બે મહિનાના અંતે આખરે PGના અભ્યાસ માટે વિદેશ જવાનો નિર્ણય લેવામાં આવ્યો. વિદેશ જવા માટે જે પરીક્ષાઓ આપવાની થાય તે ઘણી કઠિન અને એક કરતા વધુ પ્રયત્નો માંગી લે તેવી હતી. પપ્પા ધીરુભાઈ ભૌતિક રીતે સુખી હતા એટલે પૈસાનો ખર્ચ અથવા એડમિશન માટે એકાદ વર્ષ વધુ લાગે તો કોઈ ચિંતા હતી નહીં. દેવશી દાદાને છોડીને બધા આ નિર્ણયથી ખૂબ ખુશ હતા.
 
ઘણા દિવસોથી દેવશી દાદાનું વર્તન બદલાયેલું હતું. એમના ચહેરાના હાવભાવ જોઈ ધીરુભાઈ સમજી ગયા હતા કે બાપુજીને આ નિર્ણયમાં કશુંક અયોગ્ય લાગી રહ્યું છે. 

એક દિવસ વહેલી સવારે દાદા નિત્યક્રમ પ્રમાણે પૂજાપાઠ અને ધ્યાન કરી રહ્યા હતા, ત્યાં ધીરુભાઈ તક જોઈને તેમની સાથે જોડાઈ ગયા. ધ્યાન પૂર્ણ થતા, બાપુજીને ચાનો કપ હાથમાં આપતા ધીરુભાઈએ કહ્યું, “જીતુએ વિદેશ જવાનો નિર્ણય કરી લીધો છે. બાપુજી, આપણા કુટુંબમાં કોઈ આટલું ભણ્યું નથી. આપણા માટે તો આ આનંદની વાત કહેવાય કે જીતુ આટલો ભણ્યો ગણ્યો અને…અને હવે તો એ મોટો ડોક્ટર બની જશે.”
 
દેવશી દાદા થોડા ઢીલા સ્વરે બોલ્યા, “હા ભણવું તો જોઇએ જ. જીતુ મોટો ડોક્ટર બને એ તો ખૂબ સારી વાત છે, પરંતુ ભણીને પાછો અહીં આપણા દેશમાં આવી જશે કે ત્યાં જ રહેશે?”
 
“એવું તો હજુ કઈ વિચાર્યું નથી, બાપુજી.”
 
“મેં ઘણા લોકોના મોઢે એવું સાંભળ્યું છે કે વિદેશ જાય એ છોકરાવ પછી ત્યાં જ રહી જાય છે. ત્યાં રહે તેનો તો વાંધો નથી, પરંતુ પછી વ્યક્તિનો વ્યવહાર અને રહેણી કહેણી પણ ત્યાંના જેવી જ થઈ જાય છે.” દેવશીદાદાના સૂરમાં ચિંતા છલકાતી હતી. “ઘર-કુટુંબ પ્રત્યે તેને ભાવ રહેતો નથી, આપણી સંસ્કૃતિ અને ધર્મથી વિમુખ જીવન થઈ જાય છે અને કોઈ કોઈ તો ખોટા વ્યસનો અને ઊંધા રવાડે ય ચડી જાય છે એવું પણ સાંભળ્યું છે.” 
 
“તમારી વાત સાચી છે, બાપુજી. મેં પણ એવું ઘણું સાંભળ્યું છે, પરંતુ આપણો જીતુ એવો નથી. એ ખૂબ સમજુ છે.” ધીરુભાઈએ આશ્વાસન આપ્યું. 
 
દેવશી દાદાના ચહેરા પરની રેખાઓ તંગ થઈ. “બધા ઘરેથી જાય ત્યારે સારા જ હોય છે, ધીરુ. ત્યાં ગયા પછી ત્યાંના વાતાવરણ અને જાહોજલાલીથી અંજાઈને એવા થઈ જતા હોય છે.”
 
“બાપુજી, આટલી ચિંતા શું કામ કરો છો? જુઓ, હું જીતુને કહીશ, તમારા સાથે બેસે અને આ વિશે વાત કરે, બસ?” 

દેવશીદાદાએ માથું હલાવી હા કહ્યું. 
 
પોતાની ઇન્ટર્નશીપની ડ્યુટી પતાવીને સાંજે જીતુ ઘરે આવી જમ્યો એટલે તરત ધીરુભાઈએ દાદાના સંકોચ વિશે તેને વાત કરી. 

વાત સાંભળી જીતુએ કહ્યું, “તમે નિશ્ચિંત રહો પપ્પા, મને આપણા કુટુંબ કે આપણી સંસ્કૃતિથી કોઈ દૂર નહી કરી શકે. હું પોતે જ એના વગર રહી શકું તેમ નથી. તમે ચિંતા ન કરશો, હું દાદા સાથે વાત કરી લઈશ.”
 
બીજા દિવસે સવારે દેવશીદાદા બાજુના બગીચામાં ચાલવા જતા હતા, એટલે જીતુ ય તેમની સાથે જોડાયો. ઇન્ટર્નશિપમાં શું ચાલી રહ્યું છે અને વિદેશ પરીક્ષાની તૈયારી કેવીક ચાલે છે તે વિશે જીતુએ દાદાને વાત કરી. 
 
“ખૂબ સારી વાત છે. તું મહેનતુ છે એટલે ભગવાન તને આવડત, સુખ, સમૃદ્ધિ આપશે જ.” દાદાએ જીતુને મનોમન આશીર્વાદ આપતા કહ્યું.
 
“દાદાજી, તમે મારા પપ્પાને જે વાત કરેલી, એ વિશે કાલે અમારે ચર્ચા થઈ હતી. તમે ચિંતા ન કરશો. હું ભલે વિદેશ જઉ કે ક્યાંય પણ રહું, પરંતુ તમે બધાએ મારું ઘડતર કરી, જે સંસ્કારો મને આપ્યા છે એ હું ક્યારેય નહીં ભૂલું. હું ભલે વિદેશની હવામાં શ્વાસ લેતો હોઈશ છતાય હું પૂરે પૂરો ભારતીય જ રહીશ.” જીતુએ દાદાની ચિંતાને ઓછી કરવા કહ્યું.
 
“વાહ ખૂબ સરસ, હું તારી પાસે આવા જ પ્રતિભાવની આશા રાખતો હતો. ખરેખર, સાચું કહું તો મને તારી બહુ ચિંતા નથી, તારી જેમ ભણેલી ગણેલી પણ આપણી સંસ્કૃતિને સમજે એવી પત્ની તને મળે એમાં ય ખૂબ રાજી છું.”
 
બગીચામાં એક બાંકડા પર બેસતા જીતુએ પૂછ્યું, “તો પછી તમને શેની ચિંતા છે?”
 
દેવશીદાદાએ પલાંઠી મારી અને બોલ્યા, “એમ તો ઈશ્વરે ધાર્યું હોય એ જ થાય, ચિંતા કર્યે કશું થાય નહીં. પરંતુ મને એમ વિચાર આવે છે કે વિદેશમાં જ્યારે તમે બે પતિ પત્ની નોકરી પર જતા રહો, ત્યારે ત્યાંની સંસ્કૃતિમાં તમારા બાળકોનો ઉછેર કોણ કરશે? તને તો અમે અહીંયા સંસ્કારો આપીને તારું ઘડતર કર્યું છે, પરંતુ ત્યાં જો બાળકોનું યોગ્ય ઘડતર ન થાય તો?…” દાદાજી અટક્યા. “મેં સાંભળ્યું છે કે આપણા સંતાનો આપણા જ નથી રહેતા.”
 
“તમારી ચિંતા વ્યાજબી છે, દાદા.” જીતુએ દાદાજીનો હાથ પોતાના હાથમાં લીધો. “પરંતુ તમારી આ વાતને હું ધ્યાનમાં રાખીને આપણી આવનારી પેઢીનું એવું ઘડતર કરીશ કે તેઓ આપણી સંસ્કૃતિ, પરંપરા, ધર્મને ભૂલશે નહીં. તમે બહુ ચિંતા ન કરશો, હું એમને ખૂબ સંસ્કારી બનાવીશ.”
 
દેવશીદાદાના ચહેરા પર ઘણા દિવસો પછી થોડી શાંતિ છવાઈ. બંને દાદા-પૌત્ર બગીચામાં થોડા ચક્કર લગાવી ઘરે ગયા. ઘરે ધીરૂભાઇને આ ચર્ચા વિશે ખ્યાલ આવતા તેઓ પણ ખૂબ ખુશ થયા અને જીતુનું આવું આશ્વાસન સાંભળી, મનોમન એક સમજુ છોકરાના બાપ હોવાનો ગર્વ પણ અનુભવ્યો.
 
આ ચર્ચાની બીજી બાજુ જીતુ માટે યોગ્ય જીવનસાથીની તપાસ પણ જીતુના MBBS પાસ કરવાની સાથે જ શરૂ થઈ ગયેલી. જીવનસાથી પસંદ કરતી વખતે જીતુએ તેના દાદાને આપેલું વચન યાદ રાખ્યું. તેથી જીતુનો ખાસ આગ્રહ હતો કે નોકરી સાથે ઘરની સંભાળ અને બાળકોનો સાંસ્કૃતિક ઉછેર કરી શકે તેવા જીવનસાથીની પસંદગી કરવી. 

ઇન્ટર્નશીપના છ મહિના થયા ત્યાં સુધીમાં હેતલ નામની એક ફિઝિયોથેરાપિસ્ટ છોકરી જોડે જીતુની સગાઈ નક્કી થઈ અને ચાર મહિના પછી લગ્ન કરવાનું પણ આયોજન થયું. એકબીજાનો પરિચય ગાઢ થયા પછી, યોગ્ય સમય જોઈને જીતુએ હેતલને દાદાને આપેલા વચન વિશે વાત કરી. હેતલે પણ દાદાની આ વાત સહર્ષ સ્વીકારી અને જીતુના સંકલ્પને પૂર્ણ કરવા સહમતિ દર્શાવી. 
 
ધામધૂમથી જીતુ અને હેતલના લગ્ન થયા. ઇન્ટર્નશીપ હવે પૂરી થવા આવી હતી. વિદેશ જવા માટે જરૂરી પરીક્ષાઓ પાસ કરીને જીતુએ અમેરિકા એડમિશન માટે અરજી કરી. તેનું સકારાત્મક પરિણામ આવ્યું અને જીતુ હેતલ સાથે બે મહિના પછી અમેરિકા PG કરવા જશે તેવું આયોજન થઈ ગયું. 
 
આ સમયગાળામાં દેવશી દાદાની તબિયત નાજુક થઈ, તેમને તાત્કાલિક ICUમાં દાખલ કરવામાં આવ્યા. 96 વર્ષની ઉંમરના પડાવે ય હજી મનોબળથી અડીખમ દેવશી દાદા જીવનના સૂર્યાસ્ત તરફ જઈ રહ્યા હતા. જીતુ પોતે ડોક્ટર હોવાથી રિપોર્ટ અને તપાસના અંતે જાણતો હતો કે દાદા હવે લાંબુ જીવશે નહીં. તેથી વધુમાં વધુ સમય દાદા સાથે રહેતો હતો. દાદાની જે ઈચ્છા હતી, જે વચન આપેલું હતું, તે વારંવાર તેમને યાદ કરાવી, જીતુ તેમને પ્રસન્ન રાખવા પ્રયત્ન કરતો હતો. 

દાદા પણ જીતુની વાતો સાંભળતા જીવનથી તૃપ્તિ અનુભવી રહ્યા હોય તેવા ભાવ સાથે સાતેક દિવસમાં જ આંખો બંધ કરી, કાયમ માટે ચીર નિદ્રામાં પોઢી ગયા. દાદાના અંતિમ સંસ્કાર તથા અન્ય વિધિઓ પૂર્ણ કરી, માતાપિતાના આશીર્વાદ સાથે, પત્ની હેતલના સંગાથે જીતુ વધુ અભ્યાસ અર્થે અમેરિકા ગયો.













પ્રકરણ ૩: ગોલ્ડન પીરીયડ 

અમેરિકામાં જીતુનો ઇન્ટર્નલ મેડિસિનમાં ત્રણ વર્ષનો અભ્યાસ શરૂ થયો. હેતલને પણ સારી નોકરી મળી ગઈ હતી. કારકિર્દી સાથે બંને ડોક્ટરોએ પોતાનું સાંસારિક જીવન પણ આગળ વધાર્યું. 

જીતુ અને હેતલ અમેરિકા આવ્યા તેને હવે પાંચ વર્ષ થઈ ગયા હતા. જીતુ પોતાનું PG પૂર્ણ કરીને એક હોસ્પિટલમાં જોબ કરતો હતો અને હેતલ પણ પોતાની ફિલ્ડમાં સારું કામ કરી રહી હતી. આ સમય દરમ્યાન જીતુ અને હેતલના બે વ્યક્તિના નાનકડા પરિવારને વિશાળતા મળી અને તેઓ બે સંતાનોના માતા-પિતા બન્યા. મોટી દીકરી આર્યા ત્રણ વર્ષની હતી અને નાનો દીકરો આરવ માત્ર ત્રણ મહિનાનો જ. જીતુ અને હેતલ બંનેને તેમનું દાદાને આપેલું વચન યાદ હતું. માટે બાળકોની ગર્ભાવસ્થા દરમિયાન હેતલે ગર્ભસંસ્કાર વિશે અભ્યાસ તથા આચરણ કરવાનો પૂરો પ્રયત્ન કરેલો. બાળકોનું ઘડતર અને ઉછેર ભારતીય પરંપરા અનુસાર સાંસ્કૃતિક દ્રષ્ટિથી થાય તેનું તેઓ ખાસ ધ્યાન રાખતા. દેશની ધરતીથી દૂર હોવા છતાં દરેક ભારતીય ઉત્સવની તેઓ ત્યાં વિશિષ્ટ રીતે ઉજવણી કરતા. જેથી બાળકો પોતાના મૂલ્યોથી જોડાયેલા રહે. રજાના દિવસોમાં મંદિરે જવું તથા રામાયણ અને મહાભારત જેવી સીરિયલ બાળકો સાથે બેસી જોવું એ નિત્ય ક્રમ જેવું હતું. સવાર સાંજ ઘરના મંદિરમાં દીવાબત્તી અચૂક થતા અને દર શનિવારે આખો પરિવાર જોડે બેસી હનુમાન ચાલીસાનો પાઠ કરતા. દાદાને આપેલા વચનથી વિમુખ ન થઇ જવાય એ માટે જીતું સંપૂર્ણ સજાગતા સાથે એ દિશામાં પૂરા પ્રયત્નો કરતો રહેતો. 

સમય વીતતો ગયો તેમ આર્યા અને આરવ મોટા થતા ગયા. બાળકો હવે ખૂબ બોલતા, નિખાલસ પ્રશ્નો પૂછતા, ક્યારેક તેમના પ્રશ્નો સંભળી જીતુ અને હેતલ બંને હસી પડતા. બાળકો હવે રમવા અને ભણવા બહાર જવા લાગ્યા હતા. જીતુ અને હેતલે આવતા જતા, સુતા ઉઠતા ' જય શ્રી કૃષ્ણ' બોલવાની ટેવ બંને બાળકોને પાડી હતી. બાળકો આસપાસના પાડોશી મૂળ અમેરિકન બાળકો સાથે રમતા અને શાળાએ ભણવા પણ જતા, એટલે ત્યાંની સંસ્કૃતિ પ્રમાણે આર્યા ક્યારેક જય શ્રી કૃષ્ણ બોલવાના બદલે ગુડ મોર્નિંગ બોલી જતી. ત્યારે હેતલ તેને સામે જય શ્રી કૃષ્ણ જ કહેતી. આ સાંભળી આર્યા ક્યારેક કુતુહલતાથી પ્રશ્નો પૂછી બેસતી. 

“સવારમાં બધા તો ગુડ મોર્નિંગ બોલે છે, તો આપણે કેમ જય શ્રી કૃષ્ણ બોલીએ છીએ? મોર્નિંગ થઈ છે તો ગુડ મોર્નિંગ જ કહેવાય ને?”

આર્યાનો પ્રશ્ન સચોટ હતો, પરંતુ બાળ સહજ પ્રશ્ન સમજી હેતલ આર્યાને સમજાવતી. “અમેરિકાના લોકો એની પરંપરા પ્રમાણે ગુડ મોર્નિંગ બોલે અને આપણે આપણા ભારત દેશની પરંપરા પ્રમાણે જય શ્રી કૃષ્ણ બોલીએ.”

ત્યાં વચ્ચે નાનો 5 વર્ષનો આરવ બોલી ઉઠતો. “આ પરંપરા એટલે કોણ? એ અમેરિકા અને ભારત એમ બંને જગ્યા પર રહે છે?”

હેતલ હસી પડતી. “એ તું તારા પિતાશ્રી આવેને એમને પૂછજે.”

આવા કુતૂહલભર્યા સવાલ જવાબ સાથેનું બાળપણ બંને બાળકો માણી રહ્યા હતા. જીતુ અને હેતલ પણ તેમના ઉછેરમાં ખૂબ આનંદ પ્રાપ્ત કરી રહ્યા હતા. માતા-પિતાના પૂરા પ્રયત્નો એવા રહેતા કે બાળકો સાથે તેઓ દર એક બે વર્ષે ભારતની મુલાકાતે જાય. એ નિયમ એમણે નિભાવ્યો પણ હતો, તેથી ભારતીય પરંપરાઓ, સંસ્કૃતિ અને ઉત્સવોનો સ્પર્શ બંને બાળમાનસને થયા કરતો હતો.

આ રીતે ધીરે ધીરે કોઈપણ અગવડતા વગર 12 વર્ષ સુખદ રીતે વીતી ગયા હતા. આર્યા “સ્વીટ સીકસીટીન”નો પડાવ પસાર કરી રહી હતી અને આરવ ૧૩મા વર્ષમાં બેઠો હતો. બંને નિયમિત અભ્યાસ કરવા શાળાએ જતા તથા પડોશમાં અને ગાર્ડનમાં પણ રમવા જતા. તેથી અનેક અવનવી બાબતો જાણતા, કંઈક ન સમજાતા તરત પ્રશ્નો પૂછતા. બે સારી બાબતોમાંથી વધુ સારું શું છે? તેની તુલનાત્મક વિચારણા અને નિર્ણયો કરતા. જે વાત કે વિચાર બુદ્ધિમાં ન ઉતરે તેની સામે અનેક પ્રશ્નો કરતા, સંતોષકારક જવાબ મળે તો જ સ્વીકારતા અને આચરણમાં પણ મૂકતા, પરંતુ જો જવાબ અયોગ્ય, અધૂરો કે અતાર્કિક લાગે તો સ્વીકારવાની સ્પષ્ટ મનાઈ કરતા. બધા કરે એટલે આપણે ય કરવાનું તેવું વ્યવહારિક આચરણ કરવાનું તેમના સ્વભાવમાં જ નહોતું. 

પ્રકરણ ૪: પ્રશ્નપત્ર

ગણપતિ ઉત્સવ નજીક આવી રહ્યો હોવાથી, જીતુ અને હેતલ બાળકોને સાથે લઈને ગણપતિની મૂર્તિ ખરીદવા બજાર તરફ કારમાં જઈ રહ્યા હતા. રસ્તામાં આર્યાએ પ્રશ્ન કર્યો.

“મમ્મી, હું જ્યારે ગયા વેકેશનમાં ઈન્ડિયા ગઈ હતી, ત્યારે મેં દાદી પાસેથી ગણેશજીની સ્ટોરી સાંભળી હતી કે એકવાર કોઈ વાતથી એન્ગ્રી થયેલા મહાદેવ ઘરે આવે, ત્યારે પાર્વતી માતા બાથ લઈ રહ્યા હોય છે. ગણેશજી તેમને અંદર એન્ટર થતા રોકે, તો મહાદેવ તેમનું હેડ ઉડાવી દે છે અને અંદર એન્ટર થઈ જાય છે. પછી જ્યારે પાર્વતી માતા એમના દીકરા ગણેશની હેડ વગરની ડેડ બોડી જુએ છે, ત્યારે મહાદેવને કહે છે કે આ આપણો જ દીકરો હતો, ને તમે એને મારી નાખ્યો? ત્યારે મહાદેવ પોતાનું ત્રિશૂળ ફેંકી એલિફન્ટનું હેડ લાવીને ગણેશની બોડી પર ફિટ કરે છે, એટલે ગણપતિની બોડી હ્યુમનની છે, પણ હેડ એલિફન્ટનું છે. શું આ વાર્તા બરાબર છે મમ્મી?” 

“હા બેટા, આ વાર્તા તો મેં પણ તને નાનપણમાં કહેલી છે.” હેતલે જવાબ આપ્યો. 

જીતું કૈક બોલવાની તૈયારી બતાવે એ પહેલા આરવે વચ્ચે ટાપસી પૂરાવી. “હ્યુમનની બોડી પર એલિફન્ટનું હેડ કઈ રીતે ફિટ થાય? એ તો કેટલું મોટું હેડ હોય! મને કોઈ એલિફન્ટનું હેડ લગાડે તો હું તો ઊંચું જ ન જોઈ શકું.”

“મજાક નહિ, મારે સિરિયસલી જાણવું છે.” આર્યા અકળાઈને બોલી. 

“હા, તો હું પણ સિરિયસલી જ પૂછું છું.”

“અરે, હેડ તો પછી લગાડવાનું આવે, આ સ્ટોરીમાં પહેલેથી જ કંઈક લોચો લાગે છે. પપ્પા હું તમને એક પ્રશ્ન પૂછું?” આર્યા પપ્પા બાજુ ફરીને બોલી. 

જીતુએ કાર ચલાવતા જ કહ્યું, “હા બેટા, જરૂર પૂછ.”

“જો મમ્મી ઘરે બાથ લઈ રહ્યા હોય અને તમે કોઈ ઈમરજન્સી કામ માટે ઘરે આવો અને હું તમને રોકું કે મમ્મી બાથ લઈ રહ્યા છે, તો તમે શું કરો?”

“હું થોડી વાર વેઇટ કરું.” જીતુએ જવાબ આપ્યો.  

આર્યાએ ફરી પૂછ્યું, “પણ વેઇટ કરવા જેટલો સમય ન હોય તો?”

“તો હું તને સાઈડ પર કરી દઉં.”

“જો હું તમને રોકું તો તમે મને મારી નાખો?” આર્યાએ બહુ સીધી રીતે જ પૂછી લીધું. 

જીતુએ જવાબ આપ્યો, “ના, એવું તો હું સપનામાં પણ ન વિચારું, તને તો હું લાફો પણ નથી મારી શકતો.”

આર્યાના સવાલો પૂરા જ નહોતા થઇ રહ્યા. “શું મારી જગ્યાએ કોઈ અન્ય છોકરી કે છોકરો તમને રોકે તો તમે તેને મારી નાખો?”

“ના, બિલકુલ નહીં.”

હેતલ બાપ દીકરીનો સંવાદ સાંભળતા સાંભળતા વિચારી રહી હતી કે હવે આર્યાનો આગળનો સવાલ શું હશે અને એને જવાબ શું આપીશું. આરવ પણ કુતુહલતાથી સાંભળી રહ્યો હતો.

આર્યા ખુશ થઈને બોલી ઉઠી, “પરફેક્ટ, યુ આર માય ગુડ ડેડી. જો તમે એક સમજુ વ્યક્તિ થઈને કોઈને મારતા નથી, તો દેવોના દેવ મહાદેવ નાના કામ માટે ગણેશને કેમ મારી નાખે છે?”

જીતુ અને હેતલ બંને વિચારમાં પડ્યા. દર વર્ષે ગણપતિ ઉત્સવ ખૂબ ભક્તિભાવ અને ધૂમધામથી તેઓ ઉજવતા હતા, પણ આવો તાર્કિક વિચાર એમણે ક્યારેય કર્યો નહોતો.

થોડું કવર કરવા જીતુએ ટ્રાય કરી.
“ભલે માર્યા ગણેશને પણ સાથે સજીવન પણ કરી આપ્યા ને?”

આર્યા એમ માને એમ નહોતી. “પરંતુ એના માટે બીજા એક એલિફન્ટને માર્યો એનું શું? એની લાઇફ તો ગઈ ને?”

જીતું અને હેતલે એકબીજાની સામે જોયું. શું બોલવું એ બંનેમાંથી એકપણને સમજાતું નહોતું. 

“આમ તો તમે આપણા હિન્દુ રિલીજીયનની વાત કરો ત્યારે હ્યુમાનિટીની વાત કરતા હોવ છો, તો અહીંયા કોઈ નાના કારણ માટે કોઈનો જીવ લેવો અને એ પોતાનો સન છે એવી ખબર પડે એટલે એને જીવીત કરવા કોઈ બીજાનો જીવ લેવો, આમાં હ્યુમાનિટી ક્યાં છે, પપ્પા?” આર્યા થોડું અકળાઈને બોલી. 

હેતલ અને જીતુ બંને પાસે આર્યા અને આરવના પ્રશ્નોના જવાબ ન હતા, એટલે તેઓ ઈચ્છતા હતા કે બજાર જલ્દી આવી જાય તો આ મુદ્દો પૂરો કરી ખરીદીમાં બાળકોનું મન લગાડી દઈએ. બજાર હવે નજીક જ હતી, પરંતુ ત્યાં પહોંચાય ત્યાં સુધી વાત શરૂ રાખવી પડે તેમ હતી. 

હેતલે વાત ફેરવવા પૂછ્યું, “અચ્છા બાળકો, એ કહો કે આપણે કેટલી મોટી મૂર્તિ લેવી છે?”

આરવે નિર્દોષભાવે જવાબ આપ્યો. “આપણા ઘરના મંદિરમાં આવી શકે એટલી.”

આર્યા જાણે મનોમન કૈક નક્કી કરીને બેઠી હોય એમ બોલી. “એ તમે નક્કી કરજો, મારે પહેલા એ જાણવું છે કે મારે ગણેશની પૂજા શા માટે કરવાની? મહાદેવને શા માટે માનવાના? જો એ લોકો કરતા આપણે વધુ સમજુ હોઈએ તો આપણે એમને શા માટે મોટા માનીએ છીએ?”

જીતુ આર્યાના મનોમંથનને સમજી શકતો હતો, છતાં અત્યારે એની હાલત એવી હતી કે આર્યાના મનમાં સળવળતા પ્રશ્નોના સચોટ કોઈ જવાબો એની પાસે નહોતા. 

આરવને પણ જાણે અવસર મળ્યો. “હા આર્યા, મને તો સ્કૂલમાં પણ મારો એક ફ્રેન્ડ કહેતો હતો કે તમે તો એલિફન્ટ ગોડ, મંકી ગોડ, ટ્રી ગોડ એવા મલ્ટિપલ ગોડ માનો છો અને બીજી બાજુ એમ પણ કહો છો કે ગોડ એક જ છે.”

આટલી વાત થઈ ત્યાં તેઓ શોપિંગ મોલ પહોંચી ગયા અને જીતુ અને હેતલને થોડી રાહત થઈ. કાર પાર્ક કરી ગણેશજીની મૂર્તિ અને અન્ય ખરીદી કરી તેઓ રેસ્ટોરન્ટમાં જમવા ગયા. ત્યાં આર્યા અને આરવને તેનું મનપસંદ ભોજન મળી જતાં થોડા સમય માટે તેમનું મન એમાં પરોવાઈ ગયું. 

પરંતુ જીતુના મનમાં શાંતિ નહોતી. ઘરે ગણેશજીની સ્થાપના દસ દિવસ માટે કરવાની હતી, તેથી જીતુ જાણતો હતો કે આ બધા પ્રશ્નો ફરી આવશે જ અને તેના યોગ્ય જવાબો નહીં મળે તો આ નવી પેઢી તેનું અનુસરણ કરશે નહીં. ત્યાં જ બેઠા બેઠા જીતુએ ગૂગલમાં સર્ચ કર્યું, વૉટ્સએપમાં બે ચાર મિત્રોને પ્રશ્નો પૂછ્યા, પરંતુ સંતોષકારક જવાબ મળ્યા નહીં. એક મિત્રએ કોઈક પુસ્તકના કેટલાક ફોટાઓ તેને મોકલ્યા. બધા જમીને કારમાં બેઠા ત્યાં સુધી જીતુએ મિત્રએ મોકલાવેલ પુસ્તકના ફોટા વાંચી લીધા.

ઘરે પરત ફરતી વખતે જીતુએ પુસ્તકમાંથી વાંચેલી માહિતી આપવા પ્રયત્ન કર્યો.

“આર્યા, આ ગણપતિ એ એક લીડરના લક્ષણો દર્શાવતું પાત્ર છે. ગણ એટલે સમૂહ અને પતિ એટલે એના સંચાલક, એમ ગણપતિ એટલે કોઈ સમૂહના સંચાલક એટલે કે લીડર. તો કોઈ લીડરમાં જે જે ગુણો હોવા જોઈએ જેવા કે બધાની વાત સાંભળવી, શાર્પ વિઝન હોવું...”

પપ્પાની વાત વચ્ચેથી અટકાવતા આર્યા બોલી પડી. “એ મારો પ્રશ્ન નથી. મારો પ્રશ્ન એ છે કે મહાદેવ કોઈનું ખૂન કેવી રીતે કરી શકે? લીડરના ગુણ બતાવવાના હોય તો એમાં આ સ્ટોરીની શું જરૂર? સીધા જ કોઈ હાથીના બચ્ચાને લીડર બનાવીને સમજાવી શકાય ને? મને ખબર છે તમે ગૂગલમાંથી શોધીને મને સમજાવો છો. એ લીડરશીપના ગુણોવાળું મેં ઓલરેડી વાંચી લીધેલું છે.”

એક બાજુ હેતલ અને જીતુને દીકરીની કંઈક જાણવાની આટલી જિજ્ઞાસા જોઈને ખૂબ આનંદ થતો હતો તો બીજી બાજુ તેને સંતોષકારક જવાબ ન આપી શકવાનો વસવસો પણ અનુભવી રહ્યા હતા.

“એ જે હોય તે, પરંતુ ઉત્સવમાં મજા બહુ આવે. ડ્રમ વગાડવાની, આરતી કરવાની અને પ્રસાદ ખાવાની મને બહુ મજા આવે.” આરવે પોતાની વાત રજૂ કરી.

હેતલે આર્યાને સમજાવતા કહ્યું, “જો બેટા આર્યા, આરવ કેવું પોઝિટિવ જુએ છે, આપણે પણ પોઝિટિવ આઉટલુક રાખવાનો, ન સમજાય તેને ઈગ્નોર કરવાનું.”

“ઉત્સવમાં મજા તો મને પણ આવે છે, એની ના નથી, પરંતુ જો આવું જ હોય તો ઉત્સવ ઉજવવાનો કે પરંપરા ફોલો કરવાનો ડાયરેક્ટ કે ઈનડાયરેક્ટ ફોર્સ ન હોવો જોઈએ.” આર્યાએ સ્પષ્ટ વાત કરી. 

જીતુને લાગ્યું કે ફોર્સ કરવાનો કે હવે વધુ દલીલ કરવાનો કોઈ અર્થ નથી. એટલે તેણે કહ્યું, “તને કોઈ ફોર્સ નથી, તને સારું લાગે તે પ્રમાણે કરજે, બેટા. બરાબર?”

એ પછીથી આર્યા ગણેશ ઉત્સવ દરમિયાન બહુ નીરસ રીતે વર્તતી. પહેલા ગણપતિજીના મૂર્તિના શણગાર એ પોતાની ઈચ્છાથી ખુશી ખુશી કરતી, પણ હવે એણે આ બધું બંધ કરી દીધુ હતું. ઉચિત સમયે પૂછેલા ઉચિત સવાલોના ઉચિત જવાબ ન મળતા બાળમાનસ પર એની કેવી અસર થાય છે તે જીતું જોઈ રહ્યો હતો. આજ સુધી એણે બાળકોને પ્રશ્નો પૂછવા માટે હમેશા પ્રોત્સાહિત જ કર્યા હતા, પણ આજે પહેલી વાર એને લાચારીનો અનુભવ થઇ રહ્યો હતો. પોતાની પાસે જ યોગ્ય જવાબો ન હોવાથી તે આર્યાની જિજ્ઞાસાઓનું પોષણ કરી શકે તેમ નહોતો. 

બાળમાનસને સમજવું એ અઘરું કામ છે, એનાથી ય અઘરું કામ છે એને સંતોષ થાય તેમ એના પ્રશ્નોનું નિરાકરણ કરવું. બાળકો કુમળા છોડથી વિશેષ શું છે? એને વાળો તેમ વળવાના. પેરેન્ટિંગનો કદાચ સૌથી મોટો પાઠ એ જ છે કે બાળક બેઝીઝક થઇ સવાલો પૂછી શકે. ઘર એના માટે એ સ્થાન હોય જ્યાં તેના પ્રશ્નોને દબાવવામાં ન આવે. જુઠ કે ગપગોળાથી એને એના જવાબો તો મળી જશે પણ છતાંય સત્યને શોધવાની એની ખોજ ચાલુ રહેશે. દરેક બાળક પરંપરા સામે સવાલો ઉઠાવે એ એક તંદુરસ્ત અને પ્રગતિશીલ સમાજ માટે જરૂરી પણ છે, ને એજ પરંપરાઓનું સત્ય માતા-પિતા એની સામે લાવે એ પણ એટલું જ જરૂરી છે. 











પ્રકરણ ૫: બળતામાં ઘી

ગણેશ ઉત્સવના એકાદ મહિના પછી ઇઝરાયેલમાં સેના અને હમાસ સંગઠન વચ્ચે યુદ્ધ શરૂ થયું. ઇઝરાયેલના લોકો યહૂદીઓ અને હમાસના લોકો મુસ્લિમો હતા. ધર્મના નામે ચાલતા આ ઝઘડામાં કેટલાયે નિર્દોષ બાળકો અને સ્ત્રીઓ મૃત્યુ પામ્યા હતા. આ યુદ્ધના સમાચારો બધે ચર્ચાઈ રહ્યા હતા. આર્યા અને આરવ પણ આ બાબતે સોશિયલ મીડિયા અને ટીવી સમાચારો દ્વારા ઘણું જાણી રહ્યા હતા. બધા સાથે બેઠા હતા ત્યારે આર્યાએ પ્રશ્ન કર્યો.

“આ ધર્મ છે એ તો સારી વસ્તુ છે ને, એનાથી તો લોકો શાંતિથી રહેવા જોઈએ, પરંતુ આ તો જો ધર્મના નામે કેટલી અશાંતિ છે વિશ્વમાં, આ કરતા તો જે દેશો રીલીજીયન કે ગોડમાં નથી માનતા, તેઓ વધુ સારી રીતે શાંતિથી રહે છે.”

જીતુએ કહ્યું, “તારું અવલોકન તો ખૂબ ઊંડું છે, આર્યા અને વાત પણ સાચી છે.”

“તો આ ધર્મનું પાલન કે ઇશ્વરમાં માનવું જરૂરી છે? આપણે એમાં ન માનીએ અને એવું કઈ ફોલો ન કરીએ તો આપણને કોઈ તકલીફ કે કોઈ લોસ ખરો?” આર્યાએ બહુ નિર્દોષભાવથી પ્રશ્ન પૂછ્યો. 

જીતુએ મજાક કરતા કહ્યું, “ફોલો ન કરીએ તો પછી આપણને સ્વર્ગ ન મળે, નરકમાં જવું પડે.”

આર્યાએ દલીલ કરતા કહ્યું, “કમ ઓન પપ્પા, એ તો બધી મૃત્યુ પછીની વાતો છે, એવું કઈ હશે કે નહી એ પણ કેમ ખબર પડે? અત્યારે જીવતા છીએ તેનું શું? એ તો દેખીતું છે, તો એના સંબંધમાં ધર્મ કે ઇશ્વરનો કોઈ ઉપયોગ કે ફાયદો થવો જોઈએ ને!”

આ બધી વાતચીતો ચાલી રહી હતી, ત્યાં જ નવા સમાચાર આવ્યા કે ભારતના કાશ્મીરમાં કોઈ આતંકવાદીઓએ 28 નિર્દોષ લોકોની હત્યા કરી. આતંકવાદીઓએ લોકોને એમનો ધર્મ પૂછ્યો, જે લોકો મુસ્લિમ ન હતા એમને બધાની સામે જ ગોળી મારીને મારી નાખવામાં આવ્યા. 

આ સમાચાર સાંભળતા જ જીતુ અને હેતલને ખ્યાલ આવી ગયો કે બળતામાં ધી હોમાઈ ગયું છે. હવે આર્યાના પ્રશ્નોની આગ વધુ તીવ્ર થવાની છે. પરંતુ આર્યાએ વિપરીત વલણ દાખવ્યું. હવે તેણે મમ્મી પપ્પાને પ્રશ્નો પૂછવાનું બંધ કરી દીધું, કેમ કે અત્યાર સુધીની ચર્ચામાં તેને યોગ્ય જવાબો મળ્યા નહોતા, તેથી આ વિષય બાબતે આર્યાને હવે તેમના માતાપિતા પાસે સચોટ જવાબની અપેક્ષા ન હતી. 

આર્યા હવે ઈન્ટરનેટ અને AI માં પોતાના જવાબો શોધવા લાગી હતી. આર્યાએ જાણ્યું કે અત્યારના યુદ્ધો સિવાય પણ ધર્મના નામે કેટલાયે યુદ્ધો અગાઉ થઇ ચુક્યા છે, ક્રુસેડ્સ તેમજ થર્ટી યર વોર જેવા ધર્મયુદ્ધોમાં કેટલાયે લોકો માર્યા ગયા હતા. ભારતના ઇતિહાસમાં પણ રામાયણ અને મહાભારતમાં થયેલા ધર્મયુદ્ધોમાં સેંકડો લોકોના મૃત્યુ થયા હતા. આ બધું જાણીને આર્યાને જાણે ધર્મથી નફરત થવા લાગી હતી, પરંતુ હજુ તે વધુ જાણવા ઇચ્છતી હતી. તે કોઈ અપરિપક્વ નિર્ણય કરવા માંગતી ન હતી, તેથી તેણે પોતાનું રીસર્ચ ચાલુ રાખ્યું. 

આર્યાને જાણવા મળ્યું કે ભારત સહીત અન્ય દેશોમાં ધર્મના નામે ખૂબ અંધશ્રદ્ધા ફેલાયેલી છે. મંદિરોમાં દર્શન કરવા માટે VIP લોકો પૈસા આપીને દર્શન કરતા હોય છે, જયારે સામાન્ય લોકો માટે લાંબી લાઇન હોય છે. ધર્મના નામે પૈસાનો પણ બહુ મોટો ગેરકાયદેસર વ્યવહાર ચાલતો હોય છે. કર્મકાંડ, જ્યોતિષ, દોરા-ધાગા, હોમ-હવન, ભૂવા-વળગાડ આવી કઈ કેટલીય પ્રથાઓ વચ્ચે સાચું શું અને ખોટું શું શોધવું જ મુશ્કેલ બની ગયું છે. ધાર્મિક હોવું એ માત્ર દેખાડાની વાત હોય એમ સૌ કોઈ વર્તે છે અને પોતાના જ ધર્મને મહાન ગણી બીજાના ધર્મને ઉતારી પાડવાના ઝનૂની કૃત્યો કરતા રહે છે.

આર્યા ઘણી વાર પોતાના એક ટીચર વિવેક શાહ સાથે આની ચર્ચા કરતી રહેતી. વિવેક મૂળ ભારતીય હતા અને રેશનલ વિચારસરણી ધરાવતા હતા. આર્યાએ પોતાના રીસર્ચ બાદ ઘણા બધા પ્રશ્નો એમની સામે મૂક્યા. વિવેકસરે બધી વાત શાંતિથી સાંભળી અને પછી આર્યાને કહ્યું.

“આર્યા, આ ધર્મ એ એક ડર અને પ્રલોભન દ્વારા લોકોને કંટ્રોલમાં રાખવાની વ્યવસ્થા છે. લોકો એમાં જ પડ્યા રહે એટલે કેટલાક સત્તા લોલુપ લોકોએ આ ધર્મ બનાવ્યો છે.” એક સંદર્ભ આપતા એમણે આગળ જણાવ્યું, “આ જો સામ્યવાદના પ્રણેતા કાર્લ માર્ક્સ તો એમ કહે છે કે Religion is an opium for the people (ધર્મ એ લોકોને આપેલું અફીણ, વ્યસન છે). લોકો એમાં પડ્યા રહે, થોડો સમય એમને દુઃખ દૂર થયાનો અવાસ્તવિક અનુભવ થાય, પરંતુ વાસ્તવિક જીવનમાં કોઈ ફરક પડતો નથી.”

આ વાતોથી આર્યાના મનમાં વધુ સવાલો ઉત્પન્ન થયા. અત્યારે એનું મન જાણે કે આ છેડેથી બીજા છેડે અથડાઈ રહ્યું હતું. સાચું શું ને ખોટું શુંની મથામણોમાં એનું મન હવે એક સાયન્ટીસ્ટની જેમ જ વર્તી રહ્યું હતું. આટલા વર્ષોથી એના મમ્મી-પપ્પાએ એને આપેલા સંસ્કૃતિના પાઠો એક બાજુ એની સામે ઉભા હતા, જે એને પોતાના પણ લાગી રહ્યા હતા, છતાં બીજી બાજુ એના મનમાં તદ્દન નવો એક વિરોધાભાસ ઉભો થયો હતો. “શું અત્યાર સુધી મને જે જણાવવામાં, શીખવવામાં આવ્યું એ બધું ખોટું જ હતું?” આ સવાલે એની બેચેનીમાં વધારો કર્યો હતો.   

આર્યા એ હવે થોડી જાગૃતિથી પોતાની આસપાસના લોકોનું અવલોકન કરવાનું ચાલુ કર્યું. તેણે નોંધ્યું કે પપ્પા સાથે સ્પોર્ટ્સ ક્લબમાં આવતા ધર્મેશ અંકલ કોઈ ધર્મમાં નથી માનતા, તો પણ તેઓ ખૂબ સારા છે. પપ્પા પાસેથી એમની પ્રમાણિકતાના ઘણા કિસ્સા સાંભળ્યા છે અને તેઓ ગરીબોને પણ આર્થિક મદદ કરતા રહેતા હોય છે. બીજી બાજુ, પપ્પાની હોસ્પીટલમાં મેનેજમેન્ટમાં કામ કરતા એક વ્યક્તિએ જોબ પર જ પૈસા બાબતે છેતરપીંડી કરી હતી, પણ તેઓ મૂળ ધાર્મિક હતા અને ઘણી ધાર્મિક પ્રવૃતિઓમાં સંકળાયેલા હતા. એણે એના પપ્પા જેવા કેટલાક સારા અને સમજુ, પ્રમાણિક લોકો પણ જોયા કે જેઓ ધર્મમાં ખૂબ વિશ્વાસ ધરાવતા હતા, પરંતુ આર્યા ને એવું લાગતું હતું કે જો કદાચ તેઓ ધર્મમાં ન માનતા હોત તો પણ તેઓ આટલા સારા જ હોત. એ તો ફક્ત એક પરંપરાના ભાગ રૂપે ધર્મના રીતિ રિવાજો ફોલો કરતા હશે. 

આ માનસિક સમુદ્ર મંથનના અંતે આર્યા એવા એક નિર્ણય પર આવી હતી કે ધર્મ એક ધતિંગ છે, બીજું કઈ જ નહિ. તેના ફાયદા કરતા નુકસાન વધુ છે, તેમ છતાં જેને ફોલો કરવું હોય તે ભલે કરે પરંતુ તેમાં સીધું કે આડકતરું દબાણ ન હોવું જોઈએ. એનું અનુસરણ પૂર્ણ વૈકલ્પિક હોવું જોઈએ અને શક્ય હોય તો જેટલું અનુસરણ થઈ રહ્યું હોય તેની પાછળ કંઈક સમજાય તેવું કારણ હોવું જોઈએ. બીજા બધા કરે છે એટલે કોઈ એવું કરવા લાગે તે પરંપરા નહીં, પરંતુ અંધશ્રદ્ધા છે.

આર્યાએ પોતાનો આ નિર્ણય જીતુ અને હેતલને આરવની હાજરીમાં પોતે અભ્યાસ કરેલા સંદર્ભો સાથે જણાવી દીધો.

હેતલ અને જીતુની ચિંતા વધી ગઈ હતી. ઘરમાં રાખેલી દાદાની છબી સામે જોઈને જીતુ એ જ ચિંતામાં ગરકાવ થઇ ગયો હતો કે વર્ષો પહેલા દાદાજીને આપેલ વચનનું હવે આગળ પાલન થઇ શકશે કે કેમ? આર્યાના આ નિર્ણયથી 13 વર્ષના આરવનું માનસ પણ આ જ બધા વૈચારિક વમળોમાંથી પસાર થઈ રહ્યું હતું. આથી જીતુ અને હેતલની ચિંતા બમણી થઇ ગઈ હતી.

જીતુ દાદાને આપેલું વચન ક્યારેય ભૂલ્યો ન હતો. એણે આ વચન બાબતે હેતલની સહમતિ પણ લીધી હતી. બંનેએ સાથે મળીને દરેક ઉત્સવ, રીતિ રિવાજ, પરંપરા, દિનચર્યા એ પ્રમાણે જ રાખી હતી કે પૂરું સાંસ્કૃતિક વાતાવરણ બાળકોને મળી રહે. નિષ્ઠા અને પ્રયત્ન બંનેમાં કોઈ કમી ન હતી, તેમ છતાં આ પરિસ્થિતિ સર્જાઈ જે માતાપિતાને સિંહાવલોકન કરવા નિર્દેશ કરતી હતી.

પ્રકરણ ૬: સઘન પ્રયત્નો

જીતુ અને હેતલ ક્યારેક જ મંદિર જતા હતા. હવે તેમણે આ પરિસ્થિતિને સુધારવા, દાદાને આપેલ વચન પૂરું કરવા, નિયમિત મંદિરે જવાનું તથા તેના દરેક કાર્યક્રમોમાં ભાગ લેવાનું શરૂ કર્યું.  

આર્યા અને આરવને મંદિરે બધી પ્રવૃત્તિમાં સાથે લઈ જતા. પહેલા સહજ મુલાકાતે મંદિરે જતા, હવે મંદિરે જવાનો ચોક્કસ હેતુ હતો. જીતુ અને હેતલ માત્ર દર્શન કરવાના બદલે બધી પરંપરાઓ, માન્યતાઓ પાછળના હેતુ અને લોજીક સમજવામાં વધુ રસ લેતા હતા. બીજી બાજુ આર્યા અને આરવના મનમાં હવે મંદિર ફક્ત એક હરવા ફરવાનું, મનોરંજનનું સ્થળ હતું. તેમને હવે ધર્મ, સંસ્કૃતિ પ્રત્યે કોઈ સદ્ભાવ રહ્યો ન હતો. માતાપિતાને સારું લાગે તેટલા પૂરતો બાહ્ય દેખાવ તેઓ કરી રહ્યા હતા. 

આવા જ એક દિવસે એક સત્સંગ સભામાં જતી વખતે જીતુએ આર્યા અને આરવને કહ્યું.

“આર્યા, આરવ, આજે આપણે એક સત્સંગ સભામાં જઈ રહ્યા છીએ, તમને જે કંઈપણ પ્રશ્ન હોય તે ત્યાં પૂછી શકો છો.”

“તમને કોઈ પ્રશ્ન નથી? મેં આટલા પ્રશ્નો તો પૂછ્યા છે, એમાંથી જે ઠીક લાગે તે તમે જ પૂછી લેજો ને, અમે જવાબ સાંભળીશું.” આર્યાએ નીરસ જવાબ આપતા કહ્યું. 

“સારું, ચાલો, હું જ પૂછી લઈશ.” જીતુએ ખુશ થતા કહ્યું. 

સત્સંગમાં પહોંચતા જ ત્રણેય એ પોતાનું સ્થાન લીધું. સત્સંગ કરી રહેલ વક્તા ધર્મ અને ભક્તિના મહત્વ વિશે વાત કરી રહ્યા હતા. હોલમાં હાજર દરેક શ્રોતાગણ શાંતિથી એને શ્રવણ કરી રહ્યા હતા.
જીતુએ મનોમન પ્રશ્નો તૈયાર રાખ્યા હતા. આજે એના મનમાં એ આશા જન્મી હતી કે કદાચ સમસ્યાઓનું નિવારણ આજે થઇ જાય. સત્સંગ પૂર્ણ થતાં જ જીતુએ પ્રશ્ન પૂછ્યો.

“નમસ્તે મહોદય, મારો સવાલ ગણપતિજી અને શિવજીના સંબંધ વિષે છે. મને એ સવાલ થાય છે કે ક્રોધમાં આવીને શિવજીએ ગણપતિનું માથું કેમ કાપી નાખેલું? શું એ યોગ્ય હતું? અને જો એ માથું જોડી શકતા હતા તો એ જ કપાયેલું માથું જોડવાના બદલે હાથીનું માથું કાપી, અન્ય એક હત્યા કરી, એ માથું શા માટે લગાડ્યું?”

વક્તા માટે આ સવાલ અણધાર્યો હતો. “ભાઈ, આજનો આપણો આ વિષય નથી, અને આ મંદિર કૃષ્ણ ભક્તિ માટે કામ કરે છે, એ વિશે કોઈ પ્રશ્ન હોય તો જણાવો.” તેમણે કહ્યું. 

“સારું ચાલો, એ વિષે પૂછી લઉં. જો કૃષ્ણ પ્રમાણે ધર્મ ખૂબ મહત્વનો હોય તો આ કાર્લ માર્ક્સ કહે છે કે Religion is an opium. એ વિશે તમારું શું કહેવું છે?” જીતુએ સવાલ પૂછ્યો.

“કાર્લ માર્ક્સ મોટા કે કૃષ્ણ? તમને કૃષ્ણમાં શ્રદ્ધા નથી લાગતી.” વક્તા ચિઢાઈને બોલ્યા. 

જીતુએ ખૂબ પ્રેમથી કહ્યું, “કૃષ્ણમાં શ્રદ્ધા છે જ, એટલે જ તો મંદિરે આવીએ છીએ.” 

“જો શ્રદ્ધા હોત તો આ પ્રશ્ન જ ન થયો હોત, શ્રદ્ધા વધારો એટલે જવાબ આપો આપ મળી જશે.” આમ કહી વક્તા બીજા શ્રોતાનો પ્રશ્ન સાંભળવા ફરી ગયા. 

જીતુએ આર્યા સામે જોયું, એ પણ જીતુ સામે જ જોતી હતી. જીતુ આજે દીકરીની નજર સામે નજર મેળવી ન શક્યો અને નીચું જોઈ ગયો. તેની આશા નિરાશામાં પરિવર્તિત થઇ ચૂકી હતી. 

ઘરે આવીને આર્યાએ આખી વાત હેતલને કહી. કઈ રીતે પપ્પાએ પ્રશ્નો પૂછ્યા અને કઈ રીતે વક્તા એનો જવાબ આપવાને બદલે પપ્પાની શ્રધ્ધા સામે જ સવાલો કરી બેઠા એ વિષે એણે વિસ્તૃતમાં જણાવ્યું. 

“તો તો મમ્મી, જો શ્રદ્ધા નથી એ જ આપણો પ્રોબ્લેમ હોય, તો કંઈપણ જાણવા માટે આપણે પહેલેથી જ શ્રદ્ધા રાખવી પડે, કંઈપણ જાણ્યા વગર જ જો શ્રદ્ધા રાખવાની હોય તો એ અંધશ્રદ્ધા ન થઈ?”

હેતલ પાસે હા પાડ્યા સિવાય કોઈ વિકલ્પ નહોતો. “તારી વાત તો સાચી છે, બેટા. કઈક જાણ્યા સમજ્યા પછી વિશ્વાસ વધે તો જ શ્રદ્ધા કહેવાય.” એણે જીતુના ઉદાસ ચહેરા સામે જોયું.

“આ તો એવી વાત થઈ કે ધારો કે પપ્પાથી કોઈ દર્દીને સારું ન થયું અથવા પપ્પાથી કોઈ ભૂલ થાય સારવારમાં, તો પપ્પા દર્દીઓને એમ જણાવી શકે કે તમને શ્રદ્ધા નહીં હોય મારા પર, એટલે સારું નથી થતું.” કહીને આર્યા હસવા લાગી. 

“કોઈપણ પ્રશ્નનો યુનિવર્સલ જવાબ થઈ ગયો આ તો. કહી દો કે શ્રદ્ધા નહિ હોય, એટલે કામ ખતમ.” આરવે પણ હસતા કહ્યું.

જીતું અને હેતલ પણ બાળકોના હાસ્યને જોઇને થોડી વાર ઉદાસી ભૂલી હસી પડ્યા. 

આર્યોએ વાત પૂરી કરતા કહ્યું, “જુઓ, Pew research ના આંકડા પ્રમાણે વિશ્વમાં, ખાસ કરીને યુરોપીય દેશોમાં ધર્મ સાથે અસંબંધિત (religiously unaffiliated) લોકોની સંખ્યા વધી રહી છે. આ વાત પણ ધર્મ બિનજરૂરી હોવા તરફ નિર્દેશ કરે છે. ઈશ્વરમાં માનવાવાળા લોકો પણ ઓછા જ થઈ રહ્યા છે, પરંતુ ધર્મથી દૂર થતા લોકોની સંખ્યા તો ખૂબ ઝડપથી વધી રહી છે. પપ્પા, જરૂરી નથી કે આપણે ય આપણી શ્રધ્ધા માટે જ બધું કરીએ, થોડું રેશનલી વિચારી નિર્ણય લઈએ એ જરૂરી છે હવે.”

નવી પેઢીનું સંશોધન કેટલું ઊંડું હોઈ શકે તેનો અનુભવ આર્યા માતાપિતાને કરાવી રહી હતી અને જીતુ અને હેતલ પાસે હા માં હા ભેળવવા સિવાય કોઈ વિકલ્પ ન હતો.

જીતુ અને હેતલ જેમ જેમ સમસ્યાનું સમાધાન શોધવા પ્રયત્ન કરતા હતા, તેમ તેમ સમસ્યા વધતી જતી હતી. દાદાને આપેલું વચન તો દૂર, જીતુને હવે પોતાને એવું લાગતું હતું કે આપણે ખરેખર કોઈ ખોટા માર્ગે તો નથી ને? કેમ કે આર્યાના પ્રશ્નો ખૂબ તાર્કિક હતા, એમાં કોઈ અપરિપક્વતા, આવેશ કે તિરસ્કારની ભાવના ન હતી. તે પ્રશ્નો ખરેખર કંઈક સમજવા માટે સહજ રીતે પૂછાયેલા પ્રશ્નો જ હતા. કોઈને ખોટા પાડીને પોતાની મોટાઈ સાબિત કરવા કે અહંકાર પોષણ કરવા કરાયેલા આ પ્રશ્નો નહોતા. કોઈપણ સમજુ વ્યક્તિને થઈ શકે તેવા જ આ સામાન્ય પ્રશ્નો હતા. 

જીતુ અને હેતલ પણ ખૂબ હોશિયાર અને સમજુ હતા. પૂરતો સમય હોય તો તેઓ આ પ્રશ્નોના જવાબ શોધવા સક્ષમ જ હતા, પરંતુ હાલમાં ચિંતા અને દ્વિધાની પરિસ્થિતિમાં તેમને શું કરવું અને શું ન કરવું એ સમજાતું ન હતું. 



પ્રકરણ ૭: આશાનું કિરણ 

કોઈ જ ઉપાય ન દેખાતા જીતુએ આ વિષે પોતાના પપ્પા ધીરુભાઈ સાથે વાત કરી. ફોન પર ચાલેલી લાંબી ચર્ચામાં જીતુએ પોતાની ચિંતા, દાદાજીને આપેલા વચન અને આર્યાના પ્રશ્નો વિષે દિલ ખોલીને વાત કરી.

“મેં ખૂબ કોશિશ કરી, પપ્પા. મારા અને હેતલથી બનતા બધા જ પ્રયાસો અમે કરી જોયા. ભારતની વારંવાર મુલાકાત હોય કે પછી આપણા ધાર્મિક કાર્યોનું આચરણ, નાનપણથી જ મેં એમને એવું વાતાવરણ આપ્યું કે જેથી એ આપણી સંસ્કૃતિના મૂલ્યોને સમજે, ઓળખે અને અપનાવે. પણ સમયાંતરે આર્યા અને આરવના મનમાં એવા પ્રશ્નો જન્મતા ગયા કે જેનો અમે સમયસર ઉત્તર ન આપી શક્યા. જાણે કે બાજી બગડી ગઈ હોય એમ અમારી બધી મહેનત પર પાણી ફરી ગયું હોય એવું અમને દેખાય છે.” જીતુએ પોતાની નિરાશા ઠાલવી.

ધીરુભાઈએ સાંત્વના આપતા જણાવ્યું, “એમાં તારો કોઈ વાંક નથી, દીકરા. વિદેશ તો ઠીક અહીંયા પણ નવી પેઢીમાં એવા જ હાલ છે. આજકાલના બાળકો અને યુવાનોના પ્રશ્નો સામે આપણે પણ નિરુત્તર થઈ જતા હોઈએ છીએ. તે તારાથી બનતા બધા પ્રયાસો કરી જોયા ને! તો આટલો અફસોસ ન કર.”

“અફસોસ તો થાય ને પપ્પા, જો આ પેઢી આપણી સંસ્કૃતિને ભૂલી જશે તો કાલે ઉઠીને એને અવળા માર્ગે જતા વાર નહિ લાગે. આપણી સંસ્કૃતિ જ આપણી ધરોહર છે ને! પૈસા, ચીજવસ્તુ ને સુખસગવડો આ બધી મટીરીયલીસ્ટિક વસ્તુઓ તો ગમે ત્યાં, ગમે ત્યારે કમાઈ લઈશું, પણ જો આપણે આપણા ઈશ્વરને, ધર્મને, રીવાજોને ના સમજ્યા તો આપણી ઓળખ શું? સુખ બધે જ છે, પણ શાંતિ તો આપણા મૂળમાં જ છે ને!” જીતુએ ચિંતાભર્યા સ્વરમાં કહ્યું.

ધીરુભાઈ બહુ શાંતિથી જીતુની વાત સાંભળી રહ્યા હતા. જીતુંના હ્રદય પર શું વિતી રહ્યું છે તેને પોતે સારી રીતે સમજતા હતા. બહુ વિચાર કર્યા બાદ ધીરુભાઈને એક ઉપાય સૂઝ્યો. “જીતું, તું એક કામ કર ને. તારો પેલો મિત્ર છે ને પ્રકાશ. એની સાથે વાત કર ને. સાંભળ્યું છે કે એ અને એની પત્ની એક અલગ જ પ્રકારની બાળ શિક્ષણ વ્યવસ્થા પર કામ કરી રહ્યા છે. ધર્મ અને સંસ્કૃતિના વિચારોને એ શિક્ષણમાં કેન્દ્ર સ્થાને રાખે છે. એ ચોક્કસ આમાં તારી મદદ કરી શકશે.”


“હા, એ વાત તો સાચી. પ્રકાશ ફેસબુક પર આવી પોસ્ટ પણ મૂકતો રહેતો હોય છે. પરંતુ એ થોડો કડક સ્વભાવનો છે. હું વાત કરીશ એટલે પહેલા તો એ મારા પર જ ગુસ્સે થશે.”

“કેમ? ગુસ્સે શા માટે?”

“અમે સાથે ભણતા ત્યારે એ ખૂબ પુસ્તકો વાંચતો. ખાસ કરીને ભારતીય ફિલોસોફી પર. મને એણે ખૂબ ટકોર કરેલી કે તું પણ પુસ્તકો વાંચ. પણ મેં ભણવા સિવાય બીજે ક્યાય ધ્યાન જ ન આપેલું. અત્યારે એમ થાય છે કે થોડું વાંચ્યું હોત તો આજે આર્યાના પ્રશ્નોના થોડા ઘણા જવાબ હું આપી શક્યો હોત.” જીતુએ વાત સમજાવતા કહ્યું.

ધીરુભાઈએ કહ્યું, “વાંધો નહિ, તો પણ એ તારો બહુ સારો મિત્ર છે. એટલે ચોક્કસ આમાં કૈક રસ્તો બતાવશે. એવું હશે તો આર્યા આ દિવાળી પછી ભારત આવવાની જ છે, તો એમની પ્રકાશ સાથે મુલાકાત ગોઠવી શકાય જો તને યોગ્ય લાગે તો.”

“સારું પપ્પા, હું કાલે જ એને ફોન કરું છું.”

આટલા વર્ષો પછી પ્રકાશને કોલ કેમ કરવો એ જીતુને સમજાતું નહોતું. કોલેજ સમયે બંને વચ્ચે ગાઢ મિત્રતા હતી. MBBSમાં બંને સાથે ભણતા ત્યારથી જ પ્રકાશના વિચારો બાકીના વિદ્યાર્થીઓથી અલગ પડતા. હમેશા સત્યનો પક્ષ લેનાર વ્યક્તિ એટલે પ્રકાશ, ચાહે એમાં એનું પોતાનું નુકશાન હોય તો પણ, માટે જ પોતે બક્ષીપંચ (OBC) જાતિમાં આવતો હોવા છતાં કોલેજકાળમાં થયેલા રાષ્ટ્રવ્યાપી આરક્ષણ સામેના આંદોલનમાં તે આરક્ષણ બંધ કરાવવાના પક્ષે સક્રિય હતો. પ્રકાશને હમેશા લાગતું કે રાષ્ટ્ર કે સમાજની ઉપરછલ્લી દેખાતી સામાન્ય સમસ્યાઓ સામે કામ કરવાથી ઉકેલ નહિ આવે, એનો ઉકેલ એજ્યુકેશન સિસ્ટમમાં છે, એટલે જ એણે MD કર્યા પછી પણ પોતાની એક અલગ જ બાળ શૈક્ષણિક સંસ્થા શરુ કરી. જેમાં વિદ્યાર્થીઓને ગોખણપટ્ટી વાળું, જોબ ઓરીએન્ટેડ ભણતર આપવામાં આવતું નથી, ત્યાં બાળકોનો સર્વાંગી વિકાસ થાય, સાથે તેના માતા-પિતા પણ સનાતન સંસ્કૃતિને સમજે, જીવનમાં ઉતારે એ માટેનું આયોજન એણે કરેલુ. ભલે જીતુ અને પ્રકાશ હવે રોજ વાતચીત કરી શકતા નહોતા, પણ છતાં બંને એકબીજાના આજે પણ સારા મિત્રો હતા અને જીતુ માટે તો આ સમસ્યાનું જો કોઈ સમાધાન કરી શકે એમ હોય તો હાલ એ પ્રકાશ જ હતો. 

બીજા દિવસે જીતુએ પ્રકાશને ફોન કર્યો. ઘણા વર્ષો પછી બંને મિત્રોને એકબીજા સાથે સુખ-દુઃખની વાતો કરવાની તક મળી. પ્રકાશની પ્રેક્ટીસ સાથે સ્કૂલ પણ ખૂબ સારી ચાલે છે એ જાણી જીતુને આનંદ થયો. જીતુ આર્યા વિષે વાત કરવા ઈચ્છતો હતો પણ હજી એના મનમાં થોડો ખચકાટ હતો. ઔપચારિક વાતો પૂરી કર્યા બાદ જીતુએ પૂછ્યું.

“સાંભળ ને દોસ્ત, મારા થોડા સવાલો હતા. હમણાથી વિશ્વમાં આ ધર્મના કારણે જે ઝગડાઓ થઇ રહ્યા છે, તેનાથી મારું મન બહુ વ્યથિત છે. તારું શું કહેવું છે એ ઉપર?”

“જીતુ, એ ધર્મના ઝગડા નથી, એ રિલિજીયન ઝગડાઓ છે.” પ્રકાશે જવાબ આપ્યો. 

“પણ, ધર્મ અને રીલીજીયન તો એક જ ને?”

“ના, બિલકુલ નહીં.”

જીતુને આશ્ચર્ય થયું. “કઈ રીતે? ધર્મને જ તો આપણે અંગ્રેજીમાં રીલીજીયન કહીએ છીએ.”

“ફોન પર વધુ ડિટેલમાં ચર્ચા કરવી તો શક્ય નથી, છતાં એક વાત કહું. તે પુત્રધર્મ, પતિધર્મ, રાષ્ટ્રધર્મ એવા શબ્દો સાંભળ્યા છે ને?” પ્રકાશે પૂછ્યું. 

જીતુએ કહ્યું, “હા”

“તો, આ ત્રણેય શબ્દોનું અંગ્રેજી કરી બતાવ તો.” પ્રકાશે ટાસ્ક આપ્યો. 

“સન રિલિજીયન, વાઈફ રિલીજીયન અને નેશન રિલીજીયન?” જીતું વિચારીને બોલ્યો. 

“શું આવા શબ્દો તે પહેલા ક્યારેય સાંભળ્યા છે?”

“ના, સાંભળ્યા તો નથી જ, પરંતુ બોલવામાં પણ વિચિત્ર લાગે છે.”

“બસ, તો એના પરથી જ ખ્યાલ આવે છે કે ધર્મ એ રિલીજીયન નથી. રિલિજિયન માટે જો કોઈ હિન્દી કે ગુજરાતી શબ્દ આપવો હોય તો એ છે અધર્મ.” પ્રકાશે સ્પષ્ટતા કરી. 

“શું વાત કરે છે? એકદમ ઊલટું?”

“હા, પરંતુ એની વિસ્તૃત ચર્ચા તું ભારત આવે ત્યારે કરીશું. ક્યારે આવવાનો છે?”

જીતુને જાણે કે આર્યા વિષે વાત કરવાની તક મળી. “હું તો આ વર્ષે આવી શકું તેમ નથી, પરંતુ મારી દીકરી આર્યા ત્યાં આવવાની છે એક મહિના પછી. પ્રકાશ, સાચું કહું તો તને ફોન કરવાનો હેતુ પણ આર્યા જ છે. એના મનમાં ઘણા પ્રશ્નો છે અને તે એવું માને છે કે ધર્મ એક ધતિંગ છે. એના કારણે એનું વર્તન પણ ખૂબ બદલાયું છે.” જીતુએ આર્યા વિશેની બધી જ વાત સંક્ષિપ્તમાં પ્રકાશને કહી જણાવી. 

પ્રકાશે બધું સાંભળીને કહ્યું, “દોસ્ત, ટીનએજમાં આવા પ્રશ્નો થવા સહજ છે અને તેના યોગ્ય સંતોષકારક જવાબો ન મળે એટલે આવા નિર્ણય પર આવી જવું એ ય સ્વાભાવિક છે. આર્યાનો આમાં કઈ વાંક નથી”

“વાંક કોઈનો નથી જ. પણ મારા અમેરિકા આવવાના નિર્ણય સમયે દાદાને મેં વચન આપેલું કે અમેરિકામાં રહીને પણ અમે આપણી પરંપરાઓ અને જીવન મૂલ્યોને અનુસરીશું અને વિદેશમાં રહેવા છતાં કાયમ ભારતીય જ રહીશું. મેં અને હેતલે આ દિશામાં ઘણા પ્રયત્નો પણ કર્યા, પણ...” જીતુએ હવે દિલ ખોલીને બધું જણાવ્યું. 

“ચિંતા ન કર, મિત્ર. આપણે એવું કરીએ કે જયારે આર્યા ભારત આવે ત્યારે એ મારા ઘરે આવી શકે એવું આયોજન કરીએ. જેથી એના જે કોઈ પ્રશ્ન હશે, એનું સમાધાન મેળવવાનો આપણે પ્રયત્ન કરીશું.” પ્રકાશે દિલાસો આપતા કહ્યું. 

જીતુએ જણાવ્યું, “પરંતુ, પ્રોબ્લેમ જ એ છે કે હવે તે કોઈ સાથે આ વિષય પર ચર્ચા કરવા પણ તૈયાર નથી. એણે એનો નિર્ણય ફિક્સ કરી લીધો છે અને એમાય એ તને ઓળખતી નથી, તો તારા ઘરે આવવાનું તો દૂર, એ આ બાબતે રસપૂર્વક વાત કરશે કે નહીં તે જ પ્રશ્ન છે. એ મારા કરતાં પણ ખૂબ બુદ્ધિશાળી છે એટલે એના પ્રશ્નો પણ સામાન્ય નહીં હોય, સાથે એ ઈન્ટરનેટ પરથી ઘણું જાણીને વાત કરતી હોય છે.”

પ્રકાશે થોડી વાર વિચાર્યું અને બોલ્યો, “જીતુ, આર્યા ત્યાં આસપાસમાં છે? તો મારી સાથે ફોન પર વાત કરાવ. એવું કહેજે કે તું ભારત જવાની છે તો મારા મિત્ર પ્રકાશને તારું કંઈક કામ છે.”

જીતુએ આસપાસ જોયું. “હા, એ એના રૂમમાં જ લાગે છે. હું હમણાં બોલાવું છું.”

જીતુએ આર્યાને બોલાવી. જીતુએ “મારા એક દોસ્ત પ્રકાશ અંકલ તારી સાથે વાત કરવા ઈચ્છે છે” એમ કહ્યું, એટલે આર્યાએ ફોન હાથમાં લઇ પ્રકાશ સાથે વાત શરુ કરી. “ગુડ મોર્નિંગ પ્રકાશ અંકલ? કેમ છો?”

“ગુડ મોર્નિંગ, બેટા. હું મજામાં છું. તું મને નથી ઓળખતી પણ હું અને તારા પપ્પા વર્ષો જુના મિત્રો છીએ. અચ્છા, આર્યા, તું ભારત આવે ત્યારે મારા એક મિત્ર પાસેથી એક પુસ્તક લાવવાનું છે. તું લઈ આવીશ?” પ્રકાશે પૂછ્યું.

આર્યાએ જવાબ આપતા કહ્યું, “હા કેમ નહીં, અહી ઘરે પહોંચાડી દેજો હું લઈ આવીશ.” 

“સરસ, થેંક્યું. અચ્છા બેટા, તારા પપ્પાએ મને જણાવ્યું કે તું ભણવામાં ખૂબ જ હોશિયાર છે અને ખૂબ બુદ્ધિશાળી પણ છે, તો એક પ્રશ્ન પૂછું?” પ્રકાશે પોતાની વાત રજૂ કરતા કહ્યું.

“હા, પૂછો ને”

પ્રકાશ માટે આ જ તક હતી. “જો રાજ 10 કિલોમીટરનું અંતર એક કલાકમાં પૂરું કરે છે અને પ્રિયાને એટલું અંતર કાપતા 1 કલાક અને 10 મિનિટ લાગે છે, તો આ બેમાંથી કોનો સ્ટેમીના સારો કહેવાય?”

આર્યાએ ઉત્સાહમાં આવી તરત જવાબ આપ્યો, “રાજનો, આટલો સહેલો સવાલ!”

“હમમ...પણ જો રાજ રોડ પર ચાલી રહ્યો હોય અને પ્રિયાએ રેતીમાં ચાલીને આ અંતર કાપ્યું એમ કહું તો? હવે વધુ સારો સ્ટેમીના કોનો?”

“તો પ્રિયાનો સ્ટેમિના સારો કહેવાય.”

“રાજનું વજન 105 kg અને પ્રિયાનું વજન 45 છે.” પ્રકાશે વધુ વિગતો ખોલવાની શરુ કરી. 

આર્યાએ વિચાર્યું. “તો તો અફકોર્સ રાજ બેટર ગણાય.”

“પણ રાજની ઉંમર 21 વર્ષ છે અને પ્રિયા 75 વર્ષની છે.”

આર્યા હસી પડી. “તો પ્રિયા વધુ બેટર છે.” 

“અને જો હું કહું કે રાજ ઘોડાનું નામ છે અને પ્રિયા માનવ છે, તો તું શું કહીશ?” પ્રકાશે આર્યાને વધુ મૂંઝવી.  

“પણ એ બંનેની તો સરખામણી જ ન થાય.” આર્યાએ દલીલ કરી. 

“કરેક્ટ, તો શું સમજાયું તને આપણી આ વાત પરથી?”

આર્યાએ બહુ સહજતાથી કહ્યું, “એજ કે પૂરી માહિતી વગર યોગ્ય નિર્ણય થઈ શકે નહીં, જેમ માહિતી બદલાય તેમ આપણો નિર્ણય બદલાયા કરે.” 

પ્રકાશે હજુ વધુ સ્પષ્ટતાથી પૂછ્યું, “તો કોઈ પણ નિર્ણય ફક્ત આપણી બુદ્ધિથી થઈ શકે?”

“ના. પૂરી માહિતી હોવી જરૂરી છે.” 

“વેરી ગુડ, તું ખૂબ જ સમજુ છોકરી છે.” 

“થેન્ક યુ અંકલ.” આર્યાએ આભાર વ્યક્ત કરી ફોન જીતુને આપ્યો.

“મારે જે વાત કરવી હતી તે કરી દીધી છે.” જીતુએ પ્રકાશને જણાવ્યું. “ધાર્યું હતું એમ તીર નિશાને જ લાગશે. એક અઠવાડિયામાં ફોન કરું તને.”

જીતુએ “સારું” કહી વાત પૂરી કરી. મનોમન એ પણ બહુ ખુશ હતો આજે. આટલા સમય પછી પહેલી વાર એવું થયું હતું કે આર્યાને કોઈની વાતમાં દમ લાગ્યો હોય. આર્યાએ એ પછી આખો દિવસ પોતાના કામમાં વિતાવ્યો પણ વચ્ચે વચ્ચે એ પ્રકાશ અંકલ સાથે થયેલી વાતચીતને યાદ કરી પોતાને જ પ્રશ્નો પૂછી રહી હતી. એક નાની એવી હલચલ તો એના મનમાં શરુ થઇ ગઈ હતી.

બીજે દિવસે સવારે બ્રેકફાસ્ટ સમયે આર્યાએ જીતુને પૂછ્યું, “પપ્પા, પ્રકાશ અંકલ તમારી સાથે ભણતા?”

“હા, અમે MBBSમાં એક જ બેચમાં હતા.” જીતુએ જમતા જમતા જવાબ આપ્યો. “એમણે પછી એનેસ્થેસિયામાં MD કર્યું અને અત્યારે પ્રાઈવેટ પ્રેક્ટિસ કરી રહ્યા છે. સાથે સાથે બાળકોને સાંસ્કૃતિક શિક્ષણ મળે એ માટે અલગ શિક્ષણ વ્યવસ્થા પણ ચલાવે છે.”

“ઈમ્પ્રેશીવ.” આર્યા ધીમેથી બોલી.

જીતું થોડો આનંદમાં આવી ગયો હતો. “કેમ? તને પ્રકાશ અંકલ વિશે જાણવાની ઈચ્છા કેમ થઈ?”

“કાલે એમની જોડે વાત કર્યા પછી હું મોડે સુધી ઊંઘી ન હતી. એમણે જે કહ્યું એ પરથી મને એવું લાગે છે કે આપણે ક્યારેય કોઈ અંતિમ નિર્ણય પર આવવામાં ઉતાવળ ન કરવી જોઈએ. આપણી બુદ્ધિ ગમે તેટલી તીવ્ર હોય તો પણ યોગ્ય અને પૂરતી માહિતીના અભાવે ખોટો નિર્ણય થઈ શકે છે.” આર્યાએ ચોખવટ કરી. 

જીતુએ હસતા હસતા કહ્યું, “પ્રકાશ મારી સાથે 5 વર્ષ ભણ્યો એટલે ઘણો હોશિયાર થઈ ગયો છે, તારા પ્રશ્નો તું એને પૂછજે.”

“બસ બસ, ખોટી બડાઈ ન મારો અને મારા પ્રશ્નો કઈ મારા એકના જ થોડા છે! કેટલાય લોકોને આવા પ્રશ્નો છે. પ્રકાશ અંકલ માટે પણ એ પ્રશ્નોના જવાબ આપવા સરળ નહિ જ હોય. પપ્પા, હું અત્યારે ઓનલાઈન એક એથીસ્ટ ગ્રુપમાં મેમ્બર છું, જેમાં એક લાખ કરતા વધુ લોકો છે અને બધાને આવા જ પ્રશ્નો છે.” 

“જો બેટા, બીજાનું તો મને ખબર નથી, પણ હું ઈચ્છું છું કે તું તારા પ્રશ્નોનું લિસ્ટ બનાવી રાખ. તારે આમ પણ ઇન્ડિયા જવાનું જ છે, ત્યારે પ્રકાશ અંકલ અથવા તો બીજા કોઈ એવા વ્યક્તિને મળજે. મને લાગે છે કે તને ભારતમાંથી જ સમાધાન મળશે.” જીતુએ આખરે પોતાના મનની વાત જણાવી. 

આર્યા કૈક વિચારીને બોલી, “હા એક ટ્રાય ત્યાં પણ કરી જોઈએ.”

જીતુ અને હેતલ આખરે એ વાતથી ખુશ હતા કે આર્યા હવે પ્રકાશ સાથે પોતાના પ્રશ્નોની ચર્ચા કરવા તૈયાર થઈ હતી. મોટી મોટી દીવાલોની તૂટવાની શરૂઆત પણ એક નાનકડી તિરાડથી જ થતી હોય છે, આર્યાના કેસમાં આ તિરાડ પડી ચૂકી હતી. આમ પણ દાદાને આપેલું વચન નિભાવવા માટેનો જીતુનો લગભગ આ અંતિમ પ્રયત્ન હતો. અન્ય પરિવારજનો માટે પણ આર્યાનો આ ભારત પ્રવાસ કોઈ પરિક્ષાથી ઓછો ન હતો. 

ભૂતકાળની પૃષ્ઠભૂમિમાં ઘટિત થયેલી આ ઘટનાઓ પોતે આર્યાનું ભવિષ્ય કઈ દિશામાં વળે છે એ જોવા ઉત્સુક હતી. ભવિષ્યથી બેખબર આર્યા હાલ તો ભારત આવી પહોંચી હતી.  


પ્રકરણ ૮: ઔપચારિક મુલાકાત 

બે દિવસ આરામ કર્યા બાદ આર્યાએ પ્રકાશ અંકલને ફોન કર્યો.

“હેલ્લો, પ્રકાશ અંકલ, હું સુરત આવી ગઈ છું, તમારું પુસ્તક સાથે લઇ આવી છું. તો ક્યારે આપવા આવું?” આર્યાએ પૂછ્યું. 

“વાહ, સરસ. તું કાલે જ આવી શકે છે. થોડો વધુ સમય લઈને આવજે જેથી આપણે તારા પ્રશ્નો પર ચર્ચા કરી શકીએ.” પ્રકાશે જણાવ્યું. 

“ના, આ વખતે તો હું દાદા સાથે આવીશ, ફક્ત પુસ્તક આપવા માટે. પછી યોગ્ય લાગશે તો ફરી આવીશ. આમ પણ હું ફક્ત બે અઠવાડિયા માટે જ આવી છું. મારે ખરીદી કરવાની છે, ગામ જવાનું છે, બે ત્રણ પ્રસંગોમાં જવાનું છે અને દાદા દાદી સાથે પણ થોડા દિવસો રહેવાનું છે.” આર્યાએ પોતાની લીસ્ટ રજૂ કરી. 

“પણ, તું તો ઘણા પ્રશ્નો લઈને આવી છે, એવું જીતુએ મને જણાવ્યું હતું. એ બધા પર ચર્ચા વિચારણા કરવા માટે તારે કમસેકમ સાત દિવસ તો આપવા પડશે ને!” જીતુએ પૂછ્યું.

“હા, અંકલ પ્રશ્નો તો ઘણા છે, પરંતુ અત્યાર સુધીના મારા અનુભવે મને નિરાશા જ મળી છે. એટલે મને વધુ હોપ નથી. પ્લીઝ, ખોટું ન લગાવતા.”

“ના, તને જેમ યોગ્ય લાગે તેમ, પરંતુ આપણી પેલી વાત યાદ છે ને? પહેલેથી કોઈ પૂર્વગ્રહ કે અંતિમ નિર્ણય પર આવી જવું એ યોગ્ય નથી, રાઈટ?”

“રાઈટ. એ યાદ છે મને અને હું પ્રોમિસ આપું છું કે હું ખુલ્લા મનથી તમારી વાત સાંભળીશ અને કોઈ પણ પૂર્વગ્રહ વગર સમજવાનો પ્રયત્ન કરીશ.” આર્યાએ પ્રોમિસ આપતા જણાવ્યું.

બીજે જ દિવસે ઔપચારિક પ્રાથમિક મુલાકાત માટે આર્યા દાદા ધીરુભાઈ સાથે પ્રકાશના ઘરે પહોંચી. બહુ સામાન્ય બાંધણીનું એ ઘર ભારતીય સંસ્કૃતિનો પરિચય આપી રહ્યું હતું. એક લાઈબ્રેરી જેવો બની શકે તેટલા પુસ્તકો સમાવી ઉભેલો કબાટ, અલગ અલગ ઇન્ડોર પ્લાન્ટ્સ, મેડલ અને શીલ્ડ્સથી ભરાઈ ગયેલી અભરાઈ, રસોડામાં મુકાયેલા માટી અને કાંસાના વાસણો,  આ બધું જોઈ આર્યાને ખૂબ નવાઈ લાગી. આવું ઘર એણે પહેલી વાર જોયું હતું. આર્યાએ નોંધ્યું કે ઘરમાં કોઈ ડાઈનીંગ ટેબલ નહોતું. અરે, ફ્રીજ, ટીવી કે એસી પણ નહોતું. પોતે બેઠી હતી ત્યાંથી અંદરનો રૂમ દેખાઈ રહ્યો હતો. એણે જોયું કે એ રૂમમાં કોઈ બેડ નહોતો, દિવાલ પર ગાર માટીનું લીંપણ હતું, સૂવા માટે  એક ગાદલું પાથરેલું હતું, જેની આસપાસ પુસ્તકો હતા. ઘરમાં એક અલગ પ્રકારની શાંતિ અને ઉર્જા હતી. 

પ્રકાશ પોતાની વૈકલ્પિક બાળ શિક્ષણના બાળકોની એક બાળસભા લઇ બેઠા હતા. 

“આવો, આવો. માફ કરજો. આજે બાળકોને રજા હતી તો મેં એમને મારા ઘરે જ બોલાવી લીધા. આમ પણ આજે મારે હોસ્પિટલ જવાનું નહોતું. આર્યા, કેમ છે બેટા?” પ્રકાશે બંનેને આવકારતા કહ્યું. 

“હું એકદમ મજામાં, અંકલ. આ લો તમારું પુસ્તક.” કહેતા આર્યા અને દાદાજી બેઠા. 

પુસ્તક લેતા પ્રકાશે કહ્યું, “આભાર બેટા. હવે નેક્સ્ટ આ જ પુસ્તકનું વાંચન કરવાનું છે. ફ્રી હોવ ત્યારે પુસ્તકોનું વાંચન કે પછી આપણા સનાતન ધર્મ વિષે વધુ રીસર્ચ કરવું, આ બધા કાર્યો કરતો રહું છું. એટલે જ મેં આર્યાને આજે આવવા કહ્યું.”

આર્યાએ ધ્યાનથી જોયું કે ત્યાં બેઠેલા બાળકો કાગળ પર ગણપતિનું ચિત્ર બનાવી રહ્યા હતા.

આર્યાએ પોતાની ઉત્સુકતા વ્યક્ત કરી, “આ કોઈ સંયોગ છે કે પ્લાન?”

“શું?”

“મેં મારા પપ્પાને પહેલો પ્રશ્ન ગણપતિ વિશે જ પૂછેલો. આજે જયારે આ પ્રશ્નો બાબતે તમને પહેલી વાર મળવાનું થાય છે, ત્યારે સામે ગણપતિ જ છે.” આર્યાએ ચોખવટ કરી.

આ વાત સાંભળીને પ્રકાશ હળવાશથી હસ્યા અને કહ્યું, “અરે વાહ, કોઈપણ કાર્યની શુભ શરૂઆત ગણપતિથી જ થતી હોય છે ને! તો આ તો ખૂબ સારી વાત છે. પૂછ, તારો ગણપતિ વિશેનો શું પ્રશ્ન હતો?”

આર્યાએ પોતાની અંદરની મૂંઝવણ સ્પષ્ટ શબ્દોમાં રજૂ કરી. “ગણપતિ વિશેની જે વાર્તા છે, તેમાં દેવોના દેવ મહાદેવ એક સામાન્ય બાળકને શા માટે મારી નાખે છે? કોઈ સામાન્ય વ્યક્તિ પણ આવું ન કરે અને માર્યા પછી જીવંત કરવા વળી હાથીને પણ મારે. આવા ભગવાનની આપણે શા માટે પૂજા કરીએ છીએ? આ પ્રશ્ન હમેશાથી મને બેચેન કરી રહ્યો છે.”

“વાહ આર્યા, તારો પ્રશ્ન એકદમ લોજીકલ છે.” પ્રકાશે આર્યાના વખાણ કરતા કહ્યું, “આટલા બધા લોકો જ્યારે આ વાતને એમ જ સ્વીકારી ચલાવ્યા કરે છે, ત્યારે તને આવો પ્રશ્ન થવો અને નીડરતાથી એને પૂછવો તે તારી અંદરની તેજસ્વિતા દર્શાવે છે.”

પ્રકાશે આર્યા પાસે બેસતા કહ્યું, “ગણપતિની આ કથા પુરાણોમાં છે. પુરાણોની બધી કથાઓ સત્ય ઘટના નથી હોતી, કેટલીક ગૂઢ વાતો સહજ રીતે સમજાવવા તેને વાર્તા સ્વરૂપે સમાજમાં મૂકવામાં આવે છે. લોજીક અઘરા હોય છે, બોરિંગ હોય છે. એ એક પેઢીથી બીજા સુધી જલ્દી પ્રસાર-પ્રચાર થતા નથી. વાર્તાઓ યાદ રાખવામાં સહેલી હોય અને ઇન્ટરેસ્ટિંગ પણ લાગે. એટલે જ તો બાળકોને સારા ગુણો શીખવવા પણ વાર્તાઓનો ઉપયોગ થાય છે, જેમ કે પંચતંત્રની વાર્તાઓ. સાચું કહ્યું ને?”

આર્યાએ હકારમાં જવાબ આપ્યો એટલે પ્રકાશે આગળ પૂછ્યું, “શું તું જાણે છે કે ગણપતિને શેના દેવ માનવામાં આવે છે?”
 
“હા, બુદ્ધિના દેવ.” આર્યાએ ઝડપથી જવાબ આપ્યો. પોતાના જવાબો મેળવવા હવે એની ઉત્સુકતા વધી રહી હતી. 

“અને શિવ?” પ્રકાશે બીજો પ્રશ્ન પૂછ્યો. 

“એ નથી ખ્યાલ.”

“કઈ વાંધો નહિ, ચાલો, આ બાળકોને પૂછીએ. બાળકો શિવ શેના દેવ છે?” પ્રકાશે બાળકો બાજુ ફરતા પૂછ્યું. 

બાળકો એકસાથે મોટા અવાજે બોલી ઉઠ્યા, “જ્ઞાનના.”

“વાહ, આટલા નાના બાળકોને પણ આવી સમજ છે? આ તો 8-10 વર્ષના બાળકો જ લાગે છે.” આર્યાએ આશ્ચર્ય વ્યક્ત કર્યું. 

“આપણા અભ્યાસક્રમમાં આવા વિચારાત્મક વિષયો આવતાં જ નથી, તેથી સમાજમાં આ જ્ઞાનનું અંતર ઊભું થયું છે.” પ્રકાશે સ્પષ્ટતા કરતા કહ્યું. 

આ પછી પ્રકાશે ચર્ચાને વધુ ઊંડાણ આપ્યું. તેણે આર્યાને પૂછ્યું, “તારી પાસે અત્યારે જે બુદ્ધિ છે, એનાથી તું વૈજ્ઞાનિક સંશોધન કરી શકે કે તારે વધુ અભ્યાસ કરવો પડે? વધુ જ્ઞાન મેળવવું પડે?”

“ખૂબ જ અભ્યાસ કરીને, ઊંડું જ્ઞાન મેળવવું પડે.” આર્યાએ જવાબ આપ્યો.  

“શું એ ઊંડું જ્ઞાન મેળવી લીધા પછી તને સફળતા મળવાની શક્યતા વધી જાય છે?”

આર્યાએ માથું હલાવી હા પાડી. પ્રકાશે વાત આગળ વધારતા કહ્યું. “તો ગણપતિનું માથું બદલવાની ઘટના આ જ સમજાવે છે. ફક્ત બુદ્ધિથી આપણને કોઈ સફળતા મળતી નથી, જે તે વિષયનું યોગ્ય અને પૂર્ણ જ્ઞાન હોવું ખૂબ જરૂરી છે. જેમ કોઈ ડોક્ટર છે અને એમની પાસે બુદ્ધિ છે, પરંતુ તે એન્જિનિયરિંગનું કોઈ કામ નહીં કરી શકે, કેમ કે એમની પાસે એ વિષયનું જ્ઞાન નથી. એ જ રીતે કોઈ બુદ્ધિશાળી એન્જિનિયર ડોક્ટરનું કામ યોગ્ય રીતે નહીં કરી શકે.”

“કરેક્ટ, જ્ઞાનયુક્ત બુદ્ધિ હોવી જરૂરી છે, ફક્ત સામાન્ય બુદ્ધિ પૂરતી નથી.” આર્યા જાણે વાતને સમજી રહી હતી. 

“યસ, જ્ઞાનયુક્ત બુદ્ધિ. એકદમ બરાબર. અહીં ગણપતિનું માથું બદલવું એટલે સામાન્ય બુદ્ધિને જ્ઞાનયુક્ત બુદ્ધિમાં ફેરવવાની ઘટના. શિવ એ જ્ઞાનના દેવ છે, તેથી તેમણે ગણપતિનું માથું (સામાન્ય બુદ્ધિ) હાથીના માથા (વિશિષ્ટ જ્ઞાનયુક્ત બુદ્ધિ) થી બદલ્યુ. આવી જ્ઞાનયુક્ત બુદ્ધિ જેમની પાસે હોય તેમને સફળતા મળે, એટલે જ ગણપતિની પત્નીઓ તરીકે રિદ્ધિ અને સિદ્ધિને દર્શાવ્યા અને ફળના પ્રતીક સ્વરૂપ બાળકો લાભ અને શુભ (auspicious gain) દર્શાવ્યા.” પ્રકાશે તર્ક સાથે જવાબ આપતા કહ્યું. 

“ઓહ, આ તો ખૂબ સરસ અને લોજીકલ વિચાર છે.”

“હા, જેમની પાસે આ વિશિષ્ટ જ્ઞાનયુક્ત બુદ્ધિ હોય અને લીડર (ગણ+પતિ= ગણપતિ)ના ગુણો હોય તે કોઈ પણ વિઘ્ન એટલે કે પ્રોબ્લેમને સરળતાથી હટાવી શકે છે, તેથી ગણપતિ એ વિઘ્નહર્તા કહેવાય છે.” પ્રકાશે વધુ સમજાવતા કહ્યું. “આમ ગણપતિ એ કોઈ બાહ્ય શક્તિ નથી, આપણી અંદરની સુષુપ્ત શક્તિઓ (potential powers)ને યાદ કરાવવાનું અને બહાર લાવવાનું પ્રતિકાત્મક માધ્યમ છે, તેની પૂજા કરવાનો અર્થ આ શક્તિઓના વિકાસ તરફ ધ્યાન કેન્દ્રિત કરવાનો છે.”

“જોરદાર” આર્યા તાળીઓ પાડતા બોલી. “ખરેખર અંકલ, આવું તો મને ક્યારેય કોઈએ સમજાવ્યું જ નથી. આજે મને સમજાય છે કે આપણે કોઈપણ કાર્યનો આરંભ ગણપતિ પૂજા કરીને કેમ કરીએ છીએ.”

આર્યા ખરેખર બહુ ખુશ હતી. એની ખુશી જોઈ ધીરુભાઈ પણ રાજી થયા. “વાહ પ્રકાશ, અત્યાર સુધી કેટલીય વાર ગણપતિ પૂજા કરી છે, પરંતુ આવું સમજીને ક્યારેય નથી કરી.”

“કાકા, આપણી ગુરુકુળ પરંપરામાં આ બધું આપણને ભણાવવામાં આવતું હતું, પણ બાહ્ય આક્રમણોમાં આ પરંપરા તૂટી ગઈ હોવાથી આપણને આ બધું ખ્યાલ નથી.”

ધીરુભાઈ વાતમાં સંમતિ આપતા બોલ્યા, “સાચી વાત છે, આ બધા વિષે આપણને ખબર હોવી જોઈએ.”

“એમાં થોડોક વાંક આપણો પણ છે.” પ્રકાશે કહ્યું, “આર્યાની જેમ આપણે પ્રશ્નો પૂછ્યા નથી. આજે આર્યાએ પ્રશ્ન કર્યો તો તમને પણ જાણવા મળ્યું ને!”

ધીરુભાઈ પોતાની ભૂલો પર વિચાર કરી રહ્યા હતા, એટલામાં જ આર્યા બોલી ઉઠી. “મને લાગે છે કે મારે મારા બીજા આયોજનોમાં ફેરફાર કરી તમને સમય આપવો જ પડશે. આઈ એમ સ્યોર કે મારા પ્રશ્નોના જવાબ કદાચ અહીંથી જ મળશે.”

“મેં એટલે જ કહ્યું હતું. વધુ નહિ તો સાત દિવસ કાફી છે, બ્રેઈન બાથ માટે”

“બ્રેઈન બાથ એટલે?”

પ્રકાશે એક રહસ્યમય સ્મિત સાથે કહ્યું, “એ હું આગળ સમજાવીશ. આજનો દિવસ અહી રોકાઈ જા. સાંજે દાદા તને લઇ જશે.”



















પ્રકરણ ૯ : યદા યદા હિ ધર્મસ્ય
દાદા આર્યાને મૂકીને ગયા અને પ્રકાશ બાળકો સાથે સમય વિતાવી રહ્યા હતા, ત્યાં સુધી આર્યાએ પ્રકાશની લાઈબ્રેરી પર નજર ફેરવી. ધાર્મિક પુસ્તકો સાથે સાથે સાયકોલોજી, વિજ્ઞાન અને ઇતિહાસના પુસ્તકોનું પણ સરખું વર્ચસ્વ એને અહી જોવા મળ્યું. ભગવદ્ગીતા તરફ એનો હાથ ગયો. એણે ગીતા કબાટમાંથી બહાર લઈ અને બોલી.
“ધર્મ વિશે તમારું શું માનવું છે? એમાં માનવું જરૂરી છે? ધર્મના કારણે વિશ્વમાં કેટલા બધા પ્રોબ્લેમ ઉભા થયા છે. રિલીજીયસ વોરમાં હમણાં સુધીમાં કેટલા લોકો મરી ગયા છે...અને...” આર્યા બોલતા બોલતા અટકી. 
“અટકી કેમ ગઈ? મનમાં જે હોય તે પૂછી લે.” પ્રકાશે આર્યા સામે જોયા વગર જ કહ્યું.
“અને એ જ કે કાર્લ માર્ક્સ જેવા મહાન વ્યક્તિ એવું કહે છે કે religion is an opium for people...અને જુઓ, મારી પાસે આ બાબતના ઘણાં રેફરન્સ આર્ટીકલ પણ છે.” એ પ્રકાશની નજીક ગઈ અને એણે પોતાના ફોનમાં સેવ કરેલ pew research નો આર્ટિકલ પણ બતાવ્યો. 
“તારું સંશોધન જોરદાર છે હો, વૈજ્ઞાનિક બનવાના પૂરા લક્ષણો છે તારામાં” પ્રકાશે બાળકો પાસેથી ઉભા થઇ સોફા પર બેસતા કહ્યું. 
આ શબ્દો સાંભળીને આર્યાને મનમાં એક ક્ષણ માટે શંકા ઉદ્ભવી કે કદાચ પ્રકાશ પાસે આનો સીધો જવાબ નથી, એટલે વાતને બીજી દિશામાં લઈ જઈ રહ્યા છે. એ વિચાર હજી પૂરતો રચાયો પણ ન હતો ત્યાં પ્રકાશે વાત આગળ વધારતા કહ્યું, “પણ તારે થોડું વધારે સતર્ક રહેવાની જરૂર છે.”
“કેમ? શું મેં કોઈ અયોગ્ય વાત કરી?” આર્યાએ સોફા પર બેસતા પૂછ્યું.
“એ તું જ નક્કી કર. હું તો તને એક ટાસ્ક આપું છું.” એમણે ગીતા સામે જોઈ કહ્યું. “આ પુસ્તકમાં ચોથા અધ્યાયમાં સાતમાં, આઠમાં શ્લોકમાં ભગવાન શ્રી કૃષ્ણ શું કહે છે, એ જરા વાંચી બતાવ તો.”
આર્યાએ ગીતા ખોલી અને વાંચવાનું શરુ કર્યું. 
“यदा यदा हि धर्मस्य ग्लानिर्भवति भारत । 
अभ्युत्थानमधर्मस्य तदात्मानं सृजाम्यहम्‌ ॥
परित्राणाय साधूनां विनाशाय च दुष्कृताम्‌ । 
धर्मसंस्थापनार्थाय सम्भवामि युगे युगे ॥“
પ્રકાશે વાતને એકદમ મૂળમાં લઈ જતા કહ્યું કે “હમમ...એક બાજુ કાર્લ માર્ક્સ જેવા મહાન વિચારક કહે છે કે ધર્મ અફીણ સમાન છે, જ્યારે બીજી બાજુ ભારતના મહાન વ્યક્તિત્વ શ્રી કૃષ્ણ ભગવદ્ગીતાના ચોથા અધ્યાયમાં આ શ્લોકોમાં એવું કહે છે કે જ્યારે જયારે ધર્મની હાનિ થાય છે અને અધર્મ વધી જાય છે, ત્યારે તેઓ ધર્મની સ્થાપના માટે યુગે યુગે અવતાર લે છે. તો મારો તને પ્રતિપ્રશ્ન એ છે કે જો ધર્મ ખરેખર અફીણ જ હોય, તો તેની સ્થાપના કરવા માટે વારંવાર અવતાર લેવાની જરૂર ખરી?”
“બિલકુલ જરૂર નથી.” આર્યાએ તરત જવાબ આપ્યો. 
પ્રકાશે વાત આગળ વધારતા એક રસપ્રદ તુલના રજૂ કરી. “જો કૃષ્ણએ એવું કહ્યું હોત કે દુષ્કાળ પડે ત્યારે, કોરોના જેવી મહામારી ફેલાય ત્યારે કે વિશ્વયુદ્ધ રોકવા તેઓ આવે છે, તો તે વાત સ્વાભાવિક લાગી હોત, રાઈટ?”
આર્યાએ સ્વીકાર્યું, “હા, ખરેખર તો આવા સંજોગોમાં જ ભગવાને આવવું જોઈએ.”
“તો, વિચાર કે ભગવાન ત્યારે કેમ નથી આવતા? જેમ આપણે કોઈ સ્વજનના અકસ્માત થયાના સમાચાર સાંભળીએ છીએ, તો તરત પૂછીએ છીએ ને કે માથામાં નથી વાગ્યુને, કારણ કે માથું મુખ્ય છે, અન્ય અંગોની ઈજા એટલી ગંભીર લાગતી નથી.”
“હા, બીજા અંગોમાં વાગ્યું હોય તો એ વધુ ચિંતાજનક નથી. પણ માથું બચવું જોઈએ.”
આ તર્ક પરથી પ્રકાશે સમજાવ્યું, “તો એ જ રીતે કૃષ્ણને બીજા બધા પ્રોબ્લેમ મહત્વના નથી લાગતા, ધર્મનો પ્રોબ્લેમ ખૂબ મહત્વનો લાગે છે.” 
“હા, તો તમે આ પરથી શું કહેવા માંગો છો?”
પ્રકાશે સ્પષ્ટ કર્યું, “કહેવા નહીં, પૂછવા માંગુ છું, કે કાર્લ માર્ક્સ અને કૃષ્ણ બંને મહાન લોકોના મતો એકબીજાની વિરુદ્ધ છે, એક માટે જે વસ્તુ ફાલતુ નશા જેવી છે તો બીજા માટે તે અતિ મહત્વની છે. તો આ બંનેમાંથી સાચું કોણ અને ખોટું કોણ?”
આ પ્રશ્નએ આર્યાને વિચારમાં મૂકી દીધી. થોડું વિચારી એ બોલી, “બંને મહાન છે અને મહાન લોકો સામાન્ય રીતે વિચાર્યા વિના કંઈ કહેતા નથી, તો એમાંથી કોને ખોટા કહેવા?”
પ્રકાશે તરત જ કહ્યું, “તારી વાત બરાબર છે, બંને સાચા છે.”
“તો ખોટું કોણ?”
“આપણે”
“આપણે!” આર્યા ચોંકી ગઈ. 
પ્રકાશે સમજાવ્યું, “આપણે ધર્મ અને રિલીજીયનને એક જ માની લેવાની ભૂલ કરીએ છીએ. એટલે આપણે ખોટા છીએ.”
“ડિક્શનરીઓ તો ધર્મને રીલીજીયન તરીકે જ દર્શાવે છે.”
પ્રકાશે હળવું સ્મિત કરતા કહ્યું, “હા, તો ત્યાં જ પ્રોબ્લેમ છે.” 
“બધી ડિક્શનરીઓ ખોટી અને તમે કહો તે સાચું તે કઈ રીતે માનવું?” આર્યાએ દલીલ કરી. 
“બિલકુલ સાચી વાત, માનવું જ ન જોઈએ, જાણવું જોઈએ, સંશોધન કરવું જોઈએ. આમ પણ તારે તો વૈજ્ઞાનિક બનવાનું છે.”
આર્યાની મૂંઝવણ વધી. “તો તમારા મત પ્રમાણે ધર્મ શું છે?”
વ્યક્તિગત મતને બાજુ પર રાખીને પ્રકાશે શાસ્ત્રોની વાત કરતા કહ્યું, “મારી કે બીજા કોઈની સમજણ કે બુદ્ધિ સીમિત જ રહેવાની, તેથી આપણે કોઈ વ્યક્તિના મત જાણવાને બદલે આપણા શાસ્ત્રો શું કહે છે, તે જાણવું જોઈએ. કેમ કે શાસ્ત્રો વધુ બુદ્ધિશાળી તથા સમજુ લોકો દ્વારા લખાયા છે તથા આટલા સમયના અંતે તે ટાઈમ ટેસ્ટેડ પણ છે.”
“તો શું કહે છે શાસ્ત્રો?” આર્યાએ વિસ્મયથી પુછ્યું.
“આમ તો ઘણી જગ્યાએ ધર્મનું વર્ણન છે, પરંતુ સચોટ વ્યાખ્યા બે ગ્રંથોમાં છે. વૈશેષિક દર્શન કહે છે કે "यतो अभ्युदय निःश्रेयस सिद्धिः स धर्मः"| એટલે કે આ ભૌતિકલોકમાં અને પરલોક એટલે કે આધ્યાત્મિક ક્ષેત્રમાં સિદ્ધિ અપાવે તે ધર્મ. આ વ્યાખ્યા થોડી વ્યાપક છે અને કેટલાક લોકોને કદાચ મૃત્યુ પછીના જીવનમાં વિશ્વાસ ન પણ હોય.” પ્રકાશે સમજાવતા કહ્યું. 
“હા બરાબર, તો બીજા કયા ગ્રંથમાં ધર્મની વ્યાખ્યા છે?” આર્યાએ પૂછ્યું. 
“મહાભારતમાં શાંતિપર્વમાં ધર્મની વ્યાખ્યા કરતા કહ્યું છે, “धारणाद्धर्ममित्याहुः धर्मो विधृता प्रजाः। यस्याद्धारणसंयुक्तं स धर्म इति निश्चयः॥“ જેનો અર્થ છે, ધારણ કરે તે ધર્મ, જે પ્રજા એટલે કે સમાજને ધારણ કરે છે, સમાજમાં એકતા જાળવી રાખે છે તે જ ધર્મ છે.”
“એટલે? ધારણ કરવું એટલે શું?”
પ્રકાશે ઉદાહરણ આપતા કહ્યું,“આપણે ચાળણીમાં પાણી લેવા જઈશું, તો પાણી નીચે પડી જશે, ટકશે નહીં, પરંતુ થાળીમાં લઇશું તો પાણી તેમાં ટકશે, નીચે પડશે નહીં. આમ થાળીમાં પાણી ધારણ થશે, ચાળણીમાં નહીં થઈ શકે.”
“હા, સમજી, ધારણ કરવું એટલે ઉપર ઉઠાવવું, ટકાવવું અને નીચે ન પડવા દેવું.”
“હા, જેનાથી પ્રજા એટલે કે સમાજ ઉપર ઊઠે, સ્થિર રહે તથા પડે નહી, તેને ધર્મ કહેવાય. જે કર્મોથી સમાજ( કે વ્યકિત) પ્રગતિ કરે, સ્થિર રહે તથા પતન ન પામે, તેવા કર્તવ્ય કર્મોના સમૂહને ધર્મ કહેવાય.”
આ વ્યાખ્યા આર્યાને ખૂબ ગમી. “આ તો જબરજસ્ત વ્યાખ્યા છે.”
“હજુ બીજી જબરજસ્ત વ્યાખ્યા જોવાની બાકી છે.”
“ધર્મની?” 
“ના, રિલીજીયનની. પણ એ મારે નહીં, તારે જણાવવાની છે.” 
આર્યાએ નિર્દોષભાવે કહ્યું, “મને તો ખ્યાલ નથી.” 
“તારી પાસે ગૂગલ અને AI છે ને! સર્ચ કરી જો.”
“હા, હમણાં કરું છું.” આર્યા હવે પોતાના પ્રશ્નોના નિરાકરણ માટે બધું જ કરવા તૈયાર હતી. 

પ્રકરણ ૧૦: ટર્નિંગ પોઈન્ટ 

એ સર્ચ કરતી હતી ત્યારે પ્રકાશ તેના માટે નાસ્તો લઇ આવ્યા અને કહ્યું, “એમ તો રીલીજીયનની ઘણી વ્યાખ્યાઓ થઈ છે, પરંતુ આપણે નામાંકિત ઓક્સફોર્ડ તથા કેમ્બ્રીજ ડિક્શનરીની વ્યાખ્યા જોઈએ, એ સર્ચ કર.”

આર્યાએ આ બંને વ્યાખ્યા સર્ચ કરીને કહ્યું,
“The belief in a god or gods and the worship or activities connected with it, or it can mean a particular system of faith with a specific belief in a god or gods (Oxford dictionary) 

The belief in and worship of a god or gods, or any such system of belief and worship (cambridge dictionary)”

અહીં રસપ્રદ ચર્ચા ચાલી રહી હતી, ત્યાં બીજી બાજુ જીતુ અને હેતલ ત્યાં શું ચાલી રહ્યું છે, તે જાણવા માટે ઉત્સુક હતા. જીતુએ આર્યાને ફોન કર્યો, ચર્ચામાં વ્યસ્ત આર્યાએ ફોન કટ કર્યો. ફરી બે વાર ફોન આવ્યા, તે પણ આર્યાએ કટ કર્યા. 

આર્યાએ ચર્ચા આગળ વધારતા કહ્યું, “આ બંને વ્યાખ્યાઓ તો લગભગ એક જેવી જ છે, ઇશ્વરમાં માન્યતા અને તેની પૂજા પધ્ધતિ તથા તેને સંબંધિત પ્રવૃતિઓ એટલે રિલીજીયન એવું કહેવા માંગે છે.” 

પ્રકાશે વાત વધુ સ્પષ્ટ કરતા કહ્યું, “અહીં ખાસ એ જોવાનું છે કે રિલીજીયનની વ્યાખ્યાના કેન્દ્રમાં ઇશ્વરની માન્યતા અને પૂજા છે, સમાજની કે પ્રજાની કોઈ વાત નથી. જ્યારે ધર્મની વ્યાખ્યામાં સમાજની સ્થિરતા અને એકતા કેન્દ્રમાં છે, ત્યાં ઇશ્વરની કોઈ વાત નથી.”

“એનો અર્થ કે રિલીજીયનમાં સમાજની વાત નથી અને ધર્મમાં ઇશ્વરની વાત નથી.” આર્યાએ નિષ્કર્ષ કાઢતા કહ્યું. 

“હા, બરાબર સમજી તું.”

“તો શું ઈશ્વરને માનવા કે તેની પૂજા કર્યા વગર કોઈ વ્યક્તિ ધાર્મિક હોઈ શકે?”
“હા, કેમ નહીં? જો કોઈ સૈનિક પોતાના પ્રાણના ભોગે પણ પોતાનું કર્તવ્ય કર્મ કરી રાષ્ટ્રની રક્ષા કરે છે, પરંતુ કોઈ ભગવાનમાં નથી માનતો, તો શું આ વ્યક્તિ ધાર્મિક નથી? શું એ પોતાના ધર્મનું પાલન નથી કરી રહ્યો?” પ્રકાશે સવાલ કર્યો. 

“હા, કરી રહ્યો છે. કર્તવ્ય કર્મથી રાષ્ટ્રધર્મનું પાલન કરી જ રહ્યો છે.”

“આથી ઊલટું, રાવણ કે જે શિવ ભક્ત હતો, પરંતુ સમાજને અસ્થિર કરતા તેના કર્મોના કારણે આપણે તેને અધાર્મિક વ્યક્તિ માનીએ છીએ અને દશેરાના દિવસે તેનું પૂતળું બાળીએ છીએ.” 

આર્યા આ ઉદાહરણો સાંભળી થોડી વિચારમાં પડી. “વાત તો સાચી છે. તો એનો અર્થ એ કે ઈશ્વરપૂજાને ધર્મ સાથે સીધો સંબંધ નથી. કર્તવ્ય કર્મથી જ કોઈ ધાર્મિક છે કે અધાર્મિક તે નક્કી થશે, સરસ ઉદાહરણો આપ્યા તમે, તેમ છતાં ઈશ્વર વગર ધર્મ? મારું મન માનતું નથી હજી.”

“હા, આવું થવું સ્વાભાવિક છે.” પ્રકાશે તેની મૂંઝવણ સમજતા કહ્યું. “આપણે જે સમજણ સાથે મોટા થયા હોઈએ, તે સમજણ સાથે આપણી લાગણીઓ જોડાઈ જાય છે અને જ્યારે આવી પૂર્ણ રીતે ન ચકાસાયેલી સમજણ(unverified  truth)થી વિરુદ્ધ કોઈ વિચાર પ્રસ્તૂત કરે ત્યારે આપણો આ ઇમોશનલ ઇગો તેને સહજતાથી સ્વીકારતો નથી. વધુ એક ઉદાહરણથી સમજીએ.”

પ્રકાશે વાત આગળ વધારી. “આપણે ત્યાં પુત્રધર્મ, પતિધર્મ, રાષ્ટ્રધર્મ વગેરે શબ્દો છે.”

“હા, આવું તો મારા પપ્પાએ પણ એકવાર મને પુછેલુ, પરંતુ મેં ધ્યાન આપેલું નહીં.” આર્યાએ પોતાની ભૂલ કબૂલી. 

“હા, મારી સાથે થોડી વાત થયેલી આ મુદ્દે. તો હવે તું જ કહે કે તારો પુત્રીધર્મ શું છે?”

“મારા માતાપિતા માટે યોગ્ય કર્તવ્ય કર્મો કરવા અને અમારા સંબંધમાં તકલીફ આવે તેવા કર્મો ન કરવા, તે મારો પુત્રીધર્મ છે.” આર્યાએ કહ્યું. 

“એકદમ પરફેક્ટ, હવે આ પુત્રીધર્મનું પાલન કરવા માટે તારું કયા ભગવાનમાં માનવું જરૂરી છે?” 

“એના માટે તો કોઈ ભગવાનમાં માનવું જરૂરી નથી, એ તો મારી સમજણ, મારી પરિપક્વતા પર આધારિત છે.”
પ્રકાશે મૂળ વાત પર આવતા કહ્યું, “ખૂબ સાચી વાત, અહીં તે જાતે જ કહ્યું જે ધર્મ પાલન માટે કોઈ ઈશ્વરમાં માનવું તારા માટે જરૂરી નથી.”

આર્યાને નવાઈ લાગી. જે સવાલ પોતે જ થોડી વાર પહેલા પૂછી રહી હતી, અત્યારે પોતે જ એનો જવાબ આપી ચૂકી હતી. 

“અને હા, બીજું એ કે મારા પપ્પાએ એમ પણ કહેલું કે પુત્રધર્મ, પુત્રીધર્મ કે પત્નીધર્મનું અંગ્રેજી કરવા જઈએ તો તે સન રિલીજીયન, ડોટર રિલીજીયન, વાઇફ રિલીજીયન જેવા શબ્દો બને છે. જે બિલકુલ મગજમાં સેટ નથી થતાં.” આર્યાએ વાત રજૂ કરતા કહ્યું. 

“એકદમ સાચી વાત છે. ચાલો, આજના દિવસ માટે આટલું પૂરતું છે. આજે હું જ તને ઘરે મૂકી જાઉં છું. ઘણો સમય થઈ ગયો છે. કાલે તું આવીશ તો ચર્ચા આગળ વધારીશું. આવીશ ને?”

આર્યાએ ઉત્સાહમાં આવી જવાબ આપ્યો, “અરે, ચોક્કસ આવીશ. હજુ મારા ઘણા પ્રશ્નો બાકી છે.”

“કાલે ચોક્કસ તેના પર વાત કરીશું. અત્યારે તો હાલ ઘરે જઈને તારા પપ્પાને કોલ કરીને તારો પુત્રીધર્મ નિભાવજે હો ને?” પ્રકાશે મજાક કરતા કહ્યું. 

આર્યા હસી પડી. “હા જરૂર.” 









પ્રકરણ ૧૧: ગુડ ન્યૂઝ
આર્યાએ ઘરે આવતા જ પપ્પાને ફોન કર્યો. ભારતમાં ભલે રાત પડી ગઈ હતી, પણ ત્યાં દિવસ શરુ થયો હશે એટલે બધા સાથે વાત થશે, એવું એણે વિચાર્યું. આખો દિવસ ચાલેલી ચર્ચાઓ, પ્રશ્નો અને નવા વિચારો પછી પપ્પાનો અવાજ સાંભળવા અત્યારે એ ઉત્સુક હતી. ફોન લાગતા જ આર્યાએ કહી દીધું, “સોરી પપ્પા, તમારા ફોન આવતા હતા ત્યારે એક મહત્વના મુદ્દે ચર્ચા ચાલુ હતી.”
જીતુએ હળવા મજાકિયા સ્વરમાં કહ્યું, “હા, એ તો પછી મારી દાદા સાથે વાત થઈ, એટલે ખ્યાલ આવ્યો. મારો શિષ્ય પ્રકાશ શું કરે છે? બધું બરાબર આવડે છે ને એને?” અને આ સાથે તેઓ હસી પડ્યા.
આર્યાને પણ હસવું આવ્યું. તેણે આત્મવિશ્વાસથી જવાબ આપ્યો, “તમારા શિષ્ય તો તમારાથી સવાયા છે.”
જીતુએ તરત કહ્યું, “એનો મતલબ કે મેં એને બરાબર શીખવ્યું છે.”
થોડી ક્ષણ પછી આર્યાએ મમ્મી વિશે પૂછ્યું, તો હેતલનો અવાજ સંભળાયો. તેમણે કહ્યું, “હા, બેટા, તારી વાત સાંભળું જ છું. અમે કારમાં છીએ, ઇસ્કોન મંદિર જઈ રહ્યા છીએ. કેવો ચાલે છે તારો અને પ્રકાશ કાકાનો સંવાદ?”
આર્યાએ ઉત્સાહથી જવાબ આપ્યો, “ખૂબ સરસ, ઘણું જાણવા મળ્યું આજની ચર્ચામાં... ભાઈ શું કરે છે?”
“એ સૂતો છે, તું પણ હવે સૂઈ જા, ત્યાં મોડી રાત થઈ ગઈ હશે.” હેતલે શાંતિથી કહ્યું.
“હા, સારું, ગુડ ડે.”
જીતુ અને હેતલે એકસાથે કહ્યું, “ગુડ નાઈટ.”
આર્યાના અવાજમાં આવેલા બદલાવ અને આત્મવિશ્વાસથી જીતુ અને હેતલ બંનેની ચિંતા ઓછી થઈ. આર્યાની ભારતયાત્રા હવે ફક્ત ફરવા માટેની યાત્રા ન રહી, પરંતુ પરિવાર માટે પણ એક સકારાત્મક અને આશાવાદી અનુભવ બની રહી હતી.
મનમાં ચાલતા પ્રશ્નો અને મળેલા જવાબોનું ચિંતન કરતા કરતા આર્યા ક્યારે ઊંઘી ગઈ એ તેને પોતાને પણ ખબર ન પડી. રાત્રે આર્યાને એક વિચિત્ર સપનું આવ્યું. સપનામાં અમુક અજાણ્યા લોકો હતા. કેટલાક લોકો એને કંઈક બતાવી રહ્યા હતા અને તે ખરીદવા માટે આગ્રહ કરી રહ્યા હતા, પણ સાથે સાથે કંઈક છુપાવી પણ રહ્યા હતા. આર્યાએ જ્યારે તે શું છુપાવી રહ્યા છે એ જાણવા પ્રયત્ન કર્યો, ત્યાં જ સપનું પૂરુ થઈ ગયું.
નવા પ્રશ્નો અને વધુ જાણવાની તીવ્ર ઇચ્છા સાથે આર્યા વહેલી સવારે ઉઠી ગઈ. દૈનિક ક્રિયાઓ પતાવી તેણે દાદા-દાદી સાથે ગરમાગરમ ચા અને બટાકા પૌવાનો નાસ્તો કર્યો. આજે ફરી દાદા તેને પ્રકાશ અંકલને ત્યાં મૂકી જવાના હતા.
થોડી વારમાં જયારે તે પ્રકાશના ઘરે પહોંચી ત્યારે પ્રકાશ તૈયાર થઈને બહાર નીકળી રહ્યા હતા. એમણે આર્યાને આવકારી અને કહ્યું, “આર્યા, મારે અત્યારે એક ઓપરેશન માટે જવાનું છે, લગભગ દોઢ બે કલાક જેવો સમય લાગશે. ત્યાં સુધી આપણા ઘરની લાયબ્રેરીમાં તને જે યોગ્ય લાગે તે અભ્યાસ કરજે. હું આવું એટલે આપણે આપણી ચર્ચા આગળ વધારીશું.”
“તમે જ કોઈ પુસ્તક સજેસ્ટ કરો ને, જે મારા માટે આ સમયે વધુ યોગ્ય હોય.” આર્યાએ વિનંતી કરી.
“હા, હું તારા માટે એક પુસ્તક બહાર ટેબલ પર મૂકતો જાઉં છું.”
“ઓકે.”
પ્રકાશના ગયા પછી આર્યા લાયબ્રેરીમાં ગઈ. પુસ્તકોની વચ્ચે ઊભી રહીને એને એક ક્ષણ માટે એવું લાગ્યું કે જાણે દરેક પુસ્તક કંઈક કહેવા માંગતું હોય. તેણે ટેબલ પર મૂકેલું પુસ્તક હાથમાં લીધું. પુસ્તક હતું Sanskrit Non-Translatables. રાજીવ મલ્હોત્રા દ્વારા લખાયેલું આ પુસ્તક એવા અનેક સંસ્કૃત શબ્દોની ચર્ચા કરતું હતું, જેમના અર્થો બીજી ભાષાઓમાં, ખાસ કરીને અંગ્રેજીમાં, સંસ્કૃતિના પરિપ્રેક્ષ્ય બદલાતા જ બદલાઈ જાય છે. ધર્મ અને રિલીજીયનને એક સમાન માનવાથી ઊભી થયેલી ગેરસમજ જેવી ઘણી બાબતો આ પુસ્તકમાં સ્પષ્ટ કરવામાં આવી હતી.
આર્યાને પુસ્તકમાં રસ પડ્યો. પ્રકાશ પાછા આવે એ પહેલા તેણે પુસ્તકના બે પ્રકરણ વાંચી કાઢ્યા.
પ્રકાશ આવ્યા ત્યારે આર્યાએ તરત કહ્યું, “પ્રકાશ અંકલ, આ પુસ્તકનો થોડો અભ્યાસ કરતા મને એ સમજાયું કે જે તે સંસ્કૃતિનો અભ્યાસ તેની મૂળ ભાષા અને તે લોકોની સમજણના પરિપ્રેક્ષ્યમાં જ કરવો જોઈએ.”
“બિલકુલ સાચી વાત. એટલે જ મેં તને આ પુસ્તક સજેસ્ટ કર્યું હતું.” પ્રકાશે સંતોષથી કહ્યું. “આપણી અધૂરી ચર્ચામાં તારો આગળનો પ્રશ્ન શું છે?”
“મેં અહીં ટેબલ પર ધર્મના દશ લક્ષણોવાળો મનુસ્મૃતિનો શ્લોક અને તેનું ભાષાંતર લખેલો એક કાગળ જોયો, કદાચ તમારા જ અક્ષરો હશે.”
“હા, કાલની આપણી ચર્ચામાં એ શ્લોક પણ મહત્વનો છે.” પ્રકાશે કહ્યું અને આગળ ઉમેર્યું, “એ શ્લોક કહે છે કે…”
પછી પ્રકાશે શ્લોક ઉચ્ચાર્યો—
“धृति: क्षमा दमोऽस्तेयं शौचमिन्‍द्रीयन:।
धीर्विद्या सत्‍यमक्रोधो दशकां धर्मलक्षणम्‌।”
અને સમજાવ્યું, “ધૃતિ(ધીરજ, સ્થિરતા), ક્ષમા, દમ(સંયમ), અસ્તેય(ચોરી ન કરવી), શૌચ(શુદ્ધતા),  ઇન્દ્રિયનિગ્રહ, ધી(બુદ્ધિ/સમજણ), વિદ્યા, સત્ય અને અક્રોધ(ક્રોધ ન કરવો) —આ ધર્મના દસ લક્ષણો છે. આ દશ લક્ષણો જે વ્યક્તિમાં હશે તે ઉન્નત બનશે, સ્થિર રહેશે અને પતનનો ભોગ નહીં બને. આ રીતે આ શ્લોક વ્યક્તિ ધર્મ દર્શાવે છે. વ્યક્તિ ધર્મ મજબૂત થશે એટલે સમાજની સ્થિરતા વધવાની જ છે. નોંધનીય બાબત એ છે કે આ દશ લક્ષણોમાંથી એક પણ લક્ષણમાં ઈશ્વર પૂજાની વાત નથી.”
“પણ આપણી સંસ્કૃતિમાં તો ઈશ્વર પૂજાનું ખૂબ મહત્વ છે.” આર્યાએ પોતાની મૂંઝવણ વ્યક્ત કરી.
“હા, સાચી વાત,” પ્રકાશે કહ્યું, “પરંતુ આપણે ત્યાં ઇષ્ટદેવની સંકલ્પના છે.”
“ઇષ્ટદેવ એટલે?” આર્યાએ પૂછ્યું.
“ઈષ્ટ એટલે મનપસંદ. જેને જે ઈશ્વર, જે સ્વરૂપમાં પસંદ હોય તે તે સ્વરૂપે તેની પૂજા આરાધના કરી શકે છે. કોઈ ચોક્કસ ભગવાનને જ માનવા એવો આગ્રહ આપણી સંસ્કૃતિમાં નથી.”
“હા, ભગવાનમાં ન માનીએ તો પણ આપણો કોઈ અસ્વીકાર ન કરે.” આર્યાએ વિચારપૂર્વક કહ્યું.
“હા,” પ્રકાશે ઉમેર્યું, “રિલીજીયનમાં ઇશ્વરમાં ન માનનાર નિરીશ્વરવાદી વ્યક્તિને કોઈ સ્થાન હોતું નથી, જ્યારે ધર્મ ઇશ્વરમાં માનનાર કે ન માનનારને સમાન દૃષ્ટિએ જુએ છે, ફક્ત તેના કર્તવ્ય કર્મો યોગ્ય હોવા જોઈએ. ઈષ્ટદેવની વાત નીકળી જ છે, તો ચાલ આપણે નજીકના મંદિરે જઈ આવીએ, આગળની વાતચીત ત્યાં કરીશું.”
“હા ચાલો,” આર્યાએ ઉત્સાહથી કહ્યું, “વિષયને અનુરૂપ વાતાવરણમાં જ ચર્ચા કરવી વધુ રસપ્રદ રહેશે.”
પ્રકરણ ૧૨: મંદિર મંથન
આર્યા અને પ્રકાશ બંને પગપાળા નજીકના શિવ મંદિરે જવા નીકળ્યા. સવારે થયેલી ચર્ચાના વિચારો હજુ આર્યાના મનમાં ફરી રહ્યા હતા. ચાલતા ચાલતા આસપાસનું વાતાવરણ, રસ્તા પરની અવરજવર અને મનમાં ચાલતું મનોમંથન, આ બધું એકસાથે ગૂંથાઈ રહ્યું હતું. એ જ સમયે આર્યાને અમેરિકાનો એક પ્રસંગ યાદ આવી ગયો.
“હું અમેરિકામાં એક વખત મંદિરે ગઈ હતી,” આર્યાએ વાત શરૂ કરી, “ત્યાં મેં એક સાધુ મહારાજને પૂછેલું કે ધર્મ એટલે શું? તો એમણે કહેલું કે ખોટું ન બોલવું, ચોરી ન કરવી, વ્યભિચાર ન કરવો, મન, વાણી અને શરીરથી કોઈનું ખરાબ ન વિચારવું કે કરવું—તેને ધર્મ કહેવાય. તો શું આ વ્યાખ્યા અયોગ્ય છે?”
પ્રકાશ થોડું હસ્યા અને શાંતિથી કહ્યું, “અયોગ્ય તો નથી, પરંતુ અધૂરી અને નેગેટિવ છે.”
“એટલે?” આર્યાએ તરત પૂછ્યું.
“દરેક સાધુ સંતોનો શાસ્ત્રો વિશે ઊંડો અભ્યાસ ન પણ હોય, પરંતુ તેમના ભાવ સારા જ હોય છે,” પ્રકાશે સમજાવ્યું. “આ વ્યાખ્યા કેટલી યોગ્ય છે એ સમજવા માટે હું તને એક પ્રતિપ્રશ્ન કરું છું.”
“હા, પૂછો.”
“જો હું એમ કહું કે હું ડોક્ટર છું કેમકે હું સુથાર નથી, લુહાર નથી, ખેડૂત નથી, નોકરીયાત નથી એટલે ડોક્ટર છું,” પ્રકાશે કહ્યું, “તો આ રીતે મારું ડોક્ટર હોવું કેટલું યોગ્ય કહેવાય?”
આર્યા હસી પડી. “આ તો કોઈ વાત થઈ! જે છો એની વાત કરો ને, જે નથી એની વાત કેમ કરો છો?”
“મારું પણ એ જ કહેવું છે,” પ્રકાશે કહ્યું. “તે ધર્મની વ્યાખ્યામાં શું ન કરવું તેનું લિસ્ટ છે. એટલે એ નેગેટિવ છે. શું કરવું જોઈએ એ વાત જ નથી, તેથી એ અધૂરી છે.”
“એગ્રી.” આર્યાએ માથું હલાવ્યું.
“આપણે પરીક્ષા આપવા જઈએ ત્યારે ચોરી ન કરવી, કાપલી ન લઈ જવી, કોઈ સાથે વાત ન કરવી, આવા નિયમો હોય છે,” પ્રકાશે આગળ ઉમેર્યું. “એનું પાલન કરવું જરૂરી છે, પણ આપણે એવું ન કહી શકીએ કે મેં આ બધું નથી કર્યું એટલે મને પાંચ માર્ક આપો.”
આર્યા ફરી હસી પડી. “હા, એના તો કોઈ માર્ક જ ન મળે. માર્ક તો સાચા જવાબના જ હોય.”
“પરફેક્ટ,” પ્રકાશે કહ્યું. “એ જ રીતે સમાજની સ્થિરતા માટે કહેલા નિષેધાત્મક કર્તવ્યો ન કરવાથી આપણે ધાર્મિક નથી બની જતા. કરવા યોગ્ય કર્મો કરવાથી જ આપણે પોતાને ધાર્મિક કહી શકીએ.”
“હા, હવે સમજ પડી,” આર્યાએ વિચારપૂર્વક કહ્યું. “જો આપણે અયોગ્ય કર્મો ન કરીએ તો જે લોકો આવા કર્મો કરે છે તેના કરતા સારા કહેવાઈએ, પણ ધર્મની દૃષ્ટિએ તો આપણી વેલ્યુ ઝીરો જ કહેવાય. જે લોકો અયોગ્ય કર્મો કરે છે તેમની વેલ્યુ નેગેટિવ અને જો આપણે સ્થિરતા માટે યોગ્ય કર્મો કરીએ તો આપણી વેલ્યુ પોઝિટિવ થાય. આવા પોઝિટિવ વેલ્યુવાળા લોકો જ ખરા ધાર્મિક કહેવાય. શું હું સાચું સમજી છું?”
“હા, એકદમ પરફેક્ટ.” પ્રકાશના સ્વરમાં સંતોષ સ્પષ્ટ હતો.
આ વાતચીત દરમિયાન તેઓ મંદિરે પહોંચી ગયા. મંદિરના પ્રાંગણમાં શાંતિ હતી. ત્યાં તેમને તેમના ઓળખીતા મિત્ર દર્શનભાઈ મળ્યા, જેઓ તેમના પુત્ર અથર્વ સાથે આવ્યા હતા. દર્શનભાઈ શહેરના જાણીતા સર્જન હતા.
“શું ચાલે પ્રકાશ?” દર્શનભાઈએ સ્મિત કરતા પૂછ્યું. “આ સાથે કોણ છે? તારી દીકરી તો નથી લાગતી.”
પ્રકાશે ઓળખાણ કરાવી, “આ મારા અમેરિકા રહેતા મિત્ર જીતુની દીકરી છે. વેકેશનમાં ભારત આવી છે. અત્યારે અમે ‘ધર્મ’ વિષય પર ચર્ચા કરી રહ્યા છીએ.”
“વાહ, સરસ,” દર્શનભાઈએ કહ્યું. “મારો છોકરો અથર્વ પણ મને પૂછતો હતો ધર્મ વિશે. અથર્વ, તું શું પૂછતો હતો? મને બરાબર યાદ નથી.”
“અથર્વને તો હમણાં દશમાં ધોરણની પરીક્ષા આવશે ને?” પ્રકાશે પૂછ્યું.
“હા,” અથર્વે કહ્યું. “ત્રણ મહિના પછી પરીક્ષા છે. અંકલ, હું મોબાઈલ પર એક ઓડિયો સાંભળતો હતો, એમાં આવતું હતું કે ધર્મની માણસને શું જરૂર? પશુ પક્ષીઓને જો ધર્મની જરૂર નથી તો આપણે તો તેનાથી વધારે સમજુ જીવ છીએ.”
દર્શનભાઈએ હળવાશથી કહ્યું, “આ આવા જ ઉટપટાંગ સવાલો કર્યા કરે છે. આટલા બધા લોકો ફોલો કરતા હોય તો કંઈ એમ જ થોડું ફોલો કરતા હોય?”
પ્રકાશ તરત ગંભીર થયા. “દર્શનભાઈ, આજની યુવા પેઢી ઇન્ટરનેટની દુનિયામાં ઘણું સાંભળે છે, જુએ છે અને વિચારે છે. એટલે પ્રશ્નો થવા સ્વાભાવિક છે. આપણે તેમના પ્રશ્નને ઉટપટાંગ કે નબળો કહીને ટાળી ન દેવા જોઈએ. ઊલટાનું, એમને વધુ સન્માન આપવું જોઈએ. જો આપણી પાસે જવાબ હોય તો આપવો અને ન હોય તો અભ્યાસુ વ્યક્તિ પાસે લઈ જઈને સમાધાન કરાવવું જરૂરી છે.”
“હા, સાચી વાત છે,” દર્શનભાઈએ સ્વીકાર્યું. “જબરજસ્તી કંઈ મનાવીએ તો પણ, સંતોષકારક જવાબ નહીં મળે ત્યાં સુધી મનથી તો સ્વીકારશે જ નહીં.”
“અને ઊલટું,” પ્રકાશે ઉમેર્યું, “ધર્મ વિષયમાં આપણું આવું જોહુકમી વર્તન જોઈને તેઓ આપણા અને ધર્મ બંનેથી દૂર થઈ જશે.”
“હા, એ પણ સાચું છે.”
“જો અથર્વ,” પ્રકાશે પ્રેમથી કહ્યું, “તારો પ્રશ્ન ખૂબ જ યોગ્ય છે. તું આ દિશામાં વિચારે છે એ બહુ સારી બાબત છે.”
આર્યા આગળ આવી. “અથર્વનો પ્રશ્ન ખૂબ લોજીકલ છે. શું હું તેનો જવાબ આપવાનો પ્રયત્ન કરું?”
“હા, કેમ નહીં,” પ્રકાશે કહ્યું. “આર્યા અમારી સાથે બે દિવસથી આ વિષય પર ઊંડી ચર્ચા કરી રહી છે. સાંભળ, એ શું કહે છે.”
“હા, આર્યાબેન જણાવો,” અથર્વે કહ્યું. “મને તો એવું લાગે છે કે લોકોને કંટ્રોલ કરવા માટે ધર્મ બન્યો હશે.”
“ના,” આર્યાએ શાંતિથી કહ્યું. “મને પણ પહેલા એવું જ લાગતું હતું. હું તો ધર્મને ધતિંગ જ સમજતી હતી. પરંતુ આ બે દિવસની ચર્ચાથી મારા વિચારો બદલાયા છે. પશુ પક્ષીઓ આજે જેવા છે એવા જ હજારો વર્ષો પહેલા હતા અને હજારો વર્ષો પછી પણ એવા જ રહેશે. તેમાં ન પ્રગતિ છે ન અધોગતિ. જ્યારે માનવ પહેલા આદિમાનવ તરીકે જંગલોમાં રહેતો, અને આજનો માનવ શહેરોમાં વસે છે, એના વચ્ચે ઘણો ભેદ છે.”
“હા,” પ્રકાશે કહ્યું, “પશુ પક્ષીઓની વિચારશક્તિ સીમિત છે, જ્યારે માનવની વિચારશક્તિ અસીમિત છે.”
“પશુ પક્ષીઓ કુદરતે ડીઝાઇન કરેલા પ્રોગ્રામ મુજબ જીવે છે,” દર્શનભાઈએ ઉમેર્યું, “જ્યારે માનવ પોતાની વિચારશક્તિથી વિકાસ કરે છે.”
“હા,” આર્યાએ વાત આગળ વધારી, “આ અમર્યાદ વિચારશક્તિને માનવ બે રીતે વાપરી શકે, પોતાના સ્વાર્થ માટે અથવા સમગ્ર જીવસૃષ્ટિના કલ્યાણ માટે. જો સ્વાર્થ માટે વાપરે તો સમાજમાં અવ્યવસ્થા ઉભી થાય, અને જો સર્વહિત માટે વાપરે તો સમાજ સ્થિર અને પ્રગતિશીલ બને. માનવની આ અમર્યાદ શક્તિનું સકારાત્મક  નિયમન અને ઉપયોગ થાય એ હેતુથી ધર્મની આપણને જરૂર છે.”
“વાહ આર્યા,” પ્રકાશે ગર્વથી કહ્યું, “તારી સમજણ બહુ સારી રીતે વિકસી રહી છે. તું તારા પપ્પા જેવી જ હોશિયાર છે.”
“થૅન્ક યુ,” આર્યાએ કહ્યું, “પણ, આ બધી તમારી જ મહેરબાની છે.”
“તને કેમ લાગ્યો આર્યાનો જવાબ?” દર્શનભાઈએ અથર્વને પૂછ્યું.
“હા, બરાબર છે,” અથર્વે સ્વીકાર્યું.
“ચાલો, હવે મારે એક ઓપરેશન છે,” દર્શનભાઈએ કહ્યું. “ફરી ક્યારેક અથર્વ સાથે તને મળવા આવીશ.”
“ઓકે, આવજો.” પ્રકાશે કહ્યું.
દર્શનભાઈ અને અથર્વ જતા રહ્યા. આર્યા અને પ્રકાશ મંદિરમાં દર્શન કરીને મંદિરના પરિસરમાં બેસી ગયા. મંદીરની શાંતિ વચ્ચે આર્યા વધુ ઊંડાણપૂર્વક વિચારી રહી હતી. 
દર્શનભાઈ સાથેની ચર્ચા બાદ બંને મંદિરમાં ગયા અને ભગવાન શિવના દર્શન કર્યા. આર્યાના મનમાં ઘણી વાતો ગુંજતી હતી. ધર્મ, અધ્યાત્મ, કર્તવ્ય, સમાજ… બધું જ હવે થોડું સ્પષ્ટ લાગતું હતું, છતાં અંદર ક્યાંક એક અસ્પષ્ટ ગૂંચવણ હજી બચી હતી. મંદિરની બહાર નીકળતાં વાતાવરણમાં એક અજીબ શાંતિ હતી, પણ એ શાંતિ આર્યાના મનમાં નહોતી.















પ્રકરણ ૧૩: રેશનલ વ્યુ 
અમેરિકાથી ભારત આવતી ફ્લાઈટ દરમિયાન થયેલી એક ચર્ચા આર્યાના મનમાં હજુ સુધી ગુંજતી રહી હતી. ફ્લાઈટમાં તેની બાજુની સીટ પર બેઠેલા એક રેશનાલીસ્ટ દાદા સાથે ધર્મ વિષય પર વાતચીત થઈ હતી. ચર્ચા દરમિયાન તેમણે પોતાના એક પુસ્તકમાંથી કવિતા જેવી એક રચના બતાવી હતી, જે આર્યાને વિચારપ્રેરક લાગી હતી. તેણે તરત જ તેનો ફોટો મોબાઇલમાં લઈ લીધો હતો. એ રચનાનું હેડિંગ હતું — “ધર્મ જો અને તો...”

આ વાત વિષે આર્યાએ પ્રકાશને કહ્યું અને એ રચના વાંચવાનું ચાલુ કર્યું. 
 “ધર્મ જો ગરીબી હટાવી શકતો હોય તો,
ધર્મસ્થાનોની આસપાસ ભિખારીઓ હોત કે?
ધર્મ જો સદાચાર શીખવી શકતો હોત તો,
ધર્મસ્થાનોમાં દાનપેટીઓને તાળા હોત કે?
ધર્મ જો લોભવૃતિ છોડવાનું શીખવતો હોત તો,
ધર્મસ્થાનમાં મિલકતના ઝઘડા હોત કે?
ધર્મ જો સદવૃત્તિ દાખવવાનું શીખવતો હોત તો,
ધર્મસ્થાનોમાં જાતીય બળજોરીના કિસ્સા બન્યા હોત કે?
ધર્મ જો ભાઈચારો શીખવતો હોત તો, 
આતંકવાદ જેવી સમસ્યા હોત કે?
ધર્મ જો શાંતિ શીખવતો હોત તો,
ક્રુસેડ મહાભારત જેવા ધર્મયુદ્ધો થયા હોત કે?”

આ રચના પૂરી થતાં થોડી ક્ષણો માટે બંને શાંત રહ્યા. ત્યારબાદ પ્રકાશે વિચારપૂર્વક કહ્યું, “ખૂબ તાર્કિક રચના છે. તને શું લાગે છે આ લખાણ માટે?”
આર્યાએ પોતાના વિચારો રજૂ કરતાં કહ્યું, “ધર્મ અને રિલીજીયનનો ફરક સમજાતા આતંકવાદ અને ક્રૂસેડની બાબત તો સમજાઈ ગઈ છે. બીજા પ્રશ્નો થોડા વિચારણીય છે.”
પ્રકાશે વાતને આગળ વધારતાં કહ્યું, “આ સમજવા માટે આપણે એ સમજવું પડશે કે ધર્મની કાર્ય પદ્ધતિ શું છે? તે કેવી રીતે અસરકારક રીતે કામ કરે છે અને ઇચ્છિત ફળ આપે છે?”
આર્યાએ તરત જવાબ આપ્યો, “હા, બરાબર, મીકેનીઝમ ઓફ એક્શન.”
પ્રકાશે સમજાવતાં કહ્યું, “હા, ધર્મ એ કોઈ એવો જાદુઈ ધ્વજ નથી કે જ્યાં પણ ફરકાવી દીધો ત્યાં બધું આપોઆપ સારું થઈ જાય. જેઓ ધર્મને યોગ્ય રીતે સમજ્યા નથી, તેઓ સમાજમાં ચાલતી રહેલી અંધશ્રદ્ધાને જ ધર્મ સમજીને આવી રચનાઓ બનાવે.”
આર્યાએ સંમતિ વ્યક્ત કરી અને ધ્યાનપૂર્વક સાંભળી રહી હતી.
પછી પ્રકાશે મહત્વની વાત કહી, “धर्मो रक्षति रक्षितः। ધર્મની રક્ષા કરીએ તો ધર્મ આપણું રક્ષણ કરે. આ ધર્મની કાર્ય પદ્ધતિ છે. ધર્મ એક વૈચારિક સંકલ્પના છે, જેનું મુખ્ય હથિયાર શિક્ષણ છે. ધર્મ લાંબા ગાળાને ધ્યાનમાં રાખીને કેવા Dos & Don'ts નું પાલન કરવાથી સમાજ વધુ સમય સુધી સ્થિર રહી શકે તે તાર્કિક રીતે સમજાવે છે. પરંતુ ફક્ત સમજી લેવાથી જ સ્થિરતા આવી જતી નથી, કારણ કે માનવ પર મોહ, સ્વાર્થ અને અન્ય વિકારોની અસર સતત રહે છે. તેથી અસામાન્ય Dos & Don'ts, જેમાં ઘણી વખત સ્વાર્થ છોડવો પડે, તેનું પાલન કરવું સરળ હોતું નથી. આથી સમાજના મોટા ભાગના લોકો આ Dos & Don'ts નું મહત્તમ પાલન કરી શકે તે માટે કેટલીક વ્યવસ્થાઓ ઊભી કરવી જરૂરી બને છે. લોકોમાં સતત પ્રેરણા જાગૃત રાખવા માટે આદર્શો સ્થાપવા, કર્મકાંડ, ક્રિયાઓ, ઉત્સવો અને સત્સંગ જેવી પ્રવૃત્તિઓ જરૂરી બને છે. સાથે વ્યક્તિ પોતે આધ્યાત્મિક રીતે ઉન્નત બને તો ધર્મનું પાલન તેને સરળ લાગવા લાગે છે. આમ યોગ્ય Dos & Don'ts, પ્રેરણા આપતા આદર્શો, ક્રિયાઓ અને વ્યક્તિ વિકાસ કરતું અધ્યાત્મ, આ બધું મળીને ધર્મનું માળખું બનાવે છે. આ માળખાનું યોગ્ય રીતે પોષણ કરવાથી ધર્મ મજબૂત અને સક્ષમ બને અને આવો ધર્મ  સમાજનું રક્ષણ કરે છે.”
આ વાત સાંભળીને આર્યાએ કહ્યું, “વાત તો સાચી છે, આવી રીતે બધા પ્રયત્નો કરે તો આ બધી સમસ્યાઓ ઓછી થઇ જાય.”
“હા, મોટાભાગના લોકો એકથી વધુ પરિબળો ધરાવતી (multi factorial) સમસ્યાને યોગ્ય રીતે સમજી શકતા નથી, તેથી તેના નિવારણ માટેના પ્રયત્નોને પણ સમજી શકતા નથી.”
આર્યાએ પૂછ્યું, “એટલે?”
પ્રકાશે ઉદાહરણ આપતાં કહ્યું, “જો કોઈ કહે કે મારા મામા મજબૂત હેલ્મેટ પહેરેલું હોવા છતાં સાયકલ સાથેના અકસ્માતમાં મૃત્યુ પામ્યા અને મારા કાકા હેલ્મેટ ન પહેર્યું હોવા છતાં ટ્રકના અકસ્માતમાં બચી ગયા, તો શું આ પરથી કહી શકાય કે હેલ્મેટ પહેરવાનો કોઈ ફાયદો નથી?”
આર્યાએ તરત કહ્યું, “બિલકુલ નહીં, એવી રીતે થોડી હેલ્મેટની જરૂરિયાત નક્કી થાય?”
પ્રકાશે પૂછ્યું, “તો કઈ રીતે નક્કી થશે?”
આર્યાએ સમજાવ્યું, “એ માટે તો મોટા ડેટા પર અભ્યાસ થવો જોઈએ. જેમ કે હેલ્મેટ પહેરતા ન હતા એ સમયમાં હજારો અકસ્માતોમાં માથાની ઇજાથી કેટલા મૃત્યુ થયા અને હેલ્મેટ ફરજિયાત થયા પછી એટલી જ ઘટનાઓમાં કેટલા મૃત્યુ થયા, આ બંનેની સરખામણીથી જ અસરકારકતા જાણી શકાય. એક-બે કિસ્સાથી તારણ ન નીકળે.”
“ખૂબ સાચી વાત. કારણ કે દરેક અકસ્માતમાં એકથી વધુ પરિબળો અસર કરે છે. એ જ રીતે સમાજની સ્થિરતા પણ અનેક પરિબળો પર આધારિત હોય છે. તેથી ધર્મની અસરકારકતા સમજવા તેના શુદ્ધ સ્વરૂપ, લોકો સુધી તે કેવી રીતે પહોંચે છે, લોકો અને શાસન વ્યવસ્થાના પ્રયત્નો તથા અન્ય અધાર્મિક પ્રવૃત્તિઓનો પ્રભાવ, આ બધું સમજવું પડે.”
“હા, કોન્સેપ્ટ તરીકે ધર્મ યોગ્ય છે, પરંતુ આપણે બધા જેટલા પ્રયત્નો કરીએ તેટલું પરિણામ મળે.” આર્યાએ કહ્યું. 
પ્રકાશે વાત પૂર્ણ કરતાં કહ્યું, “હા, જેવા પ્રયત્નો તેવું પરિણામ.”
આર્યા આ વાત સાથે સહમત હતી, પરંતુ તેના મનમાં એક વધુ પ્રશ્ન ઊભો થયો, જે તેને અંદરથી ખૂંચી રહ્યો હતો. થોડો સમય મૌન રહ્યા પછી આર્યાએ પૂછી લીધું. 
“અંકલ, મે નેટ પર જયારે ધર્મ વિષે સર્ચ કરેલું, ત્યારે મને એવું જાણવા મળ્યું કે ઋગ્વેદ પ્રમાણે કુદરતના જે નિયમો છે, એટલે કે કોસ્મિક ઓર્ડર્સ છે, ઋગ્વેદમાં જેને ઋત કહે છે, તે જ ધર્મ છે, ઉદાહરણ તરીકે અગ્નિનો ધર્મ છે બાળવું અને પાણીનો ધર્મ છે ઠારવું. તમે જે કહો છો તે અને આ ધર્મ અલગ અલગ છે? જુઓ, હું ફોનમાં વંચાવું.”
એણે ફોન કાઢ્યો અને વાંચવાનું શરુ કર્યું. 
“ऋतं च सत्यं (ઋગ્વેદ 10.190.1)
ऋतस्य धर्माणि प्रथमानी आसन् । (ઋગ્વેદ 10.5.2)”
આ પ્રશ્ન પૂછતી વખતે આર્યાના અવાજમાં માત્ર જિજ્ઞાસા નહોતી, પરંતુ એક પ્રકારની બૌદ્ધિક તૃપ્તિ મેળવવાની તલપ પણ હતી.
પ્રકાશે હસીને કહ્યું, “હા અને ના…” 
“એટલે?”
“હા એટલા માટે કે આપણે જે ધર્મની વ્યાખ્યા સમજી, તેનો કેન્દ્રવર્તી વિચાર છે સ્થિરતા. કુદરતના નિયમો એટલે કે ઋતથી જ તો આ બ્રહ્માંડમાં સ્થિરતા છે. બ્રહ્માંડનું દરેક તત્વ તેને મળેલા સિદ્ધાંતો પ્રમાણે જ કાર્ય કરે છે, તેથી તેને ધર્મ કહે છે. સાથે મેં ‘ના’ એટલા માટે કહ્યું કે અહીં થોડો ફરક પણ છે.” પ્રકાશે સ્પષ્ટતા કરતા કહ્યું. 
“એ શું?” આર્યાની કુતુહલતા વધી.
“કુદરતી તત્વો પાસે સ્વતંત્ર ઈચ્છા એટલે કે ફ્રી વિલ નથી, જ્યારે માનવ પાસે સ્વતંત્ર ઈચ્છા છે. કોસ્મિક ઓર્ડર્સ ક્યારેય અધાર્મિક નહીં બને, જ્યારે વ્યક્તિ અધાર્મિક થવો ખૂબ સહજ છે. કૃષ્ણ જ્યારે કહે છે – ‘યદા યદા હી ધર્મસ્ય ગ્લાનિર્ભવતી ભારત’, તો કયા ધર્મનું અવમૂલન થવાનું કહે છે? શું કોસ્મિક ઓર્ડર્સ ફરી જાય છે?”
“ના, લોકો અથવા સમાજ ખરાબ થઈ જાય છે.” આર્યાએ જણાવ્યું. 
પ્રકાશે માથું હલાવ્યું, જાણે આર્યાની સમજણને માન્યતા આપી રહ્યો હોય.
“જેમ આપણે વૃક્ષ પાસેથી પરોપકારની ભાવના શીખીએ છીએ કે તે પથ્થર મારનારને પણ મીઠું ફળ આપે છે, તેમ ઋત પાસેથી સ્થિરતા આપતા કર્મોનો ધર્મ શીખવો જોઈએ. પરંતુ જો ઋત એ જ ધર્મ હોય તો તો આપણે કંઈ કરવાનું આવે જ નહીં. દર વખતે પરોપકારથી સમાજની સ્થિરતા નથી આવતી. સ્થિરતા માટે ક્યારેક શસ્ત્ર પણ ઉપાડવા પડે છે.”
પ્રકાશે થોડો વિરામ લીધો અને પછી ગંભીર સ્વરમાં આગળ કહ્યું,“મહાભારતમાં સ્પષ્ટ કહ્યું છે:
अधर्मरूपो धर्मो हि कश्चिदस्ति नराधिप ।
धर्मश्चाधर्मरूपोऽस्ति तच्च ज्ञेयं विपश्चिता ॥
(મહાભારત, શાંતિ પર્વ અધ્યાય 33 શ્લોક 32)
અર્થાત ક્યારેક ધર્મ અધર્મ જેવો અને અધર્મ ધર્મ જેવો લાગે છે. સમજુ વ્યક્તિએ વિવેકબુદ્ધિથી નિર્ણય કરવો જોઈએ.”
આ વાત આર્યાને અંદરથી સ્પર્શી ગઈ.
“આમ આપણા માટે ઋતની જેમ કશું નિશ્ચિત નથી. ડગલેને પગલે યોગ્ય-અયોગ્યનો નિર્ણય કરી, ધર્મનું પાલન કરવું પડે છે. પાણી કે અગ્નિને ધર્મ સાંભળવા, સમજવા કે આચરવાની જરૂર નથી, જ્યારે આપણા માટે તો તે બધું જરૂરી છે. આમ ઋગ્વેદ નિર્દેશિત ઋતનો ધર્મ અને માણસનો ધર્મ બંને હેતુની દ્રષ્ટીએ સરખા પરંતુ આચરણની દ્રષ્ટીએ જુદા છે.” પ્રકાશે વાતને ઊંડાણપૂર્વક સમજાવી.
આ ચર્ચા પછી આર્યા થોડા સમય સુધી મૌન રહી. તેના મનમાં હવે એક વાત સ્પષ્ટ થઈ ગઈ હતી કે ધર્મ કોઈ તૈયાર સ્ક્રિપ્ટ નથી, પરંતુ સતત વિવેકથી લેવાતા નિર્ણયોનો માર્ગ છે.














પ્રકરણ ૧૪: સમાજ સેવા
અત્યાર સુધીની ચર્ચા વિચાર અને સમજ સુધી સીમિત હતી, પરંતુ હવે આર્યા તેને વ્યવહારુ જીવન સાથે જોડવા માગતી હતી. તેણે પોતાની ઉત્સુકતા વ્યક્ત કરતાં પૂછ્યું, “તો આપણે સમાજની સ્થિરતા માટે કેવા વિધેયાત્મા કર્મો એટલે કે Dos કરી શકીએ?”
થોડું વિચારીને પ્રકાશે જવાબ આપ્યો, “એ માટે આપણે થોડી સમાજ રચના સમજીએ. સમાજ આપણા જેવા લોકોનો બનેલો છે, દરેક લોકોમાં બે ભાગ છે, એક તેમનું શરીર અને બીજું મન. જો આપણે લોકોના શરીરને કાર સાથે સરખાવીએ અને મનને ડ્રાઈવર સમજીએ તથા સમાજની બધી સમસ્યાઓને એક્સીડેન્ટ સમજીએ, તો આ બધા એક્સીડેન્ટનું પ્રમુખ કારણ શું છે? કાર કે ડ્રાઈવર?”
આર્યાએ તરત જવાબ આપ્યો, “ડ્રાઈવર.”
વાતને આગળ વધારતાં પ્રકાશે કહ્યું, “જો પ્રમુખ કારણ ડ્રાઈવર છે, તો આપણે જ્યારે સમાજ સેવા કરવા જઈએ છીએ ત્યારે મુખ્યત્વે શેની સેવા કરીએ છીએ કારની કે ડ્રાઈવરની?”
આર્યાએ વિચાર કરીને કહ્યું, “કારની, ભૂખ્યાને ભોજન, ગરીબોને વસ્ત્ર, ઘર આપવા, ફ્રીમાં બીમારીની સારવાર ... આ બધું શરીર માટે જ તો હોય છે.”
“સાચી વાત, જો એક્સિડેન્ટનું પ્રમુખ કારણ ડ્રાઈવર એટલે કે મન હોય અને આપણે ગૌણ કારણ એવી કાર એટલે કે શરીરની જ સેવાઓ કર્યા કરીએ તો સમસ્યાઓ ઓછી થાય કેવી રીતે?”
આ વાત આર્યાને અંદર સુધી સ્પર્શી ગઈ. તેણે કહ્યું, “હા, આ તો ખૂબ વિચારણીય બાબત છે. તો શું શરીર માટેની સેવાઓ બંધ કરી દેવી જોઈએ?”
પ્રકાશે સ્પષ્ટતા કરી. “ના, એ જરૂરી જ છે. સમાજને કાર(શરીર) અને ડ્રાઈવર(મન) બંને સેવાઓની જરૂર છે. સ્થિરતા માટે બંને જરૂરી છે, પરંતુ વધુ જરૂરી છે એવા વૈચારિક કાર્યો, જે મન પર અસર કરે અને ડ્રાઈવરને વધુ યોગ્ય બનાવે.”
આર્યા એકદમ શાંતિથી સાંભળી રહી હતી. વાતને સંકલ્પનાત્મક સ્વરૂપ આપતાં પ્રકાશે આગળ સમજાવ્યું. “જે કાર્યથી ફક્ત લોકોનાં શરીર તેમજ જરૂરી બાહ્ય જરૂરિયાતો પૂરી થાય તેવા કર્તવ્ય કર્મો એટલે ક્વોન્ટીટેટિવ ધર્મ અને જે કર્તવ્ય કર્મોથી લોકોની વૈચારિક શુદ્ધિ થાય તે ક્વોલિટેટિવ ધર્મ છે.”
આ નવા શબ્દો સાંભળીને આર્યાએ આશ્ચર્યથી કહ્યું, “વાહ, આવું તો પહેલી વાર સાંભળ્યું, ક્વોન્ટીટેટિવ અને ક્વોલિટેટિવ ધર્મ.”
“યસ, ગીતામાં આને દ્રવ્યયજ્ઞ અને જ્ઞાનયજ્ઞ કહ્યા છે.”
ગરમી વધતી જતી હતી. આર્યાએ આસપાસ નજર ફેરવીને કહ્યું, “હવે આપણે ઘરે જઈએ, ગરમી વધી ગઈ છે.”
પ્રકાશે કહ્યું, “ચોક્કસ, હું તને ઘરે મૂકી જાવ. અને હા, તારે કાલે ખરીદી કરવા જવું છે ને! મારા વાઈફ બીજલ આવશે તારી જોડે. કાલે એ ફ્રી છે.”
આર્યાએ સહજ રીતે કહ્યું, “હા, ઓકે, હું બીજલ આંટી સાથે ખરીદી કરી આવીશ.”
બંને મંદિરની બહાર જઈ રહ્યા હતા ત્યારે આર્યાની નજર દિવાલ પર લખેલા એક લખાણ પર અટકી ગઈ, જ્યાં એક સ્તોત્ર ભાષાંતર સાથે લખેલું હતું. તેણે વાંચીને આશ્ચર્ય સાથે કહ્યું,
“આ શું કહે છે, सप्त जन्मम कृतम पापम स्मरणेन विनश्यति। આ સ્તોત્રને ફક્ત યાદ કરવાથી સાત જન્મોના પાપ ધોવાઈ જાય. આવું હોય?”
“આના માટે નવો શબ્દ છે, ચોકલેટ ધર્મ.” પ્રકાશે સ્મિત આપતા કહ્યું.
આર્યાએ ચોંકીને કહ્યું, “હે! ચોકલેટ ધર્મ? એ વળી શું?”
“એ આપણે કાલે સમજીશું, અત્યારે તું જા, આ શબ્દ યાદ રાખજે, અહીંથી ચર્ચા શરૂ કરીશું.”
આર્યાએ માથું હલાવી હા કહ્યું. 








પ્રકરણ ૧૫: ક્રોસ ચેક 

બીજે દિવસે આર્યા વહેલી ઉઠીને ફટાફટ તૈયાર થઇ. આજે એણે બીજલ આંટી સાથે બજારમાં જવાનું હતું. એમ તો શોપિંગ એને પહેલેથી પસંદ એટલે વધુ ઉત્સાહી હતી પણ સાથે સાથે બીજલ આંટી સાથે સમય પસાર કરવા મળશે એનો પણ એને આનંદ હતો. બીજલ પ્રકાશની પત્ની હોવા ઉપરાંત પોતાની એક સ્વતંત્ર ઓળખ ધરાવતી સ્ત્રી હતી. પ્રકાશે સ્થાપેલ શૈક્ષણિક સંસ્થાનો સંપૂર્ણ ભાર બીજલે પોતાના ખભે ઉઠાવી લીધો હતો એટલે આખો દિવસ એ એમાં જ વ્યસ્ત રહેતી. સાથે સાથે બંને પતિ-પત્નીના વિચારોમાં પણ ઘણી સામ્યતા હતી, એટલે જ સાથે મળીને બંને સુખરૂપ જીવન જીવી શકતા હતા. 

ખરીદી દરમિયાન આર્યાએ બીજલને પણ ઘણા પ્રશ્નો પૂછ્યા. બીજલ પણ બહુ પ્રેમથી એને જવાબ આપી રહી હતી. એટલામાં જ રસ્તામાં એક મસ્જિદ પાસેથી પસાર થતાં નમાજનો અવાજ સંભળાયો, એટલે આર્યાએ બીજલને પૂછ્યું.

“તમારું શું માનવું છે? આ બધા ધર્મ વિશે? બધા સરખા છે?”

“તે પ્રકાશ પાસેથી જાણ્યું જ હશે, ધર્મ અને રિલીજીયન વિશે.” બીજલે પ્રતિપ્રશ્ન કર્યો. 

આર્યાએ હા પાડી એટલે બીજલે પોતાના વિચારો રજૂ કરતા કહ્યું, “મારા માટે પણ પહેલા આ બધું સમાન જ હતું, પણ લગ્ન પછી અમારા સંવાદ થકી મને સત્ય સમજાયું.  'બધા ધર્મો' આ શબ્દ જ હવે અયોગ્ય લાગે છે. સર્વધર્મ, અન્ય ધર્મો, દુનિયાના ધર્મો... વગેરે શબ્દો જ અયોગ્ય છે. સમાજ માટેના કર્તવ્ય કર્મો તો એક સરખા જ હોય ને? કોઈ મુસ્લિમ, બુદ્ધ કે હિન્દુ હોય તો શું તેનો પુત્રધર્મ કે પત્નીધર્મ જુદો થઈ જાય? આ બધું ઈશ્વર વિષેની માન્યતા અને તેની પૂજા પદ્ધતિથી જુદુ પડ્યું છે અને ધર્મમાં આ મુખ્ય બાબત જ નથી, રિલીજીયનને આ બધું લાગુ પડે.”

“હા, બરાબર” આર્યાએ વાતને સમર્થન આપ્યું. 

“ધર્મ તો એક જ હોય અને તેનું કોઈ નામ ન હોઈ શકે.”

“તો આપણે તો હિન્દુ કે સનાતન ધર્મ એવું બોલીએ છીએ ને...” આર્યાએ પૂછ્યું.

બીજલે હળવું સ્મિત કરી સમજાવ્યું. “હિન્દુધર્મ એવો શબ્દ આપણા કોઈપણ મુખ્ય ધર્મ ગ્રંથોમાં નથી. એ તો રિલીજીયનમાં માનતા લોકોએ પોતાનાથી જુદા પડવા આપણું નામકરણ હિન્દુ તરીકે કરેલું છે. હિન્દુ શબ્દ સિંધુનો અપભ્રંશ છે. સિંધુ નદીની પેલે પાર વસતા લોકોને વિદેશીઓ હિન્દુ તરીકે ઓળખતા થયા હતા. ‘સનાતન’ શબ્દનો અર્થ છે- ‘પહેલેથી ચાલ્યું આવતું’, એટલે એ કોઈ નામ નથી, તે વિશેષણ છે. જે કર્તવ્ય કર્મોનું અનુસરણ લોકો વર્ષોથી કરતા આવ્યા છે, તે સનાતન ધર્મ છે.”

“વાહ, સરસ સમજણ છે તમારી પણ.” આર્યાએ પ્રશંસા કરી. 

“ધર્મને જ્યારે કોઈ પણ નામ આપવામાં આવે, ત્યારે તે ધર્મ રહેતો જ નથી. તે દર્શન, મત, પંથ કે સંપ્રદાય બની જાય છે.”

આર્યાએ તરત પૂછ્યું, “સંપ્રદાય એટલે રિલીજીયન?”

“ના” બીજલે તરત સ્પષ્ટતા કરતા કહ્યું, “સંપ્રદાય શબ્દનો અર્થ છે- સમ્યક્+પ્રદાન અર્થાત્ યોગ્ય, સાચું આપવું. આપણા શાસ્ત્રોના ગૂઢ વિચારોને દરેક લોકો સમજી શકે તેમ તેનો તત્વભાવ જાળવીને સામાન્ય લોકો સુધી સરળ શબ્દો કે ક્રિયાઓ દ્વારા પહોચાડનાર પરંપરા એ સંપ્રદાય છે. જેને આપણે ‘સ્કૂલ ઓફ થોટ’ કહી શકીએ. જેમ એક જ અભ્યાસક્રમ અલગ અલગ શાળાઓ પોતપોતાના વિધાર્થીઓને પોતાની રીતે ભણાવે છે, તે જ રીતે સંપ્રદાયો કામ કરે છે. સંપ્રદાયમાં કોઈ ભેદભાવ હોતો નથી, તે દરેકને સમાન રીતે જુએ છે. તે રિલીજીયનની જેમ બે ભાગમાં સમાજને વહેંચતા નથી.” 

“પરંતુ કેટલાક સંપ્રદાયમાં આવા ભેદભાવ જોવા મળે છે, તેઓ પોતાને ઊંચા અને અન્યને નીચા સમજે છે.” આર્યાએ શંકા વ્યક્ત કરી.

બીજલે સ્વીકાર્યું. “હા, સાચી વાત છે, પરંતુ તે સંપ્રદાયોમાં પ્રવેશેલ દૂષણ છે. જેમ કોઈ શાળા અન્ય શાળાના વિદ્યાર્થીઓને હલકા સમજતી નથી, તેમ છતાં કોઈ શાળા આવું કરતી હોઈ શકે છે. તે જ રીતે પોતાને ઊંચા અને અન્યને નીચા સમજનાર સંપ્રદાયો પણ પોતાનું સ્તર નીચું કરીને રિલીજીયન સમકક્ષ બની રહ્યા છે. સંપ્રદાયોનો વાંધો નથી, આવી સાંપ્રદાયિક માનસિકતાથી તકલીફ વધી રહી છે.”

“વાહ, બીજલ આંટી, સરસ સમજાવ્યું તમે. પ્રકાશ અંકલની સીધી અસર દેખાય છે તમારામાં.”

બીજલે હસતા હસતા કહ્યું, “હા, હોય જ ને.”

આર્યાને ‘ચોકલેટ ધર્મ’ શબ્દ યાદ આવ્યો. ગઈકાલથી એ વિચાર એના મનમાં સતત ઘૂમરાતો હતો. મંદિરની દીવાલના લખાણવાળી વાત કરીને તેણે બીજલને પૂછ્યું.

“પ્રકાશ કાકા કહેતા હતા કે એ ચોકલેટ ધર્મ છે, એટલે શું?” 

બીજલે ઉદાહરણ આપતા સમજાવ્યું, “જેમ કોઈ બાળક અભ્યાસ કરવા શાળાએ ન જતું હોય તો આપણે તેને ચોકલેટનું પ્રલોભન આપીએ, એ રીતે કોઈ વ્યક્તિને ધર્મની દિશામાં વાળવા માટે સમજુ લોકોએ કેટલાક અવાસ્તવિક પ્રલોભનો આપ્યા હોય છે. અહીં ફક્ત સ્મરણથી બધા પાપોનો નાશ થઈ જાય એ પ્રલોભન છે, એ અણસમજુ લોકો માટે છે. તેથી સમજુ લોકોએ તે સ્તોત્ર બોલવું જોઈએ, પરંતુ તેના પ્રલોભનમાં પડવું જોઈએ નહીં.”

“વાહ” આર્યાની આંખોમાં ચમક આવી. “હવે સમજાયું મને. હું પ્રકાશ અંકલને આ સામેથી કહીશ. તમે એમને કહેતા નહીં કે આપણી વાત થઈ છે.

બીજલ હસી પડી. “એમને ખબર પડી જ જશે. ચાલો, તો હવે આપણે ઘર તરફ પ્રયાણ કરીએ?”

આર્યાએ હકારમાં માથું હલાવ્યું. આજે ત્રીજો દિવસ એનો ભલે બીજલના સંગમાં ગયો, પણ જાણે કે પ્રકાશ સાથે જ ચર્ચા કરી હોય અને જ્ઞાન મેળવ્યું હોય એવો ભાવ આર્યાને થઇ રહ્યો હતો. બંને ઘરે આવ્યા. બીજલે રસોઈ બનાવી ત્યાં સુધીમાં પ્રકાશ પણ આવી ગયા. બધાએ સાથે જમીન પર બેસી ભોજન કર્યું. ભોજન પછી પ્રકાશ અને આર્યા કારમાં બેસી આર્યાના ઘર તરફ નીકળ્યા. આર્યાનું ઘર આવવામાં હજી વાર હતી એટલે આર્યાએ પ્રશ્ન પૂછી લીધો. 
“પ્રકાશ અંકલ, ઘણા લોકો કહે છે કે ધર્મ માણસને બાંધી રાખે છે. તો શું સાચો ધર્મ સ્વતંત્રતાનો વિરોધી છે?”
પ્રકાશે થોડી ક્ષણો વિચારીને જવાબ આપ્યો, “એ વાત પહેલા નક્કી કરવી પડશે કે આપણે સ્વતંત્રતા કોને કહીએ છીએ.”
“પોતાની મરજીથી જીવવું.” આર્યાએ તરત કહ્યું.
“પોતાની મરજી!” પ્રકાશે શાંતિથી કહ્યું, “પણ મરજી પણ બે પ્રકારની હોય છે, એક સમજ પરથી આવે છે અને બીજી ઉશ્કેરણા પરથી.”
આર્યા અટકી ગઈ. “સમજ પરથી આવેલી મરજી એટલે?”
“જ્યારે માણસ જાણીને, પરિણામ સમજીને કોઈ નિર્ણય કરે એ સમજણથી આવેલી મરજી છે અને ઉશ્કેરણાથી આવેલી મરજી એટલે, મન આવ્યું એટલે કર્યું.”
“હમમ, એતો સમજાયું, પણ એતો સાચું જ ને કે ધર્મ નિયમો આપે છે,” આર્યાએ કહ્યું, “એ નિયમો સ્વતંત્રતા ઘટાડે એવું નથી લાગતું?”
પ્રકાશના ચહેરા પર હજી એજ શાંતિ છવાયેલી હતી. ટ્રાફિક સિગ્નલ પર રેડ લાઈટ દેખાતા એણે કાર ઉભી રાખી. “નિયમ અને બંધન વચ્ચે ફરક છે, બંધન તમને અટકાવે છે, નિયમ તમને દિશા આપે છે.”
આર્યા હજી સ્પષ્ટ રીતે સમજી નહોતી. પ્રકાશે બહાર ટ્રાફિક સિગ્નલ બતાવતા પૂછ્યું, “આ લોકો ઉભા રહ્યા છે, આ બંધન છે કે સ્વતંત્રતા?”
આર્યા હસી પડી. “જો સિગ્નલ ન હોય તો તો સાચી સ્વતંત્રતા જ ખતમ થઈ જાય.”
“એ જ મુદ્દો છે.” પ્રકાશે કહ્યું,“નિયમો સ્વતંત્રતા માટે હોય છે, સ્વતંત્રતા સામે નહીં.”
“પણ ઘણા લોકો ધર્મના નામે બીજાને નિયંત્રિત કરે છે,” આર્યાએ કહ્યું.
“એ ધર્મ નથી, એ સત્તાનો ઉપયોગ છે. જ્યાં ધર્મ સત્તાનું સાધન બને, ત્યાં સ્વતંત્રતા મરી જાય છે.”
“એટલે કે ધર્મ વ્યક્તિ માટે હોવો જોઈએ, વ્યક્તિ ધર્મ માટે નહીં.”
“બિલકુલ સાચું.” પ્રકાશે એક સ્મિત સાથે કહ્યું. “ધર્મનો હેતુ માણસને બાંધવાનો નથી, માણસને જવાબદાર બનાવવી સમાજનું રક્ષણ કરવાનો છે અને સ્થિર સમાજનો સજગ માણસ જ સાચે સ્વતંત્ર હોય છે.” પ્રકાશે વાતને સ્પષ્ટ કરતું ઉદાહરણ આપ્યું “શું કોઈ કાચબો પોતાની ઢાલ બહાર નીકળીને કહે કે હવે હું સ્વતંત્ર છું, તો એને બુદ્ધિશાળી કહેવાય?”
આર્યા હસીને “ મહામૂર્ખ કહેવાય, વહેલું જીવન સમાપ્ત થઈ જશે. અરે, ઢાલના કારણે જ તો એ સ્વતંત્ર છે.”
પ્રકાશ: “યુ કેચ ધ પોઈન્ટ.”
આ વાત સાથે આર્યાના મનમાં એક નવી સ્પષ્ટતા આવી ગઈ. હવે એને ખબર પડી રહી હતી કે ધર્મ અને સ્વતંત્રતા એકબીજાના વિરોધી નથી. જ્યાં ધર્મ છે, ત્યાં જ સાચી સ્વતંત્રતા છે.
આર્યાને વિચારોમાં જોઈ પ્રકાશે પૂછ્યું, “તને યાદ છે, કાલે મંદીરમાં આપણે એક ચર્ચા અધૂરી છોડેલી.”

“હા, ચોકલેટ ધર્મ” આર્યા ખુશ થતા બોલી. “પણ એનો અર્થ હવે મને ખબર છે.”

પ્રકાશ હસી પડ્યા. “તો એનો અર્થ એ કે તમે આજે ખાલી શોપિંગ નથી કરી એમ ને!”

















પ્રકરણ ૧૬: વિજ્ઞાનયુદ્ધ
આર્યા પણ હસી પડી. પ્રકાશે આર્યાની તરફ જોઈને પૂછ્યું, “તો હવે તું જ કહે કે તારે આ વિષયમાં વધુ શું જાણવું છે?”
આર્યાએ તરત જવાબ આપ્યો, “મારી એક ફ્રેન્ડ સાથે આજે વૉટ્સએપ પર આ બાબતે ચર્ચા થઈ રહી હતી. એને ધર્મ અને વિજ્ઞાન વિશે જાણવું હતું અને સાચું કહું તો મારે પણ જાણવું છે.”
પ્રકાશ થોડું વિચારીને બોલ્યો, “વિજ્ઞાન અને રિલીજીયન વચ્ચે ઘણું ઘર્ષણ થયા કરે છે, પરંતુ ધર્મ અને વિજ્ઞાન વચ્ચે એવું કોઈ ઘર્ષણ નથી. ઊલટું, બંને એકબીજાના પૂરક છે.”
આર્યાને એક જૂની વાત યાદ આવી. તેણે કહ્યું, “પણ ખ્રિસ્તી પાદરીઓએ ગેલેલિયોને મૃત્યુદંડ આપેલો એવું મેં સાંભળ્યું છે.”
પ્રકાશે સમજાવતા કહ્યું, “હા, એ સાચું છે. રિલીજીયન એ લોકોએ સાથે મળીને બનાવેલી માનસિકતા છે- મોબ સાયકોલોજી. તેમાં કોઈ તાર્કિક વિચારવિમર્શના આધારે સ્થાપિત સત્ય નથી. એટલે જ્યારે કોઈ વ્યક્તિ પ્રશ્નો પૂછે છે ત્યારે એ માન્યતા ધરાવતું ટોળું જવાબ આપવાને બદલે તેને દબાવે છે અથવા દંડિત કરે છે. આ રીતે રિલીજીયનમાં પ્રશ્ન પૂછવો એટલે અવિશ્વાસ અથવા ઈશનિંદા ગણાય છે, અને એ તેમની માન્યતા પ્રમાણે ગંભીર ગુનો છે. જ્યારે ધર્મમાં તો પ્રશ્નને આવકારવામાં આવે છે.”
“ગીતામાં તો અર્જુનના પ્રશ્નો અને કૃષ્ણના જવાબો જ છે ને?” આર્યાએ તરત જોડાણ કર્યું.
“હા,” પ્રકાશે કહ્યું, “ગીતામાં તો સ્પષ્ટ કહ્યું છે — परि प्रश्नेन सेवया — એટલે પ્રશ્નો પૂછવાથી જ શ્રેષ્ઠ જ્ઞાન પ્રાપ્ત થાય છે. વળી પ્રશ્નોપનિષદ નામનું એક ઉપનિષદ છે, જેમાં પ્રશ્નો પૂછતા પૂછતા સત્ય તરફ આગળ વધવાનો માર્ગ બતાવવામાં આવ્યો છે.”
આર્યાએ થોડા સંકોચથી પૂછ્યું, “તો શું સનાતન ધર્મમાં ઈશનિંદા જેવું કંઈ હોય છે?”
પ્રકાશે શાંતિથી જવાબ આપ્યો, “ના. અહીં તો ઈશ્વરમાં ન માનનાર વ્યક્તિનો પણ સ્વીકાર છે. હા, જો કોઈ બીજાની માન્યતાનો અસામાજિક રીતે અપમાન કરે કે ઉશ્કેરણીજનક ટિપ્પણી કરે, તો તેને અયોગ્ય માનવામાં આવે છે. પરંતુ કોઈ શાંતિથી, સમજવા માટે પ્રશ્નો પૂછે, તો એમાં કોઈ અડચણ નથી.”
“હા,” આર્યાએ સહમત થઈને કહ્યું, “પ્રશ્નો પૂછીએ તો જ તો વિજ્ઞાન આગળ વધે છે.”
“બિલકુલ,” પ્રકાશે ઉમેર્યું, “આથી ધર્મ અને વિજ્ઞાન વચ્ચે કોઈ વિરોધ નથી. પરંતુ જો કોઈ વિજ્ઞાન એવું હોય કે જે કોઈપણ રીતે સમાજની સ્થિરતાને જોખમમાં મૂકે, તો એ પ્રકારના વિજ્ઞાનને ધર્મ સ્વીકારતો નથી.”
“પણ આવું વિજ્ઞાન કયું હોઈ શકે? વિજ્ઞાન તો વિકાસ માટે જ હોય ને?”
“વિજ્ઞાન પોતે ન સારું છે, ન ખરાબ. તે એક શક્તિ છે. પ્રશ્ન એ છે કે આ શક્તિ કોના હાથમાં છે અને શા માટે વપરાય છે.”
“એટલે?” આર્યા વધુ ઉત્સુક બની.
“ધારો કે કોઈ વૈજ્ઞાનિક એવી શોધ કરે કે એક બટન દબાવતા હજારો લોકો એકસાથે મરી જાય. એ શોધ વિજ્ઞાનની દૃષ્ટિએ મોટી સિદ્ધિ કહેવાય, પરંતુ સમાજની દૃષ્ટિએ શું?”
“એ તો ભયાનક છે,” આર્યાએ તરત કહ્યું.
“બસ,” પ્રકાશ બોલ્યા, “અહીં ધર્મનું કામ શરૂ થાય છે. ધર્મ અહી પ્રશ્ન પૂછે છે કે શું આ શોધ સમાજને અસ્થિર કરી રહી છે? બાયોલોજિકલ હથિયારો, ન્યૂક્લિયર બોમ્બ, માનવ ક્લોનિંગનો દુરુપયોગ, કે AI નો અનિયંત્રિત વિકાસ, આ બધું વિજ્ઞાન છે, પરંતુ જો તે માનવતા, કરુણા અને સામાજિક સ્થિરતા વિરુદ્ધ જાય, તો ધર્મ ત્યાં એને રોકાઈ જવાનું કહે છે.”
“તો ધર્મ એક પ્રકારનું નૈતિક ફિલ્ટર છે?”
“હા,” પ્રકાશે કહ્યું, “વિજ્ઞાન ગતિ આપે છે, ધર્મ દિશા આપે છે. ગતિ અને દિશા બંને જરૂરી છે. ફક્ત ગતિ હશે અને દિશા નહીં હોય, તો અકસ્માત નિશ્ચિત છે.”
આર્યાને અચાનક સમાજ, ટેક્નોલોજી અને માનવ ભવિષ્ય વચ્ચેનો અદૃશ્ય સંબંધ સ્પષ્ટ દેખાવા લાગ્યો.
“એટલે જ તમે કહો છો કે ધર્મ અને વિજ્ઞાન પૂરક છે. એનો અર્થ એ કે વિજ્ઞાન વગર સમાજ અટકી જાય, અને ધર્મ વગર સમાજ ભટકી જાય.”
“વાહ, તું તો સાચે બહુ સમજદાર છે, આર્યા.” પ્રકાશે પ્રશંસા કરતા કહ્યું. 
થોડી ક્ષણ રોકાઈને આર્યાએ એક વધુ પ્રશ્ન કર્યો, “આ યુધ્ધોને લઈને મને પ્રશ્ન મૂંઝવે છે, ખાસ કરીને ધર્મ અને રિલીજીયનના નામ પર જે આ ક્રુસેડ્સ અને મહાભારત જેવા યુદ્ધો થયા, તેમાં કેટલાય લોકો માર્યા ગયા છે. એનું શું? મારા એક મિત્રએ પણ મને આવું પૂછેલું.”
પ્રકાશે ગંભીરતાથી સમજાવ્યું, “આ બંને યુદ્ધો સરખા નથી. મહાભારત કે રામાયણના યુદ્ધ કોઈ ચોક્કસ ઈશ્વરને ન માનવા મુદ્દે થયેલા નથી. ઊલટું, રામ અને રાવણના ઈષ્ટદેવ તો એક જ હતા, શિવ. આ યુદ્ધો સમાજની સ્થિરતા ઈચ્છતા લોકો અને સમાજને અસ્થિર કરતા લોકો વચ્ચે થયા હતા. એ ન્યાય અને અન્યાયના મુદ્દે થયેલા યુદ્ધો છે. આ યુદ્ધો ન થાય એ માટે શાંતિના દરેક સંભવ પ્રયત્નો કરાયા હતા અને જ્યારે કોઈ રસ્તો બચ્યો નહીં, ત્યારે જ યુદ્ધ થયું. જ્યારે ક્રુસેડ્સ જેવા યુદ્ધો ચોક્કસ ઈશ્વરમાં માનનાર અને ન માનનાર લોકો વચ્ચે થયા, જ્યાં શરૂઆતથી જ શાંતિના કોઈ પ્રયત્નો નહોતા.”
“ઓકે,” આર્યાએ સ્પષ્ટ રીતે કહ્યું, “બંને યુદ્ધોના હેતુ જ જુદા છે. મારા જેવા ઘણા લોકો રિલીજીયનને જ ધર્મ સમજીને ધર્મથી દૂર રહેતા હોય છે, પરંતુ એમાંથી ઘણા અધ્યાત્મને સ્વીકારે છે. તો તમારા મત પ્રમાણે ધર્મ અને અધ્યાત્મમાં શું ફરક?”
એટલામાં આર્યાનું ઘર આવી ગયું. “ચોક્કસ આની ચર્ચા કરીશું, પણ આજે નહિ. કાલે તું સમયસર આવી જજે. આપણે સવારે આના પર વાત કરીશું.”
આર્યાએ સહમતી દર્શાવી અને “આવજો” કહી એ ઘર તરફ ચાલી ગઈ. આજે એ ખૂબ જ ખુશ હતી. આજે ઘણા નવા શબ્દો અને નવી સમજ સાથે એની માનસિકતામાં નવો સુધાર આવ્યો હતો. ભારત આવવાના પોતાના નિર્ણય બદલ એ પોતાને ભાગ્યશાળી સમજી રહી હતી.






પ્રકરણ ૧૭: યુ ટર્ન
આર્યાએ ઘરે આવીને અમેરિકામાં પોતાના પપ્પાને વીડિયો કોલ કર્યો. સામેની તરફ જીતુ અને હેતલ બંને પણ ખૂબ આતુરતાથી સ્ક્રીન તરફ નજર ગોઠવી બેઠા હતા.
“હેલો… જય શ્રી કૃષ્ણ, પપ્પા, મમ્મી.”
ગુડ મોર્નિંગના બદલે આર્યાના મોઢેથી ‘જય શ્રી કૃષ્ણ’ શબ્દ સાંભળતા જ જીતુ અને હેતલના ચહેરા પર એવું સ્મિત આવ્યું કે લાગ્યું જાણે લાંબા સમયથી ખોવાયેલું કંઈક અચાનક પાછું મળી ગયું હોય.
“જય શ્રી કૃષ્ણ,” જીતુ અને હેતલે કહ્યું. 
“જય શ્રી રામ,” આરવ વચ્ચે બોલી ઉઠ્યો.
બધા હસી પડ્યા.
“કેવી છે તારી તબિયત? અને કેવો રહ્યો આજનો દિવસ?” હેતલે પૂછ્યું.
“ખૂબ સરસ. ત્રણ દિવસથી ધર્મ પર બહુ ઊંડી ચર્ચા થઇ રહી છે. પ્રકાશ અંકલ ખૂબ જ સરસ રીતે બધું સમજાવે છે.”
“તને તો ધર્મ ધતિંગ લાગતું હતું ને! તો આ ત્રીજા દિવસના અંતે હવે શું લાગે છે?” જીતુએ હળવી મજાક સાથે પૂછ્યું.
આર્યાના ચહેરા પર એક સ્મિત આવ્યું. “એ ધતિંગ નથી… એ તો ધ થિંગ (the thing) છે.”
આ સાંભળી હેતલ અને જીતું બંને હરખાઈ ગયા. એમના હ્રદયમાં એક પ્રકારની ઠંડક થઇ આવી.
“તો તો અમારે પણ આ ધ થિંગ સમજવું પડશે,” હેતલે હસતાં કહ્યું.
“હું ત્યાં આવીશ ત્યારે બધું શાંતિથી સમજાવીશ.”
પરિવાર સાથેની આ હળવી અને લાગણીસભર વાતચીત પછી આર્યા સૂઈ ગઈ. આ બાજુ જીતુ અને હેતલ પણ ઘણો સમય પછી એક પ્રકારની નિશ્ચિંતતા અનુભવી રહ્યા હતા.
રાત્રે ફરીથી આર્યાને પહેલા દિવસ જેવું જ કંઈક અસ્પષ્ટ સપનું આવ્યું. કોઈ કંઈક બતાવી રહ્યું હતું અને કંઈક છુપાવી રહ્યું હતું. આર્યા તે મેળવવા પ્રયત્ન કરતી હતી, પણ સમજાય એ પહેલાં જ તેની ઊંઘ ઉડી ગઈ. થોડીવાર સુધી વિચારતી રહી કે આ સપનાનો અર્થ શું હશે, પરંતુ કોઈ તારણ ન નીકળતાં ફરી ઊંઘી ગઈ.
વહેલી સવારે ઉઠીને તેણે થોડા યોગ, પ્રાણાયામ અને ધ્યાન કર્યા. આર્યામાં આવેલો બદલાવ જોઈ તેના દાદા-દાદી પણ ખૂબ ખુશ હતા. દાદા અત્યારે તેને ફરી પ્રકાશ અંકલને ત્યાં મુકવા આવ્યા. 
પ્રકાશને ત્યાં પહોંચી ત્યારે બીજલ અને પ્રકાશ સવારની ચા પી રહ્યા હતા. એમણે આર્યાને આવકારી.
“મને આનંદ છે કે તું તારા પ્રશ્નો બાબતે આટલી સીરીયસ છે, આર્યા. મને આશા છે કે તું આ સાત દિવસોમાં તારા બધા સવાલોના જવાબ મેળવીને જ જઈશ.” બીજલે બહુ પ્રેમથી કહ્યું.
“બધું અંકલને કારણે થઇ રહ્યું છે. મારા માટે તો આ લાઈફ ચેન્જીંગ ઘટનાઓ જ છે.” આર્યાએ પ્રકાશ સામે જોતા કહ્યું.
પ્રકાશે એક હળવું સ્મિત કર્યું. “ચા પૂરી કરું ત્યાં સુધી બેસીએ, પછી આપણે અમારા ઘર પાસેના એક ગાર્ડનમાં આજે મોર્નીગ વોક લેવા જઈશું.”
આર્યાએ હકારમાં માથું હલાવ્યું એટલે પ્રકાશે પૂછ્યું, “તો આજે આપણે અધ્યાત્મ પર વાત કરવાની છે ને?”
“હા.”
“આત્મનિ અધિ ઇતિ અધ્યાત્મ” પ્રકાશે સમજાવવાનું શરુ કરતા કહ્યું, “શંકરાચાર્યે અધ્યાત્મની આવી વ્યાખ્યા કરી છે. આપણે શરીર એટલે કે મેટર અને આત્મા એટલે કે સ્પિરિટથી બનેલા છીએ. જે લોકો મેટરને મુખ્ય માનીને વ્યવહાર કરે છે, તેઓ મટિરિયલિસ્ટિક છે, અને જે લોકો સ્પિરિટને મુખ્ય માનીને જીવન જીવતા હોય છે, તેઓ સ્પિરિચ્યુઅલ, એટલે કે આધ્યાત્મિક છે.”
“અને ધર્મ સાથે તેનો શું સંબંધ છે?” આર્યાએ પૂછ્યું.
“જેમ ધર્મનો સામાજિક હેતુ સમાજની સ્થિરતા અને ઉન્નતિ છે, તેમ ધર્મનો વ્યક્તિગત હેતુ વ્યક્તિની આંતરિક સ્થિરતા અને ઉન્નતિ છે. વ્યક્તિની આ આંતરિક સ્થિરતા જેનાથી આવે છે, તે જ અધ્યાત્મ છે. એટલે અધ્યાત્મ એ સ્વધર્મ છે. વ્યક્તિને અંદરથી મજબૂત બનાવતા કર્તવ્ય કર્મો — Dos & Don’ts — એ અધ્યાત્મ છે.”
આર્યાએ થોડીવાર વિચાર્યું અને પછી બોલી, “એટલે કે ધર્મના કેન્દ્રમાં આખો સમાજ છે અને અધ્યાત્મના કેન્દ્રમાં વ્યક્તિ?”
“હા, એકદમ સાચું સમજી.” પ્રકાશે ચા પૂરી કરતા કહ્યું. 
થોડીવાર આર્યા મૌન બેસી રહી. બીજલ ચાના કપ લઇ રસોડામાં ચાલી ગઈ એટલે આર્યાએ ફરી પૂછ્યું, “અધ્યાત્મને હજુ વધુ સરળ રીતે સમજાવી શકો?”
“હા. આપણું શરીર ત્યારે સ્વસ્થ કહેવાય, જ્યારે તેની બધી સિસ્ટમ—બ્લડ પ્રેશર, સુગર, થાઈરોઇડ વગેરે—કોઈ દવા વગર જાતે જ યોગ્ય રીતે કામ કરતી હોય. જો શરીરને સ્વસ્થ રાખવા માટે રોજ દવાઓ લેવી પડે, તો એ શરીર સ્વસ્થ નથી, બીમાર છે.” પ્રકાશે ખુરશીમાં ટટ્ટાર બેસતા કહ્યું.  
“હા, એ સાચું.”
“હવે આ જ વિચારણા જો મન માટે કરીએ.” પ્રકાશે વાત આગળ વધારી. “મન સામાન્ય સ્થિતિમાં ખુશ હોય છે, પરંતુ આપણી ખુશી કેટલીક ‘ગોળીઓ’ પર આધારિત થઈ ગઈ છે, જેમ કે સારું ઘર, સારી આવક, પરિવારનું સુખ, સુખસગવડો, મનોરંજન, સ્વાદિષ્ટ ભોજન, ફરવાનું સુખ… આ ગોળીઓ મળતી રહે તો મન ખુશ. એકાદ ગોળી ઘટે તો મનોસ્થિતિ બગડે. એટલે મનની ખુશી સ્વયંભૂ નથી, બાહ્ય આધારોથી ચાલે છે. એવું મન સ્વસ્થ નથી.”
આર્યાએ વાતનું હાર્દ પકડતા કહ્યું, “જેમ ગોળીથી ચાલતું શરીર બીમાર, તેમ ગોળીઓથી ચાલતું મન પણ બીમાર.”
“બરાબર. બાહ્ય વસ્તુઓથી મળતું સુખ વસ્તુનિષ્ઠ સુખ કહેવાય છે, અને કોઈપણ વસ્તુ વગરનું સુખ વસ્તુરહિત અથવા આત્મિક સુખ કહેવાય છે. વસ્તુનિષ્ઠ સુખમાંથી વસ્તુરહિત સુખ તરફની યાત્રા એ જ અધ્યાત્મ છે.” પ્રકાશે આખી વાતનો સાર કાઢતા કહ્યું. 
“તમે તો ખૂબ સરસ અને બહુ સરળ ઉદાહરણ આપ્યું, પણ અંકલ, અધ્યાત્મમાં તો મોક્ષની વાતો પણ ઘણી આવે છે. તો મોક્ષ શું છે? અને ખરેખર એવું કંઈ હોય?” આર્યાએ ફરી પ્રશ્ન કર્યો. 
“તને શું લાગે છે? થોડો અભ્યાસ તો કર્યો જ હશે.”
“સાચું કહું તો રિલીજીયનના કારણે મને આ બધામાંથી વિશ્વાસ જ ઊઠી ગયો હતો, એટલે મેં ધ્યાનથી આગળ અભ્યાસ કર્યો જ નહોતો.”
“કોઈને પૂછ્યું તો હશે જ.” પ્રકાશે કહ્યું. 
આર્યાએ ચોખવટ કરી, “મને ધર્મ વિશેના જવાબો જ સંતોષજનક ન મળ્યા, એટલે અધ્યાત્મ વિશે પૂછવાની ઈચ્છા જ ન થઈ.”
પ્રકાશ થોડી ક્ષણ માટે અટક્યા. પછી કહ્યું, “ચાલ, આગળની વાતો મોર્નિંગ વોક કરતા જ કરીએ.” આવું કહી તે ઉઠ્યા. આર્યા પણ ઉઠી અને બંનેએ ગાર્ડન તરફ ચાલવાનું શરુ કર્યું. 














પ્રકરણ ૧૮: યુનિવર્સલ મેચ્યોરીટી
મોર્નિંગ વોક માટે આર્યા અને પ્રકાશ ગાર્ડનમાં આવ્યા. કુમળા તડકા સાથે હવામાં હજી પણ શીતળતા હતી. પક્ષીઓનો મધુર અવાજ વાતાવરણને વધુ આહ્લાદક બનાવી રહ્યો હતો. ગાર્ડનમાં ઘણા લોકો મોર્નિંગ વોક કરી રહ્યા હતા અને બાળકો રમી રહ્યા હતા. પ્રકાશ મોક્ષ વિશેની અધૂરી વાત રજૂ કરે તે પહેલા જ એક રડતા બાળક તરફ બંનેનું ધ્યાન ખેંચાયું. 
ગાર્ડનમાં હીંચકા પર ઝૂલી રહેલા એક બાળકને બીજા બાળકે ધક્કો મારી નીચે પછાડી દીધુ અને પોતે એ હીંચકા પર બેસી ખૂબ આનંદથી ઝૂલવા લાગ્યું. નીચે પડી ગયેલા બાળકને થોડું વાગ્યું હશે એટલે એ બાળક જોર જોરથી રડવા લાગ્યું હતું. એટલામાં જ એક વડીલ આવીને એ રડતા બાળકને શાંત કરી પોતાની જોડે લઇ ગયા. 
થોડા અંતરે ઊભેલી આર્યા આ બધું ધ્યાનથી જોઈ રહી હતી. હીંચકા પર બેઠેલું બાળક હજી ખુશી ખુશી ઝૂલી રહ્યું હતું. આર્યાએ આ જોઈ પ્રકાશને કહ્યું, “આ બાળકને તો માત્ર હીંચકો જ દેખાય છે. બીજો છોકરો પડી ગયો એનો એને ખ્યાલ પણ નથી.”
પ્રકાશે હળવેથી કહ્યું, “કારણ કે એ અપરિપક્વ છે.”
આર્યાએ પૂછ્યું, “એટલે?”
પ્રકાશ બોલ્યા, “બાળકની દુનિયાનું કેન્દ્ર એ પોતે જ હોય છે. એને હીંચકો મળવો જોઈએ, બસ. બીજું કશું દેખાતું નથી. એને હજુ ‘પરોપકાર’ નામનું તત્વ સમજાયું નથી.”
થોડું ચાલ્યા પછી તેમણે ઉમેર્યું, “હવે કલ્પના કર, એ જ બાળક થોડા વર્ષો પછી હીંચકા પાસે આવે અને બીજા બાળકને જુએ. મોટા થઇ ગયા પછી પણ જો એ પોતે હીંચકા પર બેસી રહે અને બીજા કોઈને બેસવા ન દે, તો એને શું કહીશું?”
“સ્વાર્થી,” આર્યાએ તરત જવાબ આપ્યો.
પ્રકાશ હળવેથી હસ્યા,“અને જો એ બાળક હીંચકા પરથી ઊતરી જાય અને બીજા છોકરાને બેસાડે તો?”
“તો પરિપક્વ,” આર્યાએ કહ્યું.
પ્રકાશે ખૂબ શાંતિથી સમજાવતા કહ્યું,“આ જ યાત્રા છે. પર્સનલ મેચ્યોરીટીથી યુનિવર્સલ મેચ્યોરીટી સુધીની.”
આર્યા કંઈક વિચારમાં પડી ગઈ.
પ્રકાશે વાત આગળ વધારી, “અપરિપક્વતા એ ખરાબી નથી. બાળક માટે સ્વાર્થ સ્વાભાવિક છે. પરંતુ એ જ સ્વાર્થ જો મોટી ઉંમરે પણ યથાવત રહે, તો એ અધ્યાત્મની અણઉપસ્થિતિ છે. જયારે બાળકનો જન્મ થાય ત્યારે તે અપરિપક્વ હોય છે. થોડો વિકાસ થતાં તેમાં વ્યક્તિગત પરિપક્વતા (Personal Maturity) આવે, એટલે કે બાળક પોતાનું ધ્યાન રાખતો થાય. ત્યારબાદ વધુ વિકાસ થતાં કૌટુંબિક પરિપક્વતા (Family Maturity) આવે, તે કોઈપણ નિર્ણય કરતી વખતે કુટુંબની સ્થિતિ, પરિવારજનો વગેરેનો વિચાર કરતો થાય છે. આગળ વિકાસ થાય તો એ જ રીતે અનુક્રમે સામાજિક પરિપક્વતા (Social Maturity), રાષ્ટ્રીય પરિપક્વતા (National Maturity) અને છેલ્લે વૈશ્વિક પરિપક્વતા (Universal Maturity) આવે.”
આર્યા ધ્યાનથી સાંભળી રહી હતી. વાત તેની સમજણ સાથે મેળ ખાતી લાગતી હતી.
“વાહ, આ તો હ્યુમન ડેવલપમેન્ટના સ્ટેજ જેવું લાગે છે.”
પ્રકાશે સહમત થતા કહ્યું, “હા, એવું જ કંઈક, જેમ આ પરિપક્વતા વધતી જાય, તેમ વ્યક્તિગત ઇચ્છાઓ ઓછી થતી જાય અને સમાજ/રાષ્ટ્ર/ વિશ્વ કલ્યાણની ભાવના વધતી જાય. વૈશ્વિક પરિપક્વતા ધરાવનાર વ્યક્તિમાં પોતાનું અસ્તિત્વ ટકાવવા પૂરતી જ વ્યક્તિગત ઈચ્છા હોય છે, બાકીની બધી જ ઇચ્છાઓનું સ્થાન વિશ્વ કલ્યાણની ભાવના લઈ લે છે. આ વ્યક્તિગત માનવ વિકાસની ઊંચામાં ઊંચી સ્થિતિ છે, જેને ભારતીય શાસ્ત્રો ‘મોક્ષ’ ના નામે ઓળખે છે.”
આ વાત આર્યાને સ્પર્શી ગઈ.
“આ દ્રષ્ટિએ તો ખૂબ સુંદર વિચાર છે મોક્ષ, મને તો પહેલા કોઈ લોલીપોપ જેવી ફાલતુ વસ્તુ લાગતી હતી. જેમ તમે ચોકલેટ ધર્મ કહેલો ને એવી કોઈક વસ્તુ.”
પ્રકાશે થોડી ગંભીરતાથી જવાબ આપ્યો, “જો ઈશ્વર પૃથ્વી પર અવતાર લે તો તેને પોતાના અસ્તિત્વ અને વિશ્વ કલ્યાણ સિવાય કશું જોઈતું નથી હોતું, તેથી જો કોઈ માનવ આવી સ્થિતિ પ્રાપ્ત કરે તો તેણે ‘ભગવદ્ પદ’ પ્રાપ્ત કર્યું કહેવાય. આમ મોક્ષ કે ભગવત પદ મેળવવું એ માનવ જીવનનું ઊંચામાં ઊંચું ધ્યેય છે, લોલીપોપ નથી.” 
આર્યા થોડું હસીને બોલી, “આજના એજ્યુકેટેડ લોકોને મોક્ષ શબ્દ રૂઢિચુસ્ત લાગતો હોય છે. મારા મિત્રો તો આ શબ્દ સાંભળે એટલે હસવા લાગે.”
“તો હવે મોક્ષ માટે આ અંગ્રેજી શબ્દનો ઉપયોગ કરવો- યુનિવર્સલ મેચ્યોરીટી, એટલે લોકોને કંઈક ઊંચી વસ્તુ લાગશે. અધ્યાત્મનો મુખ્ય હેતુ વ્યક્તિને વિકસિત કરી અંતે મોક્ષ સુધી લઈ જવાનો છે.”
આર્યાની આંખોમાં ચમક આવી. “યેસ, મોક્ષ ઇઝ યુનિવર્સલ મેચ્યુરિટી. આ વૈરાગ્ય શબ્દમાં પણ આવું જ કંઈક છે, એ પણ અધ્યાત્મનો જ શબ્દ છે, એના વિશે આવું મોક્ષ જેવું જ કંઈક સરળ સમજાવો.”
પ્રકાશે વાતને ધીમે ધીમે આગળ લઈ જતા કહ્યું, “હા, અધ્યાત્મના ક્ષેત્રમાં વૈરાગ્યનું વિશેષ મહત્ત્વ છે, તેથી તેના વિશે સ્પષ્ટતા હોવી ખૂબ જરૂરી છે. વૈરાગ્ય શબ્દ વિ+રાગ થી બને છે. ‘વિ’ નો અર્થ વિશિષ્ટ અથવા વિપરીત લઈ શકાય, જયારે ‘રાગ’ એટલે મમત્વ, મોહ (Attachment). આમ વૈરાગ્ય એટલે विगत: राग, જેનો મોહ જતો રહ્યો છે અથવા विशिष्ट: राग, જેનો મોહ વિશિષ્ટ થયો છે.”
વાત કરતા કરતા આર્યા અને પ્રકાશ એક બાંકડા પર બેઠા. પ્રકાશે વાતને વધુ સરળ કરતા સમજાવ્યું.
“આપણે જયારે નાના હોઈએ ત્યારે આપણને આપણા રમકડા પ્રત્યે ખૂબ જ મોહ હોય છે, થોડી પરિપક્વતા આવતા રમકડા પ્રત્યેનો મોહ ઓછો થઈ જાય છે, પરંતુ આપણો મોહ શૂન્ય નથી થઈ જતો. રમકડાઓનો મોહ હવે દુન્યવી અન્ય વસ્તુઓ માટે પરિવર્તિત થઈ ગયો હોય છે.”
આર્યા તરત જોડાઈ ગઈ. “હા, રમકડાની કારમાંથી સાચી કારમાં મન રહે છે.”
“હા, જે લોકો દુન્યવી વસ્તુઓનો મોહ છોડે છે, તેઓ પણ મોહ શૂન્ય નથી હોતા, તે મોહ હવે તેને ઈશ્વર માટે અથવા આત્મ કલ્યાણ માટે હોય છે. આમ મોહ જતો રહેવો એવું કહેવા કરતાં મોહ વિશિષ્ટ થયો તે વધુ યોગ્ય છે. ઓછા મહત્ત્વની વસ્તુ છોડી વધુ મહત્ત્વની વસ્તુ પકડવી, તે જ ક્રિયા ઓછી મહત્ત્વની વસ્તુના સંદર્ભે વૈરાગ્ય છે. જે સાધુઓ વૈરાગ્ય ધારણ કરે છે તેઓ ઓછી મહત્ત્વની દુન્યવી વસ્તુઓ છોડી વધુ મહત્ત્વના મોક્ષ કે ઇશ્વરને પકડે છે.”
પ્રકાશ થોડી ક્ષણ થોભ્યા અને વાત પૂરી કરતા કહ્યું, “આમ વૈરાગ્યમાં કંઈ છોડવું પડતું નથી, વધુ મહત્ત્વની વસ્તુને સમજવાની પરિપક્વતા આવી જાય, એટલે ઓછી મહત્ત્વની વસ્તુ આપોઆપ છૂટી જાય છે, પરંતુ જેમણે આ પરિપક્વતા મેળવી ન હોય, એટલે કે દુન્યવી વસ્તુ જ જેના માટે સર્વસ્વ હોય, તેના માટે વૈરાગ્ય ખૂબ દુઃખ દાયક, કપરું તો વળી કોઈને હાસ્યાસ્પદ પણ લાગી શકે. આપણને કોઈ પ્રત્યે રાગ એટલે કે એટેચમેન્ટ ખૂબ સરળતાથી થઈ જાય છે, પરંતુ જયારે તે વ્યક્તિ કે વસ્તુથી વિયોગ થાય, ત્યારે આ રાગના કારણે દુઃખ ઉત્પન્ન થાય છે. તેથી જે વ્યક્તિનો રાગ જતો રહે અથવા વિશિષ્ટ થઈ જાય, તેને આ દુઃખ લાગતું બંધ થઈ જાય છે. આ રીતે વૈરાગ્ય એ સુખી થવાનો, સ્વતંત્ર રહેવાનો શ્રેષ્ઠ રસ્તો છે.”
“એટલે વૈરાગ્યમાં શું છોડવું તેના કરતાં શું પકડવું તે વધુ મહત્વનું છે, એમ જ ને!”
“હા, મોક્ષની જેમ વૈરાગ્ય માટે જો અંગ્રેજી શબ્દ આપવો હોય તો તે છે ડીટેચેબલ અટેચમેન્ટ.”
આર્યાએ વિસ્મયથી પૂછ્યું,“ ડીટેચેબલ અટેચમેન્ટ?”
પ્રકાશે વધુ સમજાવતા કહ્યું, “ આપણે પકડી તો ઘણું લઈએ પણ સહજતાથી છોડી નથી શક્તા અને જો સંજોગો વશાત છોડવું પડે તો દુ:ખ થાય છે. જે વ્યક્તિ માટે કંઈક મહત્વનું પકડીને અન્ય કંઈક છોડવું સહજ હોય, તેને આ સંસારમાં દુઃખ સ્પર્શે નહીં. આવી વિકસિત મનોસ્થિતિ તે જ વૈરાગ્ય. આ સ્થિતિ સંસારમાં રહીને કે સંસાર છોડીને બંને રીતે પામી શકાય છે.”
હવે આર્યાને વૈરાગ્યનો સાચો અર્થ સમજાયો અને એના ચહેરા પર એક ચમક આવી. 
“એટલે વૈરાગ્ય માટે સંસાર છોડવો બિલકુલ જરૂરી નથી?”
“ના, બિલકુલ નહીં, એ તો મનોસ્થિતિ છે, જે કોઈપણ જગ્યાએ રહીને વિકસિત કરી શકાય છે.”
આર્યા માટે આ ચર્ચા એક ઔષધી સમાન હતી. એને અનુભવ થઇ રહ્યો હતો કે પોતે ઘણી બદલાઈ રહી છે. વિચારો, જ્ઞાન અને સવાલ-જવાબના તોફાન વચ્ચે પણ એ એક અદભૂત શાંતિ મેળવી રહી હતી. જાણે કોઈ પક્ષી મહિનાઓની સફર પૂરી કરી પોતાના માળામાં પાછુ ફરે અને એને હાશકારો થાય એવો કૈક હાશકારો એ અત્યારે અનુભવી રહી હતી. 
ચર્ચા આગળ વધે એ પહેલા આર્યાના ફોનમાં એના દાદા ધીરુભાઈનો ફોન આવ્યો.
“આર્યા, આજે હું તને વહેલા લઇ જઈશ. આજે અમારે તારી સાથે થોડો સમય વિતાવવો છે.”
“પણ દાદા, મારા ચર્ચાના ટોપિક હજી બાકી છે.” આર્યાએ દલીલ કરી.
“હજી આપણે ગામ જવામાં ૩ દિવસ બાકી જ છે. તું કાલે ફરી જતી રહેજે. આજે હું તને લઇ જાઉં.”
પ્રકાશે વચ્ચેથી જ કહ્યું, “આર્યા, મારે પણ આજે થોડું કામ છે, તો તું દાદા પાસે જઈ આવ, આપણે કાલે મળીશું.”
“ઓકે,” કહી આર્યાએ દાદાને કહ્યું, “તમે લઇ જાઓ મને.”
થોડીવારમાં દાદા આર્યાને ઘરે લઇ આવ્યા. આજે દાદીએ આર્યાને ભાવતું બધું જ બનાવ્યું હતું. ત્રણ દિવસ પછી ગામ જવાનું હોવાથી ઘરે અગાઉથી તૈયારીઓ શરુ થઇ ગઈ હતી. આર્યાએ દાદાને હમણાં સુધીની બધી ચર્ચા વિષે વિગતમાં વાત કરી. આર્યાના એક વાક્યથી દાદા દાદી ખુબ ખુશ થયા. 
“હું જેને ધતિંગ માનતી હતી, એ તો ધ થિંગ છે.”
દાદા માટે તો આ ઘણી સુખદ ક્ષણો હતી. ગામની મુલાકાત બાદ આર્યા સીધી ત્યાંથી જ અમેરિકા જવા નીકળી જવાની હતી. આર્યા સાથે વધુ સમય પસાર કરવા ન મળ્યો એનો રંજ દાદાને હતો પણ એનાથી વધુ ખુશી એ હતી કે એ પોતાની સંસ્કૃતિ અને ધર્મના સાચા સ્વરૂપને ઓળખી રહી હતી. 
થોડી વાર પછી આર્યાએ પોતાની એક મૂંઝવણ વ્યક્ત કરી.
“દાદા, મને હમણાં રોજ રાત્રે અજીબ સપના આવે છે. કઈ સમજાય નહીં તેવા. કોઈ કંઈક બતાવે, કંઈક છુપાવે, હું કંઈક સમજું ત્યાં ઊંઘ ઉડી જાય.”
દાદાએ શાંતિથી જવાબ આપ્યો, “એ તો મને નથી ખ્યાલ, પ્રકાશને જ પૂછજે તું.”
“હા.” આર્યાએ કહ્યું. 











પ્રકરણ ૧૯: શ્રદ્ધા
પાંચમાં દિવસે રાબેતા મુજબ આર્યા પ્રકાશના ઘરે આવી. ચાની ચૂસકી સાથે ઘર બહાર ગાર્ડનમાં બેઠા બેઠા ચર્ચા આગળ વધી.
“તમે આગળ કહેલું કે ધર્મમાં ઇષ્ટદેવનો વિચાર છે અને તે પણ ધર્મનો જરૂરી ભાગ નથી, તો આ અધ્યાત્મમાં ઇશ્વર જરૂરી છે? લોકો ઈશ્વરમાં શ્રદ્ધા રાખવાની ખૂબ વાત કરતા હોય છે? કર્તવ્ય કર્મ જ મુખ્ય હોય તો, ઇશ્વર શ્રદ્ધાની શું જરૂર?”
પ્રકાશ થોડું વિચારમાં પડ્યા, પછી શાંતિથી બોલ્યા.
“ખૂબ મહત્વનો પ્રશ્ન કર્યો છે તે. આ સમજવા માટે આપણે બે વિષયો સમજવા પડશે એક ઈશ્વર અને બીજો શ્રદ્ધા. ઈશ્વર વિશેની વધુ ઊંડાણપૂર્વક ચર્ચા આપણે પછી ક્યારેક કરીશું, નહી તો વિષયાંતર થઈ જશે. અત્યારે આપણે ધર્મમાં ઇશ્વર શ્રદ્ધાની ક્યારે અને કેટલી જરૂર છે એટલો જ વિચાર કરીશું.”
“હા, વાંધો નહીં. હું આ મુદ્દો નોંધી રાખું છું.”
પ્રકાશે વાતને વ્યવસ્થિત રીતે આગળ વધારી.
“પહેલા આપણે શ્રદ્ધાને સમજીએ. શ્રદ્ધા શબ્દ શ્રત્ + ધા ના સંયોજનથી બને છે, શ્રત એટલે સત્ય અને ધા એટલે ધારણ કરવું, ટકાવવું, અર્થાત સત્યને ધારણ કરવાની શક્તિ.”
આર્યા થોડી ગૂંચવાઈ. “એટલે સમજાયું નહીં, વધુ સ્પષ્ટ કરો.”
પ્રકાશ હળવાશથી હસ્યા. “એક ઉદાહરણથી સમજવા પ્રયત્ન કરીએ. ધારો કે તારે ઓલિમ્પિકમાં દોડની સ્પર્ધામાં ગોલ્ડ મેડલ મેળવવો છે. તો એના માટે તારે કોઈ સારા કોચની જરૂર પડશે, જે તારી બધી શક્તિઓને બહાર લાવી ઉત્તમ પ્રદર્શન માટે તૈયાર કરી શકે. તો આવા કોચને શોધવા માટે તું શું કરીશ?”
“હું કોચ માટે સર્ચ કરીશ, ક્યા કોચ સારા છે? તેમની કાર્યપદ્ધતિ કેવી છે? તેઓએ કેવા પરિણામો આપ્યા છે? વગેરે તપાસ કરીને, મને જે યોગ્ય લાગે તેને મારા કોચ બનાવીને એમની નીચે ટ્રેનિંગ લઈશ.”
“પરફેક્ટ,” પ્રકાશે કહ્યું. “હવે જ્યારે તારી ટ્રેનિંગ શરૂ થાય, થોડી આગળ ચાલે ત્યારે કોચ ખૂબ કપરા ટાસ્ક આપે, જે પૂરા કરવામાં ખુબ તકલીફ પડે. ત્યારે જો એવો વિચાર આવે કે આ કોચ બરાબર નથી કરી રહ્યા, થોડું વધુ પડતું થઈ રહ્યું છે, ત્યારે તે કોચ પરથી શ્રદ્ધા ગુમાવી છે એવું કહેવાય અને જો તું એમ વિચારે કે કોચ કહે તે જ કરવાનું, એ યોગ્ય જ હોય, ત્યારે તારી કોચ પર શ્રદ્ધા અખંડ છે એવું કહેવાય.”
પ્રકાશ થોડી ક્ષણ થોભ્યા અને વાતને વધુ સ્પષ્ટ કરી.
“તે પહેલા કોચને બરાબર તપાસ્યા હતા, યોગ્ય અયોગ્યનો નિર્ણય સમજીને કરેલો હતો, અર્થાત તે સત્ય ચકાસેલું હતું અને પ્રતિકૂળ પરિસ્થિતિ સર્જાતા જાતે નક્કી કરેલા સત્ય પ્રત્યે શંકા જન્મે એટલે નક્કી કરેલા સત્યને ટકાવી રાખવાની શક્તિ ઓછી થઈ, એથી વિપરીત પ્રતિકૂળ પરિસ્થિતિમાં પણ નક્કી કરેલા સત્ય પ્રમાણે આગળ ચાલવું એટલે એ સત્યને ધારણ કરવું, ટકાવવું એવું સમજી શકાય. આ રીતે સત્યને ધારણ કરવાની શક્તિ એટલે શ્રદ્ધા.”
“બરાબર, સમજાયું,” આર્યાએ કહ્યું. “એનો અર્થ કે શ્રદ્ધા રાખવામાં બુદ્ધિનો ઉપયોગ તો કરવો જ પડે ને? કેમ કે મને ઘણા લોકોએ એવું કહ્યું છે કે શ્રદ્ધા હોય તો પ્રશ્ન ન થાય.”
“જો આપણે બુદ્ધિ ચલાવ્યા વગર જ કંઈક માનવા લાગીએ તો તો એ અંધશ્રદ્ધા થઈ જાય,” પ્રકાશે સ્પષ્ટ કહ્યું. “કોઈપણ તથ્યને ચકાસવા માટે શરૂઆતમાં બુદ્ધિ ઉપયોગ કરવી જ પડે અને એકવાર બુદ્ધિથી યોગ્ય રીતે ચકાસ્યા પછી પરિસ્થિતિ પ્રતિકૂળ બનતા જ્યારે આપણે ફરી આપણી અનુકૂળતા કરવા હેતુ બુદ્ધિ વાપરીએ છીએ એ બુદ્ધિ પ્રયોગ કરવી જોઈએ નહીં. આમ શ્રદ્ધાની શરૂઆત બુદ્ધિના ઉપયોગથી જ થાય અને ફરી બુદ્ધિ વાપરવાની જરૂર જ ન પડે ત્યારે યોગ્ય શ્રદ્ધા નિર્માણ થઈ કહેવાય. આ રીતે શ્રદ્ધા શરૂઆતમાં બુદ્ધિનો જ વિષય છે, પરંતુ અંતમાં બુદ્ધિનો વિષય રહેતો નથી”
આ રીતે ચર્ચા આગળ વધતી ગઈ. ચાના કપ ખાલી થયા, પરંતુ વિચારોનો પ્રવાહ વધુ ઊંડો બનતો ગયો.
“શું આ શ્રદ્ધા બધી બાબતોમાં રાખવી જોઈએ?”

“એ સમજવા માટે આપણે લેટેન્ટ પીરીયડ પહેલા સમજી લઈએ.” પ્રકાશે જવાબ આપતા કહ્યું, “કાર્ય અને તેના પરિણામ વચ્ચેનો સમય એ લેટેન્ટ પીરીયડ છે. જો આપણે અગ્નિમાં હાથ નાખીએ તો ત્યાં લેટેન્ટ પીરીયડ છે જ નહીં, માટે તરત જ પરિણામ મળે છે. તારે વૈજ્ઞાનિક સંશોધનો કરવા છે, તો જ્યારથી તું તે માટે પ્રયત્નો શરૂ કરીશ, ત્યારથી વર્ષો પછી તેના પરિણામો આવશે. અહીં લેટેન્ટ પીરીયડ ખૂબ લાંબો છે. તો જ્યાં લેટેન્ટ પીરીયડ ખૂબ નાનો છે, કાર્ય અને તેનું પરિણામ પ્રત્યક્ષ સમજી કે અનુભવી શકાય છે, એ બાબતમાં શ્રદ્ધાની કોઈ જરૂર જ નથી. જ્યાં લેટેન્ટ પીરીયડ ખૂબ લાંબો હોય, ત્યાં પરિસ્થિતિઓ ઘણી વાર બદલાય અને આપણે નક્કી કરેલા સત્યને ડગમગાવનારા પરિબળો સામે આવે ત્યારે ટકી રહેવા માટે, સત્યને વળગી રહેવા માટે શ્રદ્ધાની જરૂર પડે છે.”

“આ ખૂબ સરસ રીતે સમજવા મળ્યું. હવે ધર્મ અને અધ્યાત્મમાં શ્રદ્ધાની જરૂરિયાત સમજાવો.” આર્યાએ વિનંતી કરી. 

પ્રકાશે અગાઉ થયેલી ચર્ચા તરફ ઈશારો કરતાં વાત આગળ વધારી. “હા, આપણે એ વિચાર કર્યો કે ધર્મ એટલે સમાજની સ્થિરતાને ધ્યાનમાં રાખીને કરવાના કર્તવ્ય કર્મો (does અને don'ts) અને અધ્યાત્મ એટલે સ્વની સ્થિરતા માટેના કર્મો. આપણા માટે આ બધા કર્મો કરવા સહજ નથી હોતા, આપણી જવાબદારી, મોજશોખો વગેરેમાંથી સમય કાઢી આરામ કરવાની આપણી પ્રકૃતિ વિરુદ્ધ જઈને એક્સ્ટ્રા એફર્ટસ કરવા પડે છે. તેથી આપણને તે કરવા માટે સતત પ્રેરણા અને માર્ગદર્શનની જરૂર પડે છે. આ પ્રેરણા અને માર્ગદર્શન એમનાથી જ પ્રાપ્ત થાય, જેમણે જીવનમાં આ પ્રમાણેના કર્મો પ્રભાવી રીતે કર્યા હોય. આ પ્રેરણા અને માર્ગદર્શન આપણે કોઈ પ્રતિભાશાળી વ્યક્તિઓ પાસેથી પણ મેળવી શકીએ, પરંતુ એમના વ્યક્તિગત જીવનના કેટલાક નેગેટિવ અને નબળા પાસાઓ પણ હોઈ શકે છે. ઇશ્વરમાં આ ઓછામાં ઓછું હોવાથી અને તેમનો પ્રભાવ વધુ અસરકારક હોવાથી આપણે શ્રેષ્ઠ આદર્શ તરીકે તેમને પ્રતિભાશાળી લોકો કરતા વધુ મહત્વ આપીએ છીએ. આમ આપણા સ્વભાવને પ્રતિકૂળ ધાર્મિક કે આધ્યાત્મિક કર્મો કરવાની પ્રેરણા અને માર્ગદર્શન માટે આપણને એક આદર્શ તરીકે ઇશ્વરની જરૂર હોય છે અને અહીં લેટેન્ટ પીરીયડ લાંબો હોવાથી ઈશ્વરમાં શ્રદ્ધા રાખવાની આપણને જરૂર પડે છે.”  
આર્યા થોડું વિચારીને બોલી.
“સમજાયું, પરંતુ શું આ શ્રદ્ધા રાખવી ફરજિયાત છે? કોઈ વ્યક્તિ કોઈમાં શ્રદ્ધા રાખ્યા વગર, સ્વ પ્રેરણાથી આ કર્તવ્ય કર્મો કરી શકે, તો એ યોગ્ય કે અયોગ્ય?”
પ્રકાશે જવાબ આપતાં સામાજિક જવાબદારી તરફ ધ્યાન દોર્યું. “શ્રદ્ધા ફરજિયાત તો બિલકુલ નથી. સમાજમાં અણસમજુ કે અપરિપક્વ લોકો હંમેશા સમજુ લોકોને અનુસરતા હોય છે. તેથી સમાજના સમજુ વર્ગે પોતાના આચરણની અન્યો પર શું અસર પડશે અને અન્યો શ્રેષ્ઠ આચરણ કરે તે માટે પોતે શું કરવું જોઈએ આ બંને બાબત વિચારવી જોઈએ. તેથી સમજુ વર્ગે વ્યક્તિગત નિર્ણય ન લેતાં આખા સમાજને ધ્યાનમાં રાખી નિર્ણય કરવો જોઈએ. આ માટે જ ગીતામાં કહ્યું છે કે સમજુ લોકોએ બુદ્ધિભેદ કરવો જોઈએ નહીં.”
આ વાત આર્યાને તરત સમજાઈ ગઈ.
“ઓકે, એટલે એક કુટુંબમાં જેમ વડીલો બાળકોને ધ્યાનમાં રાખીને વર્તે છે તેમ સમજુ લોકોએ અણસમજુ કે અપરિપક્વ લોકોને ધ્યાનમાં રાખી આચરણ કરવું જોઈએ.”
“પરફેક્ટ.”
થોડી ક્ષણ પછી આર્યાએ મંદિર, પૂજા અને કર્મકાંડ વિશે મનમાં ઉઠતા પ્રશ્નોને અવાજ આપ્યો.
“આ મંદિરોમાં લાંબી લાઈનોમાં ઊભા રહી દર્શન કરવા, કે માળા, તિલક, ઉપવાસ જેવી ક્રિયાઓ, પૂજા, યજ્ઞ જેવા કર્મકાંડો આ બધા વિશે શું કહેવું છે તમારું?”
પ્રકાશે ખૂબ શાંત રીતે જવાબ આપ્યો. “કોઈપણ વસ્તુ ધર્મનો ભાગ તો જ બની શકે જો તે પ્રત્યક્ષ કે પરોક્ષ રીતે સમાજની સ્થિરતા કે ઉન્નતિમાં વધારો કરતી હોય. તેથી કોઈપણ શ્રદ્ધાના નામે કરવામાં આવતા ક્રિયા કે કર્મકાંડમાં જો તેનો હેતુ ખબર નથી અને બધા કરે એટલે આપણે કરીએ તો એ અંધશ્રદ્ધા છે. ઓછામાં ઓછો સાધના કર્મ તરીકેનો એનો હેતુ પણ જો ખબર હોય તો પણ તે શ્રદ્ધા કહી શકાય.”
આર્યાએ વચ્ચે જ પૂછ્યું, “સાધના કર્મ એટલે?”
પ્રકાશે ઉદાહરણથી સમજાવ્યું. “જેમ કોઈ ડોક્ટર કે એન્જિનિયર વિદ્યાર્થી તરીકે અભ્યાસ કરતો હોય તો અભ્યાસનો કોઈ પગાર તેને મળતો નથી. એ જે તે વિદ્યામાં પારંગત થયા પછી કૌશલ્ય કર્મ(skilled work) કરે તો તેને ધન મળે છે. આ રીતે કોઈ ફળ પ્રાપ્ત કરવા પૂર્વે કરાતો અભ્યાસ એ સાધના કર્મ છે. તેથી જો કોઈ વ્યક્તિ આ સાધના કર્મના હેતુથી કોઈપણ ક્રિયા કે કર્મકાંડ કરે છે અને આગળ જતા તેના દ્વારા પરિપક્વતા પ્રાપ્ત કરી સમાજની ઉન્નતિ અને સ્થિરતા વધારતા કર્મો કરવા સક્ષમ બને છે, તો આ સાધના કર્મ અંધશ્રદ્ધા નથી, શ્રદ્ધા છે. તેથી તેવા વ્યક્તિને સાધક કે શ્રદ્ધાળુ કહી શકાય, પરંતુ ધાર્મિક ત્યારે જ કહેવાય, જ્યારે તે સમાજ ઉપયોગી કર્તવ્ય કર્મ કરવા સક્ષમ બને.”
આ સાંભળીને આર્યાએ એક વાસ્તવિક મુશ્કેલી તરફ ધ્યાન દોર્યું.
“પરંતુ મોટાભાગના લોકોને તો હેતુ ખબર જ નથી હોતો.”
પ્રકાશે વાત પૂરી કરતાં કહ્યું. “એથી જ તો ધર્મથી જોઈએ તેવા પરિણામ મળતા નથી ને. મોટાભાગના લોકો અંધશ્રદ્ધાળુ અથવા સાધક જ હોય છે, કર્તવ્ય કર્મ કરનાર ખરા ધાર્મિક લોકો ખૂબ ઓછા. સમજુ લોકોએ હેતુ સમજી અન્ય લોકોમાં પણ હેતુ જાગૃતિ થાય તેવા પ્રયાસો કરવા જોઈએ.”
આ આખી ચર્ચાનો સાર આર્યાએ એક જ વાક્યમાં બાંધી દીધો.
“આ તો એવી વાત થઈ કે ખેતી કરવા માટે આપણે ખેડાણ, નિંદામણ, ખાતર, પાણી બધું કરીએ, પરંતુ જો બિયારણ જ ન વાવીએ કે નબળું બિયારણ હોય તો પાક સારો થાય નહીં.”
“એકદમ યોગ્ય ઉદાહરણ શોધ્યું તે.” પ્રકાશે રાજી થતા કહ્યું. 
એટલામાં દૂરથી મંદિરમાં થઇ રહેલી આરતીનો અવાજ સંભળાયો અને આર્યાએ પ્રશ્ન પૂછી લીધો.
“આ જાહેર મંદિરે દર્શન કરવાથી કોઈ લાભ થાય ખરો?”
“જો વ્યક્તિને હેતુ જાગૃતિ હોય તો મંદિરે ભગવાનના દર્શન કરવાથી વ્યક્તિને જીવનનું ધ્યેય મળે છે, આદર્શ મળે છે, ઉચ્ચ કર્મ કરવાની પ્રેરણા મળે છે. ફક્ત દર્શન કરવાથી જ કંઈક લાભ થાય કે મનોકામના પૂર્ણ થાય તે અંધશ્રદ્ધા છે અથવા ચોકલેટ ધર્મ છે.”
આ જવાબથી આર્યા થોડું અટકી.
“પરંતુ મંદિરો તો દરેકના ઘરમાં હોય જ તો આ જાહેરમાં મોટા મંદિરોની શું જરૂર?”
પ્રકાશે સ્મિત સાથે વાતને દૈનિક જીવનના ઉદાહરણ સાથે જોડીને સમજાવી. “સામાન્ય રીતે ઘરે કોઈ કસરત કરતું હોય તો તે લાંબો સમય નિયમિત કરી ન શકે, પરંતુ જો તે જિમ કે અખાડામાં જાય તો ત્યાંનું વાતાવરણ, અન્ય કસરત કરતા લોકો, આ બધું વધુ પ્રેરણા આપે છે. એ જ રીતે જાહેર મંદિર વ્યક્તિને વધુ પ્રેરણા આપે છે. વળી સમાજમાં એકતા, આર્થિક સમાનતા, સાંસ્કૃતિક શિક્ષણ તથા સામાજીક સ્થિરતા વધારતા કાર્યો પણ જાહેર મંદિર પાસે અપેક્ષિત છે.”
થોડી ક્ષણ મૌન પછી આર્યાએ એક મહત્વનો પ્રશ્ન ઉઠાવ્યો.
“શું આ ઇશ્વર શ્રદ્ધાથી સમાજને ક્યારેય કોઈ નુકસાન થઈ શકે?”
 “જો કોઈ વ્યક્તિ જિમ કે અખાડામાં જાય છે, દર વખતે ત્યાં પ્રેરણા આપતા આદર્શ તરીકે સ્થાપેલ હનુમાનની મૂર્તિને તેલ ચડાવી, હનુમાન ચાલીસા બોલીને આવી જાય અને કોઈ dos (કસરત કરવી) અને donts (ખોરાકમાં પરેજી)નું પાલન કરે નહીં તો તે ટાઈમપાસ જેવી પ્રવૃત્તિ થઈ જાય.” પ્રકાશે સ્પષ્ટતા કરતા કહ્યું, “કોઈ વ્યક્તિ જો આવી ઇશ્વર શ્રદ્ધા ધરાવે તો તે પરિણામ ઉત્પન્ન કરતી નથી. આ એક નુકસાન છે. બીજું કે જો રિલીજીયનની જેમ કોઈ પોતાના અખાડા કે જિમ જ યોગ્ય છે અને બીજા યોગ્ય નથી તેઓ દાવો કરે અને અન્ય લોકો જોડે ભેદભાવ કરે ત્યારે આ ઇશ્વર શ્રદ્ધા જ સમાજની અસ્થિરતાનું કારણ બને છે. તે ધર્મનો ભાગ ન બનતા અધર્મ બની જાય છે.”
“હા, બરાબર.”
પ્રકાશે વાતને વધુ વ્યાપક બનાવતાં કહ્યું.
“જેમ ચપ્પુ એ સારું કે ખરાબ નથી, તેનો ક્યા હેતુથી કેવો ઉપયોગ થાય છે, તેના આધારે તે સારું કે ખરાબ નક્કી થશે. જો તેનો હિંસાત્મક નુકસાન માટે ઉપયોગ થાય તો તે અયોગ્ય છે અને રસોઈકામ માટે ઉપયોગ થાય તો તે યોગ્ય છે. ચપ્પુ તો એક સાધન છે, સાધકના હેતુ પ્રમાણે તેનો સારો નરસો ઉપયોગ થાય છે. મોબાઈલ ફોન, પૈસા, AI (Artificial Intelligence) વગેરે બધા સાધનો છે, તેનો સદુપયોગ કે દુરુપયોગ વ્યક્તિના હેતુ પર આધાર રાખે છે. તે રીતે શ્રદ્ધા, એ ધર્મ કે અધ્યાત્મના ધ્યેયને પાર પાડવા માટેનું સાધન છે. સાધકના હેતુ પ્રમાણે તેનો સારો અને નરસો એમ બંને ઉપયોગ શક્ય છે.”
ચર્ચા કરતા કરતા બહાર અંધારું ઘેરું બન્યું. જમવાનો સમય થયો, પરંતુ વાતચીત થંભી નહીં. ભોજન દરમિયાન પણ વિચારોનો પ્રવાહ ચાલુ રહ્યો.
“અંધશ્રદ્ધા વિષે તો આપણે પહેલા જ ચર્ચા કરી છે, પણ એમાં એક નવી વાત ઉમેરું છું. તને અંધ અશ્રદ્ધા શું છે એ ખબર છે?
આર્યાએ ના કહી.
“જેમ કશું જોયા, જાણ્યા કે સમજ્યા વગર માની લેવું, સ્વીકારી લેવું અંધશ્રદ્ધા છે, તે જ રીતે કશું જોયા, જાણ્યા કે સમજ્યા વગર નકારવું કે અસ્વીકાર કરવો એ પણ અંધ અશ્રદ્ધા છે.” પ્રકાશે સમજાવ્યું.
આ વાત પર આર્યાએ તરત પ્રતિભાવ આપ્યો.“એડજ્યુકેટેડ લોકોમાં તો આવું ખૂબ જોવા મળે.”
“સાચી વાત, જેમ કોઈ વાતનો સ્વીકાર યોગ્ય અભ્યાસથી જ થવો જોઈએ, તેમ અસ્વીકાર માટે પણ યોગ્ય અભ્યાસ કરવો જરૂરી છે.”
“હા, બરાબર. આ ધર્મ, અધ્યાત્મ અને શ્રદ્ધા એ ત્રણેય એકબીજાથી જુદા પણ છે અને સંબંધિત પણ છે. એકસાથે સરળ રીતે સમજાવી શકો?” આર્યાએ પૂછ્યું. 
આ પ્રશ્ન સાથે ચર્ચા આગળના પ્રકરણ તરફ સ્વાભાવિક રીતે વળતી ગઈ, જાણે અત્યાર સુધીની તમામ વાતોનું સંયોજન થવાનું હોય.


પ્રકરણ ૨૦: ત્રિનિતિ
ગહન ચર્ચામાં આખો દિવસ ક્યાં નીકળી ગયો તેનું આર્યાને ધ્યાન જ ન રહ્યું. અત્યાર સુધી ધર્મ, અધ્યાત્મ અને શ્રદ્ધા અલગ અલગ રીતે સમજાયા હતા, પરંતુ આર્યાને લાગતું હતું કે હવે આ ત્રણેયને એકસાથે, એક ફ્રેમમાં સમજવાની જરૂર છે. એ જ ભાવ સાથે પ્રકાશે વાત શરૂ કરી.
“જયારે ધર્મ શબ્દનો ઉપયોગ થાય, ત્યારે કેન્દ્રમાં આખા સમાજની ઉન્નતિ અને સ્થિરતા હોય છે, અધ્યાત્મ શબ્દનો ઉપયોગ થાય, ત્યારે આત્મા અને પરમાત્મા સિવાય કોઈ ત્રીજું તત્વ કેન્દ્રમાં હોતું નથી. અધ્યાત્મ ચોક્કસ ધર્મના સામાજિક ધ્યેય પૂર્ણ કરવામાં ઉપયોગી છે, કેમ કે સમાજનો એકમ વ્યક્તિ છે અને વ્યક્તિ ઉન્નત અને સ્થિર બને એટલે સમાજ પણ સ્થિર અને ઉન્નત બનશે જ. ફક્ત હેતુભેદના આધારે વ્યવસ્થાકીય નામભેદ છે.”
પ્રકાશે વાતને વધુ સ્પષ્ટ કરવા ઉદાહરણ તરફ વાળી.
“ઉદાહરણથી આ સમજણ વધુ સ્પષ્ટ થશે. જયારે આપણે સામાજિક સમસ્યાઓથી ગ્રસ્ત સમાજના વિવિધ વિષયો જેવા કે લગ્ન વ્યવસ્થા, શિક્ષણ, સુરક્ષા, અર્થ વ્યવસ્થા, બાળ ઉછેર... વગેરે વિશે ચર્ચા કરીએ, ત્યારે આ બધા ધર્મના વિષયો થશે. જયારે આપણે વ્યક્તિના આંતરિક વિકાર, મોક્ષ, સુખ-દુઃખમાં સ્થિરતા, મનોનિગ્રહ, પુનર્જન્મ... વગેરે પર વાત કરીએ ત્યારે તે વિષયો અધ્યાત્મના છે.”
થોડી ક્ષણ રોકાઈને તેમણે ત્રીજા તત્વને જોડ્યું.
“આ ધર્મ અને અધ્યાત્મને સશક્ત બનાવતા ઈશ્વર, મંદિર, પૂજા, માળા, તિલક, વ્રત, ગ્રંથ, પ્રવચન, સત્સંગ, ભજન, ધ્યાન, તપ, કર્મકાંડ, વગેરે સાધનો શ્રદ્ધાના વિષયો છે, જે યોગ્ય હેતુ અને પદ્ધતિથી અનુસરાય તો ધર્મ, અધ્યાત્મમાં ઉદ્દિપક તથા સહાયક ભૂમિકા ભજવે છે.”
“ક્લીઅર કોન્સેપ્ટ,” આર્યાએ તરત કહ્યું.
પ્રકાશે આ સ્પષ્ટતાને એક સરળ યાત્રાના ઉદાહરણ સાથે બાંધી. “આ ત્રણેય એક સાથે એક ઉદાહરણથી સમજી શકાય.”
પ્રકાશે વાત શરૂ કરતાં જ આર્યાનું ધ્યાન સંપૂર્ણ રીતે તેમના શબ્દોમાં સ્થિર થઈ ગયું.
“જો કોઈને સુરતથી મુંબઈ જવું છે, તો તેને મુંબઈ પહોંચવાના અનેક રસ્તા અને પદ્ધતિમાંથી સરળ અને સાનુકૂળ વિકલ્પ પસંદ કરવાનો રહેશે. તે વ્યક્તિ કાર, બસ, ટ્રેન કે વિમાન દ્વારા ત્યાં જઈ શકે. મજબૂત મનોબળ ધરાવતો વ્યક્તિ કોઈ સાધન વગર ચાલીને પણ મુંબઈ જઈ શકે, એ પણ એક વિકલ્પ છે.”
થોડી ક્ષણ રોકાઈને તેમણે આગળ ઉમેર્યું.
“મુંબઈ જવા માટે તે જે કોઈપણ વિકલ્પ પસંદ કરે, તે દરેક વિકલ્પની મુસાફરી દરમ્યાન કેટલાક નિયમોનું પાલન કરવું ફરજિયાત હોય છે. રોડથી જશે તો ટ્રાફિકના નિયમો હશે, ટ્રેનથી જશે તો તેના પણ નિયમો હશે અને વિમાનથી જશે તો તેના પણ નિયમો હશે. આ બધા નિયમો બધા મુસાફરોની સલામતી અને સુરક્ષા તથા તેની વધુ સુખદ અને સુગમ યાત્રાના હેતુથી બનાવેલા હોય છે, જે દરેક માટે સરખા અને ફરજિયાત હોય છે.”
આ ઉદાહરણનો સાર સ્પષ્ટ કરતાં તેમણે આગળ જણાવ્યું.
“આ ઉદાહરણમાં જે જગ્યા પર પહોંચવું છે, તે મુખ્ય વ્યક્તિગત ધ્યેય અધ્યાત્મ છે. ત્યાં પહોંચવાની યાત્રા દરમ્યાન પાળવાના Dos & Don’ts ધર્મ છે અને વ્યક્તિ જે સાધનની પસંદગી કરશે, જે વધુ સરળ અને સુખદ રીતે બંને બાબત સિદ્ધ કરી શકે, તે સાધન શ્રદ્ધા છે.”
“વાહ, સરસ ઉદાહરણ છે.” આર્યાના શબ્દોમાં માત્ર પ્રશંસા નહોતી, સમજણ પણ હતી.
“આ ઉદાહરણથી એ પણ સમજી શકાય કે અધ્યાત્મ અને શ્રદ્ધા ફરજિયાત નથી, તે પૂર્ણ વૈકલ્પિક છે.” પ્રકાશે સ્પષ્ટ કરતા કહ્યું, “એટલે કે જો કોઈ વ્યક્તિ પોતાનો વ્યક્તિત્વ વિકાસ નથી કરવા ઇચ્છતો અથવા કોઈમાં તેને શ્રદ્ધા નથી રાખવી, તો તેમાં કંઈ અયોગ્ય નથી. આ બંને બાબતે કોઈ જબરદસ્તી હોઈ શકે નહીં.”
પ્રકાશના અવાજમાં થોડી ગંભીરતા આવી. 
“પરંતુ ધર્મ એ ફરજિયાત છે, કારણ કે ધર્મનું પાલન ન કરનાર વ્યક્તિ અન્ય માટે અડચણ ઊભી કરે છે. તો જે ઓછામાં ઓછું ફરજિયાત છે, તે ધર્મ પાલન છે. દરેક વ્યક્તિ જો Donts નું પાલન કરે, તો ઓછામાં ઓછું સામાજિક સ્થિરતા ખોરવાય નહીં. સામાજિક ઉન્નતિ માટે તો Dos સિવાય કોઈ વિકલ્પ નથી.”
આ સાથે તેમણે વાસ્તવિકતા તરફ ધ્યાન દોર્યું.
“પરંતુ આપણે વાસ્તવિકતા જોઈએ તો કેટલાયે લોકો Donts નું પણ પાલન કરતા નથી, તેથી સામાજિક અસ્થિરતાનો પ્રશ્ન સતત રહે જ છે. તેને પહોંચી વળવા સજ્જનોએ Dos પર કામ કરવું જ પડશે, સમજુ લોકોએ ધર્મનું અધ્યયન અને આચરણ કરવું જ પડશે. તેના માટે આધ્યાત્મિક બનવું કે ન બનવું, શ્રદ્ધા રાખવી કે ન રાખવી તે પૂર્ણ વૈકલ્પિક છે.”
“એનો અર્થ કે વિશ્વમાં જે ધર્મનાં નામે ઝઘડાઓ થાય છે, તે એવા લોકો દ્વારા થાય છે જે ધર્મને સમજ્યા જ નથી!” આર્યાએ પોતાની જીજ્ઞાસા જણાવી. 
“હા, કહી શકાય. અત્યાર સુધીની ધર્મ વિશેની વિચારણા પછી આપણે એ ચોક્કસ સમજી શકીશું કે ધર્મથી કોઈ સમસ્યા ઉદ્ભવી શકે નહીં, અથવા જેનાથી સમસ્યા ઉદ્ભવે તેને ધર્મ કહેવાય નહીં. જે કોઈ સમસ્યાઓ છે, તે રિલીજીયન, સાંપ્રદાયિકતા કે અંધશ્રદ્ધાથી ઉદ્ભવે છે.”
આર્યા વાતને ઊંડાણપૂર્વક સમજી રહી હતી. પ્રકાશે આગળ જણાવ્યું. “આ બધી સમસ્યાઓ એક સરખા કારણોથી ઉદ્ભવતી નથી. જો તેના કારણોનો યોગ્ય અભ્યાસ ન કરવામાં આવે, તો યોગ્ય નિવારણ પર વિચાર થઈ ન શકે. આવી દરેક સમસ્યાને ત્રણ વિભાગમાં વહેંચીને સમજવી જોઈએ.”
પ્રકાશે ફરી ઉદાહરણ રજૂ કર્યું. “એક શાળામાં શિક્ષકો વિધાર્થીઓને સરકારે નક્કી કરેલા અભ્યાસક્રમ મુજબ અભ્યાસ કરાવે છે. જો આ શાળાના વિધાર્થીઓ અભ્યાસ દરમ્યાન કે અભ્યાસ પૂર્ણ કર્યા બાદ સમસ્યાઓ ઉભી કરે, તો એ ચકાસવું જોઈએ કે આ સમસ્યાનું મૂળ શું છે? 
એક – અભ્યાસક્રમ,
બીજું – શિક્ષકો,
અને ત્રીજું – વિધાર્થીઓ.”
આર્યાએ તરત વાત પકડી લીધી અને બોલી. 
“આગળ હું કહું? જો અભ્યાસક્રમમાં જ ત્રુટિ હશે તો તેમાં શિક્ષકો કે વિદ્યાર્થીઓ પર કામ કરવાથી સમાધાન થશે નહીં. જો શિક્ષકો યોગ્ય અભ્યાસક્રમનો અયોગ્ય રીતે અભ્યાસ કરાવતા હોય તો વિદ્યાર્થીઓ પર કામ કરવાથી યોગ્ય પરિણામ આવશે નહીં. જો અભ્યાસક્રમ અને શિક્ષકો બંને પોતાના સ્થાને યોગ્ય હોય તો જ વિદ્યાર્થીઓને જવાબદાર ગણાવી શકાય અને તેના પર યોગ્ય પગલા લઇ શકાય. વિદ્યાર્થીઓના વ્યક્તિગત વિચારો જવાબદાર હોય તો શિક્ષકો, શાળા કે સરકારને જવાબદાર ગણી શકાય નહીં.”
“મારા કહેવા પહેલા જ તું સમજી ગઈ.” પ્રકાશે સંતોષથી કહ્યું. “આ રીતે ધાર્મિક, ખરું કહીએ તો રીલીજીયસ કે અંધશ્રદ્ધાની સમસ્યાઓને પણ ત્રણ વિભાગમાં વહેંચીને સમજવી જોઈએ અને તે પ્રમાણે તેનું નિરાકરણ વિચારવું જોઈએ. સમસ્યાનું કારણ શું છે?
એક – મૂળ ગ્રંથો,
બીજું – ગુરુઓ,
અને ત્રીજું – અનુયાયીઓ.”
થોડું ગંભીર બની તેમણે આગળ કહ્યું. “કેટલાક ગ્રંથો, ખાસ કરીને રિલીજીયસ વિચારધારાના ગ્રંથોમાં જ એવા વિચારો છે જે સામાજિક સ્થિરતા માટે ખતરારૂપ છે. આવા ગ્રંથોના ગુરુઓ કે અનુયાયીઓ અહીં મુખ્ય કારણ નથી, પરંતુ તેઓ પોતાની બુદ્ધિ અને સમજણના આધારે આ સમસ્યાના નિવારણમાં સારું કામ કરી શકે છે. ઉપરાંત સરકારના સત્તાધારી લોકો પણ આ ગ્રંથને લગતી સમસ્યાનું નિવારણ કરી શકે છે. ગુરુજનો જ્યારે સમસ્ત વિશ્વને એક ન સમજતા પોતાના સંપ્રદાય કે પંથને બીજાથી અલગ કે વિશેષ દર્શાવતું શિક્ષણ આપે છે, ત્યારે તે પણ સમસ્યાનું કારણ બને છે. તેથી આવા ધર્મગુરુઓને ઓળખી, તેમની સારી બાબતો અનુસરી, તેમની સાંપ્રદાયિકતાનો વિરોધ કરવો અને તેને વસુધૈવ કુટુંબકમના વિચારો તરફ શિક્ષણ આપવા જાગૃત કરવા, એ જ આવી સમસ્યાનું નિરાકરણ છે.”
આર્યાને વાત ગળે ઉતરી. તે પોતાના અનુભવો સાથે આ વાતોને સાંકળી સમજી રહી હતી. પ્રકાશે આગળ કહ્યું, “અનુયાયીઓ દ્વારા થતી સમસ્યાઓ લગભગ બધા પ્રકારના સંપ્રદાય, રિલીજીયન કે સંગઠનમાં રહેવાની જ, કેમ કે અણસમજુ અને અપરિપક્વ, ઉપદ્રવી લોકો દરેક જગ્યાએ રહેવાના જ. ધર્મગુરુઓના વિશેષ પ્રયત્નો, સામાજિક દબાવ તથા કાયદા કાનૂન આ સમસ્યાના નિવારણમાં ઉપયોગી થઈ શકે.”
“હમમ..બધી સમસ્યાઓ સરખી સમજવાના બદલે, મૂળ તપાસવું જોઈએ.” આર્યાએ વાતનો સાર કહેતા જણાવ્યું. 
“એકદમ બરાબર સમજી. ચાલો, આજની ચર્ચાને અહીં વિરામ આપીએ. મોડું થઇ ગયું છે, હું તને ઘરે મૂકી જાઉં.” પ્રકાશે ઉભા થતા જણાવ્યું. 
“સારું, હું કાલે સમયસર આવી જઈશ.”
“હા, કાલે તારા માટે એક ટાસ્ક પણ તૈયાર રાખ્યો છે, જોઈએ તું કેટલું સમજી છે એ.”
આર્યા આ સાંભળી વધુ ખુશ થઇ. પ્રકાશ એને ઘરે મૂકવા આવ્યા ત્યારે રસ્તામાં પણ પોતે આજના વિચારો પર મનોમંથન કરી રહી હતી. 
પ્રકરણ ૨૧: બ્રેઈનબાથ
આર્યાએ રાતે અમેરિકા મમ્મી પપ્પાને ફોન કર્યો. આજની આખી ચર્ચા, ધર્મ–અધ્યાત્મ–શ્રદ્ધાની સમજ અને મનમાં થયેલા ફેરફારો બધું જ તેમને કહી દીધું. વાત કરતી વખતે તેને જાતે જ લાગ્યું કે જે વિચારોને તે પહેલાં ધતિંગ માનીને ફગાવી દેતી હતી, તે હવે અંદરથી કંઈક અલગ જ રીતે સમજાતાં હતા. ફોન મૂકી તેણે આંખ મીંચી, પરંતુ મન હજુ પણ શાંત થતું નહોતું. થોડા સમયમાં ઊંઘ આવી ગઈ.
આ સતત ત્રીજી રાત્રે આર્યાને એવું જ સપનું આવ્યું. કોઈ કંઈક બતાવી રહ્યું છે, કંઈક છુપાવી રહ્યું છે. કંઈક સાચું લાગતું હતું, પરંતુ પૂરું દેખાતું નહોતું. કંઈક ખોટું લાગતું હતું, પરંતુ કેમ ખોટું છે તે સમજાતું નહોતું. તે સમજવા દોડે છે, પકડવા જાય છે, અને એ પહેલાં જ ઊંઘ ઉડી જાય છે. શું હશે આ બધું? એવો વિચાર કરતા કરતા ફરી ઊંઘ આવી ગઈ.
સવારે નિયત સમયે ઉઠી. રોજની જેમ યોગ, પ્રાણાયામ અને ધ્યાન કર્યા. પ્રકાશને સવારે ઓપરેશન માટે જવાનું હોવાથી આર્યા બપોરે જમીને પ્રકાશના ઘરે પહોંચી. 
“બપોરનું ભોજન કરી લીધું?” પ્રકાશે પૂછ્યું.
આર્યાએ હકારમાં માથું હલાવ્યું એટલે પ્રકાશે બીજો સવાલ કર્યો, “હવે કોઈ પ્રશ્ન બાકી છે તારો?”
“ના, કોઈ પ્રશ્ન નથી, પણ આપણી વાતચીત શરુ થઇ પછીથી દરરોજ એક જ પ્રકારનું વિચિત્ર સપનું આવે છે.” આર્યાએ સપના વિષે વિગતે ચર્ચા કરી. 
પ્રકાશ થોડું વિચારીને બોલ્યા, “મારો આ બાબતે કોઈ ઊંડો અભ્યાસ તો નથી, પરંતુ મને પ્રોસેસીંગ ડ્રીમ્સ એવો એક શબ્દ યાદ છે, જે પ્રકારની ઘટનાઓ, માહિતીઓ, લાગણીઓમાંથી આપણે પસાર થઈએ તેને આપણું મગજ પ્રોસેસ કરીને સ્વપ્ન સ્વરૂપે બતાવે છે.”
આર્યા થોડી અચંબામાં પડી ગઈ. “પરંતુ આ ત્રણ દિવસમાં તો આપણે ધર્મ, અધ્યાત્મ અને શ્રદ્ધા જેવા વિષયો પર ચર્ચા કરી છે, મારા મનમાં પણ સતત એ જ વિચારો ચાલે છે. આ સપનામાં તો એવું કંઈ જ નથી.”
“શું તને એવા વિચારો આવે છે કે અમેરીકામાં તું જ્યારે આ બધું જાણતી હતી, તે અયોગ્ય કે અધૂરું હતું અને ભારત આવ્યા પછી કંઈક ખૂટતું હતું તે મળી ગયું હોય? શું એવા વિચારો આવે છે?” પ્રકાશે પૂછ્યું. 
આ પ્રશ્ને આર્યા થોડી ક્ષણ રોકાઈ અને કહ્યું, “હા, એવા વિચારો તો સતત ચાલે છે.”
“બરાબર, કોઈપણ વિષય સમજવા માટેના કેટલાક વિકલ્પોમાંથી અમુક જ વિકલ્પો સામે આવે અને અન્ય વિકલ્પો હેતુપૂર્વક કે અનાયાસે સામે આવે જ નહીં, ત્યારે વ્યક્તિ અપરિપક્વ નિર્ણય કરી લે છે, જેને આપણે બ્રેઇનવોશ કહીએ છીએ. કંઈક બતાવવું અને કંઈક સંતાડવું આ બ્રેઇનવોશ કરવાની રીત છે. જે વ્યાપારી કંપનીઓ કરતી હોય છે, એમની પ્રોડક્ટ માટે અને તે જ રીતે સંપ્રદાયો, રિલીજીયનો કરતા હોય છે એમની માન્યતાઓ માટે.” પ્રકાશે ભારપૂર્વક કહ્યું. 
આ વાત સાંભળતા આર્યાને અંદરથી ઝાટકો લાગ્યો.
“હા, ધર્મ એ ધતિંગ છે, એ મારા બ્રેઇનવોશની જ ઉપજ હતી.”
“અને આ બ્રેઇનવોશનું ઉલ્ટુ શું હશે?”
“એવું તો મેં ક્યારેય વિચાર્યું નથી.” આર્યાએ સ્વીકાર્યું.
“એનું ઉલટું છે- બ્રેઇનબાથ.” પ્રકાશે હસતા હસતા કહ્યું. 
“ઓહ, આ તો તમે પહેલા જ દિવસે બોલ્યા હતા એજ.” આર્યાને યાદ આવ્યું. “બ્રેઇનબાથ, સારા શબ્દોનું સર્જન કરો છો તમે.” 
પ્રકાશ સ્મિત સાથે આગળ બોલ્યા. “જે તે વિષયના આપણી સામે પ્રભાવી અને અપ્રભાવી રીતે રજૂ થયેલા કે ન રજૂ થયેલા, દરેક વિચારોનો તાર્કિક અભ્યાસ કરી, પક્ષપાત, દબાણ, ડર વગર યોગ્ય નિર્ણય કરી શકાય તેવા વૈચારિક વાતાવરણને બ્રેઈનબાથ કહેવાય. જેમાં કોઈ બીજું સક્રિય એટલે કે એક્ટીવ હોતું જ નથી, વ્યક્તિ પોતે જ સક્રિય હોય છે, બીજા બધા સહાયક હોય છે. વ્યક્તિ કોઈના પ્રભાવ વગર, પોતાના અભ્યાસના આધારે જ નિર્ણય કરે છે અને આગળ જતાં વધુ અભ્યાસના આધારે, કરેલો નિર્ણય ફેરબદલ કરવા પણ તૈયાર હોય છે. જે તે વિષયના દરેક વિકલ્પના સકારાત્મક અને નકારાત્મક પાસાઓ સામે મૂકીને વ્યક્તિને જાતે સ્વતંત્ર નિર્ણય લેવા દેવો એટલે બ્રેઈનબાથ.
આર્યાએ ઊંડો વિચાર કરી કહ્યું, “બાથ આપણે જાતે લઈએ અને વોશ કોઈ કરે.”
“હા, પરંતુ તારા કેસમા કોઈએ હેતુપૂર્વક કઈ કર્યું નથી, પરિસ્થિતિએ તારું બ્રેઈનવોશ કર્યું હતું.”
“શું બ્રેઈનવોશ ખરાબ જ હોય?” આર્યાએ નિખાલસતાથી પૂછ્યું.
“ના, તે બિલકુલ ખરાબ નથી.” પ્રકાશે સ્પષ્ટતા કરતા કહ્યું, “કંઇપણ સારું કે ખરાબ આધાર રાખે છે, તેના હેતુ પર. બ્રેઈનવોશનો હેતુ શું છે? તે જાણવું જોઈએ. જયારે વ્યક્તિ વિવેક બુદ્ધિથી પરિપક્વ ન હોય, યોગ્ય અયોગ્યનો નિર્ણય કરવા સક્ષમ ન હોય ત્યારે તેના હિત માટે કરાયેલું બ્રેઈનવોશ યોગ્ય છે. જેમ કે બાળકોમાં બ્રેઈનવોશ ખૂબ જ જરૂરી છે. પરંતુ વ્યક્તિ પરિપક્વ બને, વિવેક બુદ્ધિ વિકસે, પછી પણ જો એને બ્રેઈનવોશમાં જ રાખવામાં આવે, તેને બધું વિશ્લેષણ કરવાની તક ન આપવામાં આવે તો એ તેના જીવન સાથે થયેલો અન્યાય છે. વ્યક્તિની વિવેક બુદ્ધિ વિકસે પછી તેને બ્રેઈન બાથની છૂટ હોવી જોઈએ.”
“મોટાભાગના સંપ્રદાયો, પંથો, વડાઓ પોતાના અનુયાયીઓની સંખ્યા જાળવવા કે વધારવાના યોગ્ય હેતુથી બ્રેઈનવોશ શરૂ રાખતા હોય છે, ઇરાદાપૂર્વક બ્રેઈનબાથનો મોકો આપતા નથી.” આર્યાએ પોતાનો મત રજૂ કર્યો. 
“હા, જેઓ બ્રેઈનબાથનો મોકો ન આપે તેવા સંગઠનો, રિલીજીયનો, સંપ્રદાયોથી દૂર રહેવું. ખુબ અન્વેષણ એટલે કે એક્ષપ્લોર કરવું, પણ કોઈ નિર્ણય પર આવતા પહેલા જે તે વિષયના એક્સપર્ટ, વિરોધીઓ અને આપણા હિતેચ્છુઓનું મંતવ્ય લેવું અને અંતે પોતાનો નિર્ણય જાતે કરવો એ છે બ્રેઈનબાથ.” પ્રકાશે વાતનો સાર કહ્યો. 
આર્યાએ સ્મિત સાથે કહ્યું, “એનો અર્થ કે આ સાત દિવસો મારા બ્રેઈન બાથના દિવસો હતા.”
પ્રકાશે હા કહ્યું અને આગળ જણાવ્યું, “તારે હવે એક કામ કરવાનું છે. અમેરિકામાં તારા જેવા ઘણા બ્રેઇન વોશ લોકો હશે, તારે એમને બ્રેઇનબાથની તક આપવાની છે.
“હા, ચોક્કસ.” આર્યાએ આ માટે તૈયારી દર્શાવી. 
“ચાલો, હવે તારા આજના ટાસ્ક પર આવીએ, તું બરાબર સમજી છે કે નહિ તે ચેક કરવા માટે હું તને કેટલાક MCQ આપું છું. આ તારે પણ સોલ્વ કરવાના છે અને તું ભવિષ્યમાં જેને પણ સમજાવે એની પાસે પણ સોલ્વ કરાવવાના છે. જો વ્યક્તિ સાચા જવાબો આપે તો તે બરાબર સમજાવ્યું છે એવું સમજવું.” પ્રકાશે એક કાગળ આર્યાનાં હાથમાં આપતા કહ્યું. 
“ખૂબ સરસ આઈડિયા છે, મને પણ આ MCQના જવાબ આપવા ગમશે.” આર્યાએ કાગળ લેતા કહ્યું. 
સાંજે જયારે આર્યા ઘરે આવી ત્યારે એણે ઝડપથી આ કાગળ ખોલ્યું અને ખૂબ સમજી વિચારી દરેક MCQનાં જવાબો લખ્યા. 
પ્રકરણ ૨૨: સ્વાધ્યાય

1) ધર્મનો મુખ્ય હેતુ શું છે?
A. સ્વર્ગ પ્રાપ્તિ
B. વ્યક્તિગત સુખ
C. ઈશ્વર પૂજા
D. સામાજીક સ્થિરતા

2) ધારણ કરવું એટલે શું નહીં?
A. ઉપર ઉઠાવવું
B. સ્થિર રાખવું
C. ધારવું/અનુમાન કરવું
D. પડવા ન દેવું

3) રિલીજીયન માટે સમાનાર્થી શબ્દ શું છે?
A. ધર્મ
B. અધર્મ
C. સંપ્રદાય
D. સંગઠન

4) રિલીજીયનમાં નીચેમાંથી શું નહીં આવે?
A. ઈશ્વર પૂજા
B. ઈશ્વરને માનવું
C. સામાજીક ઐક્ય
D. ડર અને પ્રલોભન

5) મનુષ્યને ધર્મની શા માટે જરૂર છે?
A. અમર્યાદ શક્તિ નિયંત્રિત કરવા
B. કુદરતી આપત્તિઓથી બચવા
C. વધુ ભૌતિક સુખ મેળવવા

D. સ્વર્ગ મેળવવા

6) શ્રદ્ધાનો મુખ્ય હેતુ શું છે?
A. ભગવાનને પ્રસન્ન કરવા
B. સ્વર્ગ પ્રાપ્તિ
C. ચમત્કાર કરવા
D. પ્રેરણા અને માર્ગદર્શન મેળવવા

7) શ્રદ્ધામાં બુદ્ધિ ક્યારે અને કેટલી જરૂરી?
A. બિલકુલ નહીં
B. 100% જરૂરી, ઈતિથી અંત સુધી
C. શરૂઆતમાં ખૂબ જરૂરી
D. અંતમાં ખૂબ જરૂરી

8) નીચેનામાંથી ધર્મ શું છે?
A. મંદિર જવું
B. તિલક કરવું
C. ટ્રાફિક નિયમનું પાલન કરવું
D. માળા કરવી

9) નીચેનામાંથી શ્રદ્ધા શું છે?
A. પ્રાર્થના કરવાથી સારું પરિણામ આવશે
B. મંદિરમાં ચઢાવો ચડાવવાથી આપનું કામ થશે
C. જ્યોતિર્લિંગ દર્શનથી મનોકામના પૂર્ણ થશે
D. ઈશ્વર જીવન સમજવાથી પ્રેરણા અને માર્ગદર્શન મળશે.

10) સાચા ધર્મનું નામ શું?
A. ઈસ્લામ
B. ખ્રિસ્તી
C. હિન્દુ

D. ધર્મનું નામ ન હોય

11) નીચેનામાંથી કયો આધ્યાત્મિક વિષય નથી?
A. વ્યક્તિ વિકાસ
B. વિકારો ઓછા કરવા
C. કુટુંબ વ્યવસ્થા ટકાવવી
D. મોક્ષ પ્રાપ્ત કરવો

12) નીચેનામાંથી કવોલિટેટિવ ધાર્મિક કર્મ કયું છે?
A. વૈચારિક કર્મયોગ
B. ઇશ્વરમાં ધ્યાન કરવું
C. જરૂરતમંદોની સેવા
D. હોસ્પિટલ/શાળા ખોલવી

13) નીચેનામાંથી ક્વોન્ટિટેટિવ ધાર્મિક કર્મ કયુ નથી?
A. ભૂખ્યાને ભોજન આપવું
B. ગરીબોને કપડા આપવા
C. ફ્રી હોસ્પિટલ સારવાર કરવી
D. સત્સંગ કથા કરવી

14) નીચેનામાંથી કયા હેતુથી ભગવાનમાં માનવું અંધશ્રદ્ધા છે?
A. સમાધાન મેળવવા
B. પ્રેરણા મેળવવા
C. માર્ગદર્શન મેળવવા
D. મનોકામના પૂર્ણ કરવા

15) રિલીજીયન સંબંધિત સમસ્યાઓના પ્રકારમાં નીચેમાંથી કયો નથી?
A. મૂળ ગ્રંથ દ્વારા ઉત્પન્ન સમસ્યાઓ
B. પ્રચારકો દ્વારા ઉત્પન્ન સમસ્યાઓ
C. અનુયાયીઓ દ્વારા ઉત્પન્ન સમસ્યાઓ

D. ઈશ્વર દ્વારા ઉત્પન્ન સમસ્યાઓ

16) નીચે આપેલ કારણોમાંથી સામાજીક સમસ્યાઓનું કારણ શું નથી?
A. ધર્મ
B. અંધશ્રદ્ધા
C. રિલીજીયન
D. ભ્રાંત ઈશ્વરવાદ

17) કયો વ્યક્તિ ધાર્મિક કહેવાય?
A. વ્રત ઉપવાસ કરનાર
B. મંદિરે જનાર
C. પૂજા કરનાર
D. કર્તવ્ય કર્મ કરનાર

18) રિલીજીયન સમાજને ક્યા બે ભાગમાં વહેંચે છે?
A. ગરીબ અને ધનવાન
B. માનવાવાળા અને ન માનવાવાળા
C. ભણેલા અને અભણ
D. શક્તિશાળી અને નબળા

19) પુત્ર ધર્મનું પાલન કરવા માટે કયા ભગવાનમાં માનવું જરૂરી છે? 
A. અલ્લાહ 
B. જીસસ
C. કૃષ્ણ 
D. કોઈ ભગવાનમાં માનવું જરૂરી નથી.

20) નીચેના લક્ષણોમાંથી કયું લક્ષણ, ધર્મના 10 લક્ષણોમાં નથી?
A. અસ્તેય 
B. ઇન્દ્રિય નિગ્રહ
C. વિદ્યા 

D. ઈશ્વર પૂજા

21) ધર્મ સમાજમાં કેવી રીતે કામ કરે છે?
A. ચમત્કાર કરીને 
B. ડર ઉભો કરીને 
C. કર્તવ્ય કર્મનું શિક્ષણ આપીને
D. મનોકામના પૂરી કરીને

22) સામાજિક સમસ્યાઓનું મુખ્ય કારણ શું છે? 
A. મન
B. સરકાર
C. શરીર
D. ભગવાન

23) સમાજ/રાષ્ટ્ર માટે પ્રેમ હોય તેમણે શું કરવું જોઈએ?
A. સામાજિક રાષ્ટ્રીય ઉત્સવમાં મજા કરવી જોઈએ 
B. અનુકૂળ હોય તેટલું આપવું, કરવું જોઈએ.
C. સમાજ/રાષ્ટ્રને જેની જરૂર છે, તે આપવું જોઈએ.
D. ફક્ત ટેક્સ ભરવો જોઈએ, બીજું બધું સરકાર કરશે.

24) "ભગવાનના દર્શન માત્રથી મનોકામના પૂર્ણ થશે" આ શું છે?
A. અધ્યાત્મ
B. શ્રેષ્ઠ ધર્મ 
C. ચોકલેટ ધર્મ 
D. શ્રદ્ધા

25) નીચેનામાંથી કયું બ્રેઇનબાથનું ઉદાહરણ છે?
A. અમારા ગુરુ એ કીધું એ જ સત્ય.
B. અમારા સંગઠન સિવાયના પુસ્તકોનો અભ્યાસ કરવાની જરૂર જ નથી.
C. દરેક સારા વિચારો અપનાવવા જોઈએ, ભલે તે કોઈપણ સંગઠન/વ્યક્તિના હોય.
D. આપણા સંગઠન જેટલા ઊંચા વિચારો બીજા કોઈના ન હોય.


















પ્રકરણ ૨૨: અંતિમ દિવસ
આર્યાનો આજે સાતમો અને છેલ્લો દિવસ હતો. સાંજે તે દાદા–દાદી સાથે ગામ જવા નીકળવાની હતી અને ત્યાંથી સીધી અમેરિકા પરત ફરવાની તૈયારી હતી. આર્યા આવવાની હતી માટે પ્રકાશે સવારે ઘરે રહેવાનું જ નક્કી કર્યું. ઘરની શાંતિમાં સવારનું સૌમ્ય પથરાયેલું હતું. ત્યારે ફોન વાગ્યો.
પ્રકાશે ફોન ઉપાડ્યો. “હેલો.”
“પ્રકાશ, કેમ છે દોસ્ત?” સામેથી જીતુએ કહ્યું. એના અવાજમાં સંતોષ અને ખુશીની લાગણી છલકાઈ રહી હતી. 
“હા જીતુ, બોલ. હું પણ આર્યાની જ રાહ જોઇને બેઠો છું, ત્યાં જ તારો ફોન આવ્યો.”
“મેં એટલે જ ફોન કર્યો.” જીતુ બોલ્યો, “છેલ્લા કેટલાય દિવસોથી આર્યા સાથે વાત કરું છું. એની વાતોમાં, પ્રશ્નોમાં, વિચારોમાં એક અલગ જ સ્થિરતા અને પરિપક્વતા દેખાય છે. એ હવે કોઈ વાતને સીધી નકારતી નથી, સાંભળવા, સમજવા તૈયાર રહે છે. આ જોઈને મને અંદરથી શાંતિ મળી છે.”
પ્રકાશે એક સ્મિત સાથે કહ્યું, “એ જ તો સાચી સફળતા છે જીતુ. કોઈને જવાબ આપવો એ મોટી વાત નથી, પરંતુ કોઈને પ્રશ્ન પૂછવા સક્ષમ બનાવવો એ બહુ મોટી વાત છે.”
જીતુના અવાજમાં લાગણીનો ડૂમો હતો. “દાદાજી આજે કેટલા ખુશ હશે! ફાઈનલી મેં એમનું કાર્ય પૂર્ણ કર્યું. આ બધું તારા કારણે થયું છે, દોસ્ત.” 
પ્રકાશે જીતુની વાત સમજતા કહ્યું, “ના રે મિત્ર, આ આપણા સૌના સહિયારા પ્રયત્નો છે. વૃક્ષ તો ઉગવાનું જ હતું, બસ આપણે એ માહોલ આપ્યો એટલે બીજાકુંરણ શક્ય બન્યું છે.આપણે તો ફક્ત નિમિત્ત છીએ. ”
“હવે મને કોઈ ડર નથી,” જીતુએ કહ્યું. 
પ્રકાશે પોતાની વાત રજૂ કરી. “આર્યામાં એક વૈજ્ઞાનિક બનવાના પૂરા ગુણો છે, જીતું. આપણે બસ એજ શુભેચ્છાઓ આપીએ કે એ પોતાના ધર્મને સમજતા, આચરતા પોતાના કાર્યોમાં ખૂબ સફળતા મેળવે અને સમાજ ઉપયોગી જીવન જીવે. 
 “તારો ખૂબ ખૂબ આભાર,” જીતુએ કહ્યું, “માત્ર આર્યા માટે નહીં, અમારા માટે પણ તે ઘણું મોટું કાર્ય કર્યું છે.”
“આભારની જરૂર નથી,” પ્રકાશે કહ્યું, “આ તો એક યાત્રાનો પડાવ છે. યાત્રા તો હવે શરૂ થઈ છે.”
એટલામાં આર્યા આવી એટલે પ્રકાશે ફોન મૂક્યો. બીજલે આવીને આર્યાને પાણી આપ્યું. પછી આર્યા, બીજલ અને પ્રકાશ બેઠા એટલે આર્યાએ આભાર વ્યક્ત કરતા કહ્યું, “આ સાત દિવસમાં તમે મને જે આપ્યું છે, એ કોઈ નોટ્સ કે થિયરી નથી. તમે મને મારા જીવન વિશે વિચારવાની દ્રષ્ટી આપી છે.”
પ્રકાશે હળવા સ્મિત સાથે કહ્યું, “જો એવું લાગતું હોય તો સમજજે કે તું સાચી દિશામાં છો. કારણ કે જ્ઞાન એટલે માહિતી નહીં, જ્ઞાન એટલે દૃષ્ટિ.”
“હું પહેલા ધર્મથી ભાગતી હતી,” આર્યાએ કહ્યું, “કારણ કે મને જે દેખાતું હતું એ ગૂંચવણભર્યું હતું. મારા પ્રશ્નોના કોઈ જવાબો નહોતા એટલે મેં બધું ધતિંગ માની લીધું. હવે મને સમજાયું છે કે ગૂંચવણ ધર્મમાં નહોતી, ગૂંચવણ મારી સમજણમાં હતી.”
પ્રકાશે ગંભીર સ્વરમાં કહ્યું, “ધર્મ કોઈ બંધન નથી આર્યા. ધર્મ એ દિશાસૂચક છે. જે માણસ દિશા સમજી લે, એ પછી સાધન બદલી શકે છે, રસ્તો બદલી શકે છે, પરંતુ દિશા ગુમાવતો નથી અને તને ખબર છે આ બધું શક્ય કેવી રીતે બન્યું? આ બધું શક્ય બન્યું તારા પ્રશ્નોથી. જે પ્રશ્નો પૂછે છે એ ક્યારેક જવાબો સુધી પહોંચે છે. પણ આપણે પ્રશ્નો પૂછતા જ નથી એટલે કશું જાણી કે પામી શકતા નથી.”
 “થેંક્યું અંકલ. મને મારા જવાબો સુધી પહોંચાડવા બદલ. થેંક્યું બીજલ આંટી તમને પણ. અને હા, હજી ધર્મ અને અધ્યાત્મને સમજીને જઈ રહી છુ, પણ ઈશ્વર વિશેના મારા પ્રશ્નો બાકી છે. એમ તમને મારા પ્રશ્નોથી હજી છુટકારો નહિ મળે.” આર્યાએ હસતા હસતા કહ્યું.
સામે બીજલ અને પ્રકાશ પણ હસી પડ્યા. 
[bookmark: _ad4j1nqzf1sz]“તું આવતા વેકેશનમાં ફરી આવજે. તારા નવા પ્રશ્નપત્ર સાથે.” 
પોતાની ખુશી અને કૃતજ્ઞતા વ્યક્ત કરી આર્યા બહાર નીકળી. આજે સાતમા દિવસે એ ઘણા બધા જવાબો, શાંતિ અને સ્થિરતા સાથે અહીંથી જઈ રહી હતી. પ્રકાશ અને બીજલે પણ નોંધ્યું કે જે આર્યા આવી હતી એ અને જે જઈ રહી છે તે એક નથી. આર્યાના જીવનમાં આવેલો આ જ્ઞાનરૂપી પ્રકાશ એને ઘણા અંધકારમાં અજવાશ આપવાનો હતો. સાથે સાથે એ આ અજવાળું ઘણા જીવન સાથે વહેંચવાની પણ હતી. પ્રશ્નો ભલે હજી અપૂર્ણ હતા, પણ આ ધર્મ તરફનું આ પહેલું ચરણ આર્યાએ સફળતાપૂર્વક પસાર કર્યું હતું.
બીજાકુંરણ થઇ ચુક્યું હતું. 

